
IESU DA BINGA ATOPATARI
EMBOBO DA ARI

TANO TUTURO
1Oarie Theophilus,
Naso ove tuturo da na Iesu mi rora berari uso

buro tuturo ise isira edo atopapotisira ainda edo
mambudo umo God mi budo utu da vivitisira
awa gaisena. 2 Edo God Iesu umo budo utu da
vitae atiri Iesu Asisi Kotopu da goroba mi binga
atopatari embobo unemi jawo sisira amimi ro
arase sisira awa. 3 Edo Iesu betedo sekago erido
iji 40 awodo de uso binga atopatari embobo da
iji jiwae isaga euri gido isera. Edo umo isaga ise
wasiri neinde kainde jiwae be euri gido edo ungo
Iesu umo wasiri de atira awa gido isera. Edo
ungo umo georo edo umo daedo God da gitijigari
iji awa seuri gido isera. 4 Edo ungo dada etero
ungoda yei sisira, “Jerusalem nati awa dove ta
kando naso Mama mi itadi ari seteno gosisewa
awa simba ewo. 5 John umomi ingo ewamei isira
te iji tupo atae ari God mi ingo Asisi Kotopu mi
ewamei adira.”

GOD MI IESU BUDO UTU DA VIVITISIRA
6Edo Iesu binga atopatari embobo Iesu ga dada

edo ungo mi uso yei nganega isera, “Bada imo
iji boroko einde aso Israel embobo erido goroba
embobo ungo matu atima isera awodo eri ta?

7 Setero Iesu mi ungoda yei sisira, “Naso Mama
mi rora berari awa arase dipapa ira iji ainde awa
adira te unemi iji awa ingoda yei mana isaga sari

gadewa. 8 Awarate Asisi Kotopu mi ingoda yei
bugudo ingo awa goroba mi siradira edo iji ainde
ingo mi embo berari awa na awa sawo gadera.
Ingomi embo Jerusalemnati da Judea de Samaria
busu de edo busu berari da embobo awa sawo
gadera.”

9Edo umo awa setiri ungo berari ditini ise atero
God mi umo budo utu da vivitisira. Edo umo
kiambu vitiri edo poroga mi umo gajetiri ungo
umo gadi jarisera.

10Edo ungo diti inda edo gadi jarise atero embo
etoto ombari parara edo bugudo, ungoda demo
da dederisera. 11 Edo ungo ainda derido atise
sisera, “Galilee busu embobo ingo roedo ainda
derido edo diti inda edo atevi? Iesu emone God
mi ingoda yei budo utu da vitira edo umo vivitiri
getewa da awodo engenemburisira.”

MATTHIAS IESU DA BINGA ATOPATARI EMBO
ISIRA

12 Iesu da binga atopatari embobo doriri Olive
awa dodo diugedo aikambu awodo Jerusalem
nati da engenemburisera. 13 Edo ungo Jerusalem
nati da torido edo ungo mando atima isera ainda
mambusera edo mando inda vivitisera. Edo
Iesu da binga atopatari embobo da jawo re eire,
Peter, John, James, Andrew, Philip, Thomas,
Bartholomew, Matthew, Alphaeus da mei James,
Simon Zelotes, James da mei Judas de. 14 Edo
ungo embo evetu de Iesu da ai Mary de Iesu da
nanonamendi de iji jiwae God manunugadi sedo
dada edo isera.

15 Edo iji tupo embo jiwae be Iesu gebe edo
isera, ungoda ajigari gano 120 awa dada isera.

16 Edo ungo dada etero Peter erido sisira, “Naso
nanonamendi matu be matu jiwari mi Judas
ro adiri awa gebe sisira. Edo Asisi Kotopu mi
David da yei setiri David mi sisira Judas mi embo
gitijigido Iesu umo rawainda atira ainda umo
bundorase mambadira. 17 Judas awa nangoda
embo nei na umo awa Iesu mi nango de buro
arase jawo sisira.”

18 Edo Judas mi unemi uso wasiri biae mi ganu
burisira amimi busu ori isira. Edo Judas busu
ainda mambudo durido betetiri uso jo da jombe
poporo awa bejutara. Edo umo betutara. 19 Edo
embo berari Jerusalem nati da awa ro iutara
awa ingido busu ainda jawo ungoda ge mi sisera
‘Akeldama’ ainda be awa ‘Embo da betari da
ororo da yei.’

20 Edo Peter ge sise sisira, “Judas da jawo da ge
sise edo jiwari jawo Psalm mi sisira awa sane,
‘Dowo uso mando awa ro atae are. Edo embo

doawo ainda atore.’
Edo Psalm nei mi sira,

‘Dowo embo nei mi uso buro awa budo ore.’
21-22 Awasedo ingode embo nei da yei Iesu da

sekago erari da binga sari buro eiawa embo nei
da yei itadera. Edo embo eiawa Iesu ga da John
umo umo mi embo ewamei isira ainda tuturo
edo bugudomambudo Iesu utu da vivitisira ainde
nango de daedo atevira embo awa ra. Edo embo
eiawanango Iesu ga pepeta edo isera aindenango
de daedo atevira embo awa ra.”

23 Awasedo embo ainda atisera amimi embo
etoto da jawo awa sisera Joseph Barsabbas uso
jawo nei Justus de Matthias de.” 24 Edo ungo God
manunugedo sisera, “Bada God imo embo berari

da kotari gido esa awasedo embo etoto eiawa
amemi Judas da buro awa beri awa nangoda
yei isaga egae gore. 25 Edo embo eiawa Iesu da
binga atopatari embo adira. Judas uso buro dodo
edo riawo euse natopo atari ainda mambutara
awasedo embo emimi uso yei badira.” 26 Edo
ungo awodo sedo embo etoto da jawo awa ewoga
ewoga gaisera edo ou da jo da ititisera. Edo
ou awa budo wareregetero Matthias da jawo
awa giti wowosisira. Edo awodo edo ungo mi
Matthias awa geretero edo umo awa Iesu da
binga atopatari embobo 12 ainda embo nei isira.

2
ASISI KOTOPU BUGUSIRA

1 Amboda Pentecost da bondo iji awa bugiri
Iesu gebe edo isera embobo awa yei ainda dada
isera. 2 Edo ungo dada etero edo javi utu da teta
bisara nembodiba sumbuse sedo ira da awodo
awa ingero bugusira. Edo bugudo javi amimi
mando ungo atisera awa beda isera. 3 Edo javi
amimi mando awa beda etiri ungo rora teta ri
avewa da awodo gosisera. Edo rora gosisera
amimi ewoga ewoga edo embo da da ainda beo
da anumburisira. 4 Edo awodo edo Asisi Kotopu
mi embo dada ainda atisera awa beda isira. Edo
Asisi Kotopu mi ungo kondade etiri ge nei ungo
gae awa sisera.

5Edo iji ainde Jew embobo jiwae be busu nenei
da atima isera awa Jerusalem nati awa bondo iji
de esega isera ainda be awa ungo Jew embobo
da wasiri awa edo gogo edo ambo ambo edo
isera awasedo. 6 Edo embo jiwae be javi awa

ingido dada isera. Edo ungo kove be isera ainda
be awa Iesu ge be ari embobo awa ge sera iji
ainde ungo berari dada ungoda ge topo awa
ingera awasedo. 7-8 Edo ungo ge awodo ingise
sisera, “Embo ge sera eiawa ungo Galilee busu
embobo ra edo rawodo edo nango nangoda ge
topo mi ge ingeri. 9-10 Nango awa Parthia busu
Media busu Elam busu Mesopotamia busu Judea
busu Cappadocia busu edo Pontus busu edo Asia
busu Phrygia busu Pamphylia busu edo Egypt
busu embobo ra. Edo nango nenei awa Cyrene
nati Libya busu aikambu atima era. Edo nango
nenei awa Rome nati embobo ra. 11 Edo nango
nenei awa Jew embobo ra te embo nenei awa
Jew aera awa wareregedo Jew embobo da wasiri
awa ambo ambo era. Nango awa busu neinde
kainde embobo ra edo nango nenei awa Crete edo
Arabia busu embobo ra te embobo eiawa wasiri
nembodibaGodmi etira awa sero nango nangoda
ge topo mi sero ungoda ge awa ingera.” 12 Edo
ungo kove be edomanamana isemina sara isera,
“Einda be mo rori?”

13 Awarate embo nenei mi Iesu ge be ari em-
bobo awa gandubedo iro jirise sisera, “Embo
oiawa umo okain indido jiro bebegae etera.”

PETER DA BINGA
14 Edo Peter, Iesu da binga atopatari embobo

12 aindeda gogo dimbudo embo jiwae be da
yei sisira, “Ingo embo berari Jerusalem nati da
atima ewa edo ingo Judea busu embobo naso ge
ingiwo. Edo ingo ingirowo wasiri etira einda be
awa ujugano gave. 15 Ingo kotewa embomein
eiawa umo okain indido jiro bebegae ari ge sewa

te awodo aera ungo awa umo okain indae ra.
Embomei sipo 9 A.M. de ungo mana umo okain
indadera. 16 Wasiri eiawa ro God da binga sari
embo Joel mi sisira awa ra. 17 Joel mi sisira,
‘Godmi sira, “Eiawa nanemi iji sangove de adena.

Na naso Asisi Kotopu itano bugudo embo
awa amimi beda adira. Ingoda orobe
memei de meingagara deawa Asisi Kotopu
da gorobami naso binga awa goroba demi-
nonu sadera. Ingoda memei singa awa ari
neinde kainde isaga da gadera edo ingoda
embo ogogo awa eturo adera. 18 Edo embo
de evetu de iji ainde na kera era ainda yei
naso Asisi Kotopu awa itadena. Edo umo
ungoda yei bugari ungo Asisi Kotopu da
goroba mi naso binga awa be goroba de
minonu sadera. 19 Edo nanemi utu inda
edo busu tuda wasiri goroba de jiwae be
adena. Edo embo mi ari wasiri goroba
de awa gido kove be adera. Edo ungo
mi ororo de riawo de umbosi umenga be
de awa gadera. 20 Edo iji awa umenga
adira edo kariga awa teta ororo inge kokoi
adira. Edo wasiri eiawa ari edo Bada da iji
awa bugadira. Edo iji einde nanemi naso
goroba de kasari de awa embo da yei isaga
adena. 21 Awarate embo amemi sadira,
Bada na kondade egae sadira embo awa
Bada mi soregadira.” ’

22 “Israel embobo ge eiawa ingiwo. Iesu
Nazareth nati embo awa God da goroba mi ari
wasiri goroba de euri embo mi gido kove be
edo isera. Edo ari wasiri goroba de eiawa Iesu

mi ingoda teda atise edo isira amone God da
iwata ra awasedo ingo gosise Iesu mi God da
buro isira awa gido ewa. 23 Edo ingo awara sedo
embo bebegae da ingo da Iesu itewo edo orega
da benema mi detero umo bebetisira. Awarate
ingo isewa awa ro God mi dipapa isira awa isewa
ainda be awa God mi matu be matu Iesu ingoda
ingo da itadi sedo sia isira awasedo. 24 Awarate
Iesu betetiri God mi sekago etiri eririsira. Betari
da memesi mi Iesu jigido takibari sago ae isira
ainda be awa Godmi umowujegurisira awasedo.
25 Iesu da jawo da ge sise David mi sisira,
‘Na gosena Bada God awa nangae atima ira. Umo

na kondade edo ira. Uso goroba nembod-
iba mi na gaimbedo ira. 26-27 Awasedo
naso jo awa iaviri mi beda etira edo na
naso avewa mi iji berari umo jasiga adena.
Naso betari iji awa bugadira te iji ainde na
mana oju adena ainda be awa imo mana
naso asisi awa bebetegari embobo da yei
doadesa edo aso iso agipo embo saboa
ari uso tamo awa mana betadira awasedo.
28 Imo naso yei wasiri matawa atari da
emboro awa ujiji eteso getena. Edo inemi
naso jo awa iaviri mi siradesa ko imo awa
iji berari mata awodo nangae atima esa.’

29 “Nanonamendi ingodenaso mamoumbogo
David da ge isaga sano gave. David umo be-
betisira etiri umo gousera. Edo uso uje awa
boroko ingodenaso yei boroko atira. 30 Edo umo
awa binga sari embo ra. Edo God mi uso yei
ro adi sisira awa umo gosisira. Edo God mi adi
sari David da yei sisira unemi ari David da orobe

da mi gitijigari nembodiba adira teta David inge.
31 Edo David umo God mi amboda ro adira awa
gosisira awasedo umo soregari embo Godmi itari
bugarase sisira ainda sekago erari awa sisira. Edo
uso jawo da ge sise David mi sisira,
‘God mi mana uso asisi awa bebetegari embobo

da yei da doadira. Edo uso tamo awamana
betedo sununusadira.’

32 “Edo embo Iesu eiawa betetiri Godmi sekago
jigiri erira. Edo nango umo wasiri de gido ingoda
yei wasiri eiawa soro gawase sera. 33 Edo God
umo Iesu etiri eriri budo uso ingo be da itido edo
gitijigarase sedo uso yei goroba ititara. God mi
uso yei Asisi Kotopu ititara unemi adi sisira da
awodo. Edo Iesumi nangoda yei Asisi Kotopu itiri
wosedo wasiri amimi etiri wasiri berari ingo mi
boroko gido edo ingewa awa iutara. 34David umo
umosuka utu da teta Iesumi iutara da awodo edo
vitae rate Iesu da jawo da ge sisira,
‘Bada Godmi naso Bada da yei sisira naso ingo be

da einda anumbedo atio. 35 Edo imo einda
atiroso nanemi ano iso gitopo embobo awa
teta iso tei tuda besi da awodo ore sisira.’

36 “Awasedo na ingoda yei isaga minonu sena,
ingo Israel embobo, embo eiawa ingo mi benema
mi orega da doritawa awa God mi etiri ererara
edo umo awa ingodenaso gitijigari nembodiba
iutara. Edo God mi embo eiawa soregari embo
itari bugarase sisira awa ingodenaso yei isaga
iutara.”

37Edo Peter awodo setiri embo ge ingise atisera
awa jegigi nembodiba edo Peter de Iesu da binga
atopatari embo nenei de da yei sisera, “Nanona-
mendi nango ro eri?”

38 Setero Peter mi ungoda yei sisira, “Wasiri
bebegae ingoda awa dodo edo God da yei war-
eregewo. Edo Iesu Keriso da jawo da umo mi
ewamei ari wasiri awa buwo. Edo Godmi ingoda
wasiri bebegae awa kotembedo doari edo ingo
God da kando Asisi Kotopu awa bave ko eiawa
God mi adi sisira awasedo. 39 Edo unemi embo
ave uso yei purorase jawo sira ingo edo ingoda
kinapeina da edo embo Jew ae ainda eiawa adi
sari sisira.”

40 Edo Peter awodo sedo umo sekago ungoda
yei iji ribori be ge sisira. Edo sisira, “Riroga
nembodiba be awa ingodenaso wasiri bebegae
embobo da yei bugutira. Edo doawo riroga
eiawa ingoda yei bugure ta God sedo giwo ingo
soregare.” 41Edo embo jiwae be Peter da ge ingise
atisera awa uso binga awa ge be isera. Edo ungo
ge be edo umo mi ewamei ari da wasiri awa
burisera. Edo embo Iesu ge be ari embobo da
dada isera iji ainde awa ungoda ajigari awa 3,000
ra.

42 Edo ungo iji dada yei Iesu da binga atopatari
embobo atopatido isera ainda mambudo isera.
Edo ungo Iesu mi ungo embo ro ira awa kiki
mina dira adi daedo dada edo isera. Edo ungo
daedo indari dada indise edo God inono da dada
manunugedo isera.

IESUGEBEARI EMBOBOKONDADEMINAARI
EDO ISERA

43 Iesu mi euri uso binga atopatari embobo ari
wasiri goroba de edo ari wasiri embo mi matu
gae awa edo isera awasedo embo God da yei
saboa isera. 44 Edo Iesu ge be ari embobo iji

berari kiki dada dirido isera. Edo ungo ungoda
rora awa kando mina ara edo isera. 45 Edo ungo
ungoda rovi ravi awa ori edo ganu awa embo
rora ae embobo ungoda teda ainda kando edo
budo isera. 46 Edo iji jaige ungo Jew embobo
da tumondebain ari oro da dada edo isera. Edo
ungoda mando da embo diti kiambu eiawa dada
edo ambe ngaugurisera. Edo ungo ungoda indari
awa kando osisa mina ara edo ungo iaviri dada
edo isera. 47 Edo ungo awodo edo doae rate ungo
iji berari God jasiga edo isera. Edo embo berari
ungo sapo edo isera. Edo iji jaige Bada God embo
soregedo isira. Edo ungo soregeuri ungo Iesu ge
be ari embobo da teda torido isera.

3
TEI AMBARI EMBO EWAMEI ISIRA

1 Iji da 3 P.M. ongobo de embo da God ma-
nunugari iji awa bugiri Peter de John de awa Jew
embobo da tumondebain ari oro da mambusera.
2 Edo ungo bugudo be jawo be ewamei awa
aikambu ise embo nenei mi embo tei ambari awa
ango edo bugetero gosisera. Edo embo eiawa
uso ai mi burisira iji ainda edo bugudo boroko
awa embo ami pepeta ae. Awasedo iji berari
uso otatao mi umo ango edo budo bugudo Jew
embobo da tumondebain ari oro be da ainda
itoro anumbedo atima isira. Edo umo ainda
anumbedo atise embo jo da totororo ganu itorase
benunu sedo isira. 3 Edo umo Peter de John de
totorero gido gano itorase benunu sisira. 4 Sedo
getiri Petermi umo ditimoka da ditini edo uso yei



ACTS 3:5 xi ACTS 3:12

sisira, “Nango gi.” 5 Setiri embo tei ambari awa
umo kando badira awa kotise ungo gosisira.

6Awarate Petermi uso yei sisira, “Na ganu ae ra
te naso yei ro atiri awa iso yei itadena. Na iso yei
sena, Iesu Keriso Nazareth nati embo da jawo da
sena erido pepeta eio.” 7 Edo Peter awodo sedo
embo ainda ingo da jigido embo awa kondade
etiri embo awa eradi tuturo isira. Edo umo
eririri uso tei de tei akuma da awa goroba isira.
8Edo goroba etero umo burigi be kekepuinya edo
dambuderari dederisira. Edo derido pepeta isira.
Edo umo Peter de John de da Jew embobo da
tumondebain ari oro da mambutero umo pepeta
kiambu edo kekapuinya edo vitido wosedo edo
pepeta nei kiambugo edo isira awodo ise umo
mambusira. Edo umo awodo ise God jasiga isira.
9 Edo umo pepeta ise God jasiga iri embo berari
umo gosisera. 10 Edo umo gido umo benunu
embo Jew embobo da tumondebain ari oro be
jawo be ewamei da embo anumbedo atima isira
awa gosisera. Edo uso yei ro isira awa gido ungo
berari kove be edo mana mana isera.

PETER JEW EMBOBO DA TUMONDEBAIN ARI
ORO DA ATOPAPOTISIRA

11Embo awaPeter de John de da jigido takibedo
edo daedo mambutiri embo berari kove be edo
sumbudo ungoda yei da Solomon da gaga sedo
era gaga ainda mambusera. 12 Edo Peter Israel
embo amimi embobo awa gido ungoda yei sisira,
“Israel embobo ari wasiri goroba de eiawa gido
roedo ingo kove be evi? Edo ro edo ingo nango
ditini evi? Ingo kotewa nango nangoda goroba
topo mi edo gari mi etero embo eiawa pepeta ita?

13Abraham de, Isaac de Jacob de edo ingodenaso
mamoumbogo nenei de da God mi etiri uso agipo
embo Iesu da jawo awa nembodiba etira. Embo
re eiawa ingo mi gitijigari da ingo da ititisewa.
Edo Pilate mi umo wujegadi dipapa isira te ingo
mi Pilate da diti da umo ujo ae isewa. 14 Edo
umo awa embo ewamei edo wasiri biae ae rate
ingo umo ujo ae isewa. Edo umo ujo ae edo ingo
mi Pilate mi embo deuri betedo isera embo awa
wujegarase sisewa. 15 Edo ingo mi embo wasiri
mata awa atari da susu awa detewo bebetisira.
Awarate umo betetiri God mi umo etiri eririsira.
Edo nango umo gosisera awasedo ingoda yei uso
sekago erari awa sera. 16 Edo nango Iesu ge be
etero unemi embo tei ambari awa etiri ewamei
etira. Edo ingo ro gosewa awa etira ainda be
awa nango uso jawo da ge be etera awasedo. Edo
nango Iesu da yei ge be etero unemi embo eiawa
etiri ewamei etira.

17 “Naso nanonamendi na ingode ingoda giti-
jijigegari de ro Iesu da yei isewa awa gosena
edo ingo awodo isewa ainda be awa ingo gae
awasedo. 18 Edo matu be matu ro God mi uso
binga sari embobo da yei gorase sisira soregari
embo itari bugarase sisira awa bugudo memesi
nembodiba tambadira sisira. Edo matu be
matu ungo mi ro minonu sisera awa be iutara.
19Awasedo ingoda wasiri bebegae awa dodo edo
God da yei wareregewo. Edo ingo awodo awo
God mi ingoda wasiri bebegae awa tupadira.
20Edo umo awodo ari Bada God unemi ingoda yei
goroba seka teta embo buro jiwae be ima jango
indido goroba ari seka budo ira da awodo bave.
Edo Iesu soregari embo God mi itari bugarase

sisira awa matu iji da bugutara awarate amboda
God mi umo sekago itari bugadira. 21 Edo umo
awa utu da atadira te amboda rora berari seka
adira ainde bugadira edo iji ainde God mi Iesu
awa sekago itari bugadira. Edo matu be matu
God mi uso binga sari embobo mi eiawa adira
awa binga eiawa minonu sorase sisira. 22 Edo
Moses mi sisira, ‘Bada God mi binga sari embo
ingoda yei itari bugadira na itiri bugusena da
awodo. Edo binga sari embo emone ingoda embo
nei na. Edo umo ge ro sadira awa ingiwo. 23 Edo
embo ave binga sari embo mi ro sira awa ingae
adera awa embo awa God da embo de da ewoga
ewoga adera edo atae adera.’

24 “Edo God da binga sari embobo berari
Samuel de edo binga sari embobo nenei amboda
bugusera awa ungo berari mi ingodena atera iji
einde ro adira awa minonu sisera. 25 Edo rora
berari ro ingo mi badewa edo ro adira awa God
mi uso binga sari embobo mi sorase sisira. Edo
ro God mi ingoda mamo umbogo da yei adi sari
sisira awa ingoda yei daedo sisira. Edo God
mi Abraham da yei sisira, ‘Nanemi iso orobe
awa ewamei adena. Edo ewamei ari nanemi
ungoda yei adena amimi busu berari da embobo
ewamei adira.’ 26AwasedoGod Iesu jigiri eriri giti
ingoda yei itiri bugira. Edo unemi iri ingo embo
berari ingoda wasiri bebegae awa dodo God da
yei wareregurera. Edo awodo ira awa umo ingo
ewamei ira.”

4
JEW EMBOBO DA GITIJIJIGEGARI PETER DE

JOHN DE BUNDISERA
1 Peter de John de awa embo da ge sise atero

priest babojegari de Jew embobo da tumonde-
bain ari oro simba edo era embobo ainda gitiji-
gari de Sadducee embobo de mi ungoda yei bu-
gusera. 2 Edo ungo awa tini gambari nembodiba
be isera ko Iesu da binga atopapotegari embo
etoto amimi Iesu betedo eririsira da awodo awa
embo betedo sekago eradi ari awa atopatari ge
awasedo tini gambari isera. 3 Edo ungo Peter de
John de bundedo gajari oro da ititisera ainda be
awa tumba jijirisira awasedo. 4 Awarate embo
jiwae be binga awa ingido ge be isera. Edo Iesu ge
be ari embobo da tega awa nembodiba edo 5,000
isira.

5 Edo sipo de Jew embobo da gitijijigegari de
embo nembogamo nenei de agodari da atopa-
potegari de Jerusalem nati da dada isera. 6 Edo
daedo embomei ainde awa priest da bajari Annas
de Caiaphas de John de Alexander de priest
babojegari da orobe embo nenei deda dada isera.
7 Edo ungomi setero Iesu da binga atopapotegari
embobo awa jo da bugusera. Edo ungo embomei
ainda jo da derero embomei amimi ungoda yei
sisera, “Embo amemi ari wasiri goroba de eiawa
awase ititisiri? Edo embo amenda jawo da evi?”

8-10 Setero Peter Asisi Kotopu mi beda ari mi
mina ungoda yei sisira, “Ingo Jew embobo da
gitijijigegari edo embo nembogamo nenei ingo
embo tei ambari eiawa ari wasiri goroba mi etiri
ewamei etira awa nganega ewa awa nanemi ari
wasiri goroba de awaujugano gadewa. Edo Israel
embobo berari awa dowo eiawa gore. Nazareth

nati embo Iesu Keriso da jawo da goroba mi etiri
embo eiawa ewamei be ewamei edo ingoda teda
derido atira. Iesu Keriso embo ingo mi detewo
bebetisira awa God mi etiri eririsira embo amimi
embo eiawa etiri ewamei iutara. 11 Edo jiwari mi
Iesu da jawo da matu be matu sisira,
‘Ingo mando itari embobo mi ganuma ujo ae

isewa edo ganuma awa teta mando da
tutuvi ganuma mi ari ainda sangove inge
iutara.’

12 “Edo busu berari da embo da rawa mi in-
godena soregari katogo ae be ra. Edo ingode
soregari awa Iesu da yei tambadera. Edo Iesu da
jawo da goroba God mi embo da yei ititara embo
amimi ingodena soregadira.”

13 Edo Jew embobo da gitijijigegari Peter de
John de oju ae isera awa gido edo ungo Jew
embobo da giruma da mambudo jiro gari bae
awa gido ungo kove be kove isera. Edo ungo
gosisera Peter de John de awa Iesu gosisera awa.
14 Edo Jew embobo de gitijijigegari awa ungoda
ge mina sari sago ae isera ainda be awa embo tei
ambari ewamei isira awa Peter de John de daedo
derido atiri umo gosisera awasedo. 15-16Awasedo
ungo mi setero Peter de John de dada ari yei
awa doturero edo ungo ungoska ge mina sara
edo sisera, “Ingode embobo einda ro eri? Embo
berari Jerusalem da nati da atima era awa ungo
mi ari wasiri goroba de etera awa gosera. Edo
ingode ungo mi ae awa mana sadera. 17Awarate
embo nenei mi kiki eiawa georase awa ingode
embobo einda yei embo da yei Iesu da jawo da
ge sekago seorase awa sadera.”



ACTS 4:18 xvi ACTS 4:26

18 Awasedo ungo mi setero Peter de John de
sekago totorisera. Torero ungoda yei sisera, “Iesu
da jawo da sekago ge seove. Edo daedo Iesu
awa embo da yei atopatove.” 19 Edo ungo awodo
setero Peter de John de mi mina sisera, “Ingo ro
kotevi God mi nango ingo kera orase sita mo ko
God mi nango umo kera orase siri? 20Nango Iesu
ro iri gosisera edo ro siri ingisera awasedo nango
embo nenei da yei sari awa mana doadera.”

21 Edo ungo awodo setero Jew embobo da gi-
tijijigegari mi ge okain sedo ungoda yei sekago
sisera, “Sekago Iesu da jawo da ge seorase.” Edo
ungo awodo sedo Peter de John de awa wuje-
gurisera. Edo ungo Peter de John de da yei riroga
itari sago ae isera ainda be awa embo berari ro
isira awa gido God jasiga isera awasedo. 22 Edo
embo ari wasiri goroba de isira embo awa mei
singa aera te uso gaeko awa 40 derigari ra.

IESU GE BE ARI EMBOBO GOD MI UNGODA
YEI GOROBA ARI ITARASE SEDO GOSISERA

23 Edo ungo Peter de John de wujegetero ungo
mambudo Iesu ge be ari embobo nenei da yei
mambudo ro Jew embobo da gitijijigegari de
embo nembogamo nenei de mi sisera awa setero
gosisera. 24 Edo ungo awa setero Iesu gebe ari
embobo amimi God manunugurisera. Edo ungo
mi sisera, “Bada God inemi utu de busu de isesa
edo ewa de ainda jo da ro atera awa isesa. 25 Edo
Asisi Kotopumi nangoda umbogo David da yei ge
sisesa. Edo imo ge seteso umo iso agipo embo mi
sisira,
‘Ro edo Jew embobo ae tini gambari eri? Ro edo

embo kiki tepo awodo direri? 26 Edo busu

berari da gitijijigegari nembogamo dada
edo ungo Bada God de soregari embo God
mi itari bugarase sisira ainde embogo adi
sia isera.’

27 “Herod de Pontius Pilate de Jew embobo ae
de Jew embobo de nati einda dada isera edo
iso agipo embo kotopu embo Iesu inemi itaso
bugarase sisesa awa doro betarase kiki dirisera.
28 Edo ungo kiki awodo dirisera awarate ungo
kiki ro dirisera awa ungo mi ro orase jiro buro is-
esa awa isera. 29Awasedo Bada God imo ungoda
ge bebegae nangoda yei setera awa gosesa. Edo
nango iso binga sari da agipo embobo nangoda
yei sadi goroba itigae. 30 Imo ingo kerere edo
embo ewamei ari goroba itigae. Edo iso agipo
embo kotopu Iesu da jawo da ari wasiri goroba
de edo wasiri embo mi matu gae awa dogae are.”

31 Edo ungo God manunugedo atae etero yei
ungo dada isera awa yakawo yakawo isira. Edo
ungo berari Asisi Kotopu mi beda etiri oju ae
sekago God da binga sisera.

GOD IESU GE BE ARI EMBOBO EWAMEI ISIRA
32 Iesu ge be ari embobo awa dada atisera edo

ungoda dipapa de kotari de awa dada bundedo
teta embo da da dipapa de kotari de inge isira.
Edo embo da amemi rora amone naso ra awa sae
ra te rora awa ungo berari mi kando edo budo
isera. 33 Edo Iesu da binga atopatari embobo
awa Iesu da erari awa goroba nembodiba de
atopatido isera. Edo ungo awodo ero God ungo
nembodiba be ewamei isira. 34 Edo ungoda teda
embo da ave rora ae embo awodo aera ainda be
awa ungo kondade mina ara edo isera awasedo.

Edo embo ave busu uso topo awa ori edo isira.
Edo embo nenei awa ungoda mando awa ori edo
isera. Edo ori edo ganu budo isera awa Iesu da
binga atopatari embobo da yei itido isera.

35Edo ungoda teda embo da ave rora ro dipapa
edo isiri embo awa ganu awa nenei itido isera.
36-37 Awasedo Joseph uso busu awa ori edo ganu
awa Iesu da binga atopatari embobo da yei iti-
tisira kando orase. Edo Joseph awa Levi da orobe
ra edo uso ai mi umo Cyprus busu da burisira.
Edo Iesu da binga atopatari embobo mi uso jawo
Barnabas sedo isera, ainda be awa kondade ari
embo.

5
ANANIAS DE SAPPHIRA DE DA KIKI

1-2 Embo da jawo Ananias uso aro Sapphira
de awa ainda atima isera. Edo ungo ro adi
kiki dirido Ananias uso busu topo nenei awa ori
edo ganu nenei awa umo embo jijigurise ganu
nenei awa Iesu da binga atopatari embobo da yei
mambudo ititisira.

3 Edo Peter mi uso yei sisira, “Ananias ro edo
Satan doteso iso joda torido etiri imo Asisi Kotopu
da yei ge busetesi? Imo gano berari God da yei
kando adi arago etesa awarate imo busu ori edo
gano nenei awa imo embo jigesa. Edo ro edo
Satan iso yei awodo eurase beitigae dotesi? 4 Edo
busu awa ori ae giti da awa busu awa iso topo ra.
Edo ori etesa edo gano awa iso topo ra. Ro edo
imo iso jo da ari biae eiedo adi kotesi? Imo naso
yei ge busae ra te God da yei ge busetesa.”

5 Edo Peter awodo setiri Ananias uso ge ingido
durido bebetisira. Edo umo betetiri embo berari
ge awa ingisera awa oju isera. 6 Edo mei singa da
amimi bugudo uso tamo kera edo budo pon da
mambusira. Mambudo gousera.

7 Edo iji tupo simba ise, uso aro totorisira te
umo ro isiri awa gae ra. 8 Edo Peter mi uso
yei sisira, “Se gane gano ingo iu ga mi betewa
mo berari nangoda yei itevita?” Setiri evetu
amimi mina sisira, “En gano berari awa ingoda
yei itera.”

9 Edo umo awodo setiri Peter mi uso yei sisira,
“Ro edo imo iso iu ga kotari da awa edo Bada
God da Asisi Kotopu bagetevi? Edo embo iso iu
govetera awa mangiro ponda derido atera. Edo
ungo mi imo daedo budo ponda mambadera.”

10 Edo Peter awodo setiri evetu awa uso jo da
durido bebetisira. Edo mei singa awa torido
evetu awa betetiri gido budo ponda mambusera.
Edo ponda mambudo uso iu da demo da gousera.
11Edo Iesu gebe ari embobo berari de embo nenei
de binga awa ingido oju be isera.

IESU DA BINGA ATOPATARI EMBOBO ARI
WASIRI GOROBA DE JIWAE BE ISERA

12 Iesu da binga atopatari embobo emboda teda
ari wasiri goroba de jiwae be isera edo wasiri
embo nenei mi matu gae awa edo isera. Edo Iesu
gebe ari embobo berari awa iji berari Solomon da
gaga da dada edo isera. 13 Edo embobo Iesu gebe
ari embobo sapo edo isera awarete embo Iesu ge
be ae edo isera awa kiambu oju edo gido ungo
de daedo dada ae edo isera. 14 Awarate embo
mata Iesu ge be edo isera. Edo embo de evetu de

jiwae be awa Iesu ge be edo Iesu ge be ari embobo
nenei de dada isera. 15Edo Iesu ge be ari embobo
mi ari wasiri goroba de era awa gido embo karu
embobo awa baredo mambudo edo emboro da
besi didiregedo ainda itido isera edo besi nenei
tepo dirido emboro da itido isera. Edo ungo
awodo edo isera ainda be awa ungo kotedo isera
Peter pepeta irirari uso atiti mi karu embobo
apuregarase sedo. 16 Edo Jerusalem nati da nati
demo da awa embo jiwae be ungoda embo karu
egeregari de embo nenei asisi bebegae ungoda
jo da atima isera awa budo bugujegurisera. Edo
budo bugoro ungo mi eoro ewamei edo isera.

IESU DA BINGA ATOPATARI EMBOBO AWA
UNGO MI DEDO GAEDO ISERA

17 Sadducee embobo jiwae be awa priest babo-
jegari de ainda atisera. Edo ungo de priest
babojegari de awa tini gambari isera ainda be
awa embo jiwae Iesu gebe ari embobo awa
ambo ambo edo isera. Awasedo ungo erido ro
adera awa kotisera. 18 Edo ungo Iesu da binga
atopatari embobo awa bundedo embo da gajari
oro da ititisera. 19 Awarate tumba de Bada da
asisi ewamei mi bugudo gajari oro da be awa
pirigurisira. 20 Pirigedo Iesu da binga atopatari
embobo awa budo ponda bugudo ungoda yei
sisira, “Mambudo Jew embobo da tumondebain
ari oro da derido embo da yei wasiri seka da ge
berari awa sewo gore.”

21 Edo asisi ewamei awodo setiri Iesu da binga
atopatari embobo ro sisira awa isera. Edo ungo
sipo tu busedo piri ungo Jew embobo da tumon-
debain oro da torido atopatadi tuturo isera.

Edo priest bajari de embo ainda daedo atisera
amimi setero Jew embobo da gitijijigegari torero
ungo berari dada isera. Edo ungo dada edo
isoro embobo nenei itero gajari oro da Iesu da
binga atopapotegari embobo badi mambusera.
22-23 Awarate isoro embobo gajari oro da mam-
budo ungo Iesu da binga atopatari embobo tam-
bae isera awasedo ungo engenembedo dada ari
yei da bugudo gitijijigegari da yei sisera, “Nango
gajari yei da mambera edo mangiro awa be
batitibedo digari ra edo gajari oro simba ari
embobo awa gajari oro awa edo gogo edo simba
ititaro jirira. Awarate ungomangiro be pirigetero
nango berari torido edo embo da ave tambae
etera.” 24 Edo priest babojegari de Jew embobo
da tumondebain ari oro simba ari embobo da
gitijigari de ge awa ingido ungo Iesu da binga
atopatari embobo awa rawodo eteri awa kotedo
ungo mana mana isera.

25 Edo awodo ero embo da mi torido bugudo
ungoda yei sisira, “Ingewa, embo ingo mi gajari
oro da itititawa awa ungo Jew embobo da tumon-
debain ari oro da embo atopapotera.” 26Awasedo
Jew embobo da tumondebain ari oro simba ari
embobo da gitijigari awa umo simba ari embo de
Iesu da binga atopatari embobo awa badi mam-
busera. Edo ungo mi Iesu da binga atopapotegari
embobo budo sekago buguse ungoda yei usibesi
nei ro aera ainda be awa ungo kotisera embo mi
ungo ganumawawara edo deorase sedo oju isera.

27Edo ungo mi Iesu da binga atopatari embobo
awa budo bugudo setero ungo Jew embobo da
gitijijigegari da dombu da dederigurisera. 28 Edo

Jew embobo da priest gitijigari mi ungoda yei
sisira, “Nango ingoda yei sititara ingo embo einda
jawo da embo atopatowase sititara awarate giu
ro etewa awa. Edo Jerusalem nati embobo berari
awa ingoda atopatari awa ingera. Edo ingo mi
Iesu da betari awa nango mi ari ge awa atopa-
potewa.”

29Edoungo awodo setero Peter de Iesu da binga
atopapotegari embobo nei de mi mina sisera,
“Nango God kera adera te embo kera adi aera.
30 Edo ingo mi Iesu awa benema mi orega da
detewo bebetara te ingodenaso nombu mane da
God amimi jigiri ererara. 31 Edo jigiri eriri edo
goroba de gitijigari yei uso ingo be da ititara. Edo
God mi etiri umo awa gitijigari nembodiba edo
soregari embo iutara. Edo God Israel embobo
da wasiri bebegae awa kotembedo doadi sedo
wasiri bebegae dodo God da yei wareregorase iji
eiawa itutara. 32Edo nango re eiawa atopapotera.
Nango de Asisi Kotopu God mi embo ave umo
kera edo era ainda yei itido ira ainde daedo eiawa
atopapotera.”

33 Edo Jew embobo da gitijijigegari ge awa
ingido tini gambari nembodiba be isera awasedo
ungo kotisera ingode soro Iesu da binga atopatari
embobo eiawa doro betadera. 34 Awarate embo
da ungoda teda Pharisee embo jawo Gamaliel mi
ungoda teda eririsira. Edo umo awa agodari da
atopatari embo gari jiwae edo embo umo sapo
edo gogo edo isera. Edo unemi setiri embo nenei
mi Iesu da binga atopatari embobo awa budo
ponda mambusera. 35 Edo ungo mambero Jew
embobo da gitijijigegari ainda yei, sisira, “Ingo

embobo einda yei ro adi ewa awa kotedo gogo
ewo. 36 Edo iji tupo embo da jawo Theudas awa
embo da teda tembuse umo embo nembodiba
awodo setiri edo embo 400 awodo ungae da dada
isera. Awarate embo mi umo detero betetiri uso
ambojimbi dada etero edo uso jawo atae isira.
37 Edo amboda Rome embobo da gitijigari mi
embo roinge ateri awa ajigurise edo rora ungo
topo mo ro rori awa gosiri Galilee busu embo
jawo Judas eririsira. Edo embo jiwae be umo
ambo ambo isera te embo mi umo detero betetiri
uso ambojimbi sisigaga isera. 38-39Awasedo na in-
goda yei sena, embomei eiawa dowo edo ungoda
yei ro eove ainda be awa ungo ungoda goroba mi
embo da buro edo era awa ungoda buro awa atae
adira te ungo God da goroba mi God da buro edo
era awa ingomi patari sago aera. Edo ingo patadi
adewa awa ingo God ga da embogo adewa.”
Edo umo awodo setiri Jew embobo da gitijijige-

gari Gamaliel ro sisira, awa isera. 40 Edo simba
ari embobo da setero Iesu da binga atopatari
embobo awa budo totorisera. Edo ungo torero
Jew embobo da gitijijigegari mi setero ungo ve-
jisera. Edo ungo awodo edo embo da yei Iesu da
jawo awa atopatorase sisera edo ungo wujeguris-
era. 41 Edo Iesu da binga atopatari embobo awa
Jew embobo da gitijijigegari awa dodo mambuse
yaviri mi jo ato ae isira ainda be awa God mi
ungo awa Iesu awasedo memesi borase ititisira
edo daedo ungo men gae awasedo. 42 Edo iji
berari ungo Jew embobo da tumondebain ari oro
da edo embo da mando da Iesu soregari embo
God mi itari bugarase sisira ainda binga ewamei

awa atopatido isera.

6
UNGOMI EMBOBO 7 AWA GANU SIMBA

ORASE ITITISERA
1 Edo iji amboda Iesu ge be ari embobo da

ajigari awa nembodiba iri Greek ge sari Jew
embobo de edo Jew nati susu Aramaic ge sedo
isera ainde mi ge bagisera. Edo Greek ge sari
Jew embobo amimi sisera, “Ganu kando osisa
ari iji de ungo ingodenaso rorigarori nenei awa
ruvegetera.” 2-3Awasedo Iesu da binga atopatari
embobo 12 amimi setero Iesu ge be ari em-
bobo dada isera. Edo ungo dada etero Iesu da
binga atopatari embobo mi ungoda yei sisera,
“Nango God da ge sari doadera amone biae ra
awasedo nanonamendi ingodenaso teda embo 7
Asisi Kotopu de edo jiro gari mi beda ari awa
eura ewo. Edo awo ingode ganu kando ari buro
awa ungoda yei itoro ore. 4 Edo ingodena awa
ingodenaso iji awa ingodena Godmanunugari de
embo atopatari buro de awa adera.”

5 Edo ungo awodo setero embo berari awa ro
Iesu da binga atopatari embobo mi sisera awa
dipapa isera. Awasedo embomei amimi Stephen
embo jo goroba de edo Asisi Kotopu mi beda ari
de Philip de Prochurus de Nicanor de Timon de
Parmenas deNicolaus Jew embo ae emboAntioch
nati embo Jew embobo da wasiri ambo ambo
edo isira ainde awa ganu boanda ari buro da
ititisera. 6Edo setero embobo 7 awa Iesu da binga
atopatari embobo da diti da bugero ungo God



ACTS 6:7 xxv ACTS 6:13

manunugedo ingo beo da itido buro eiawa orase
ititisera.

7Edo God da atopatari awa rawuse atisira. Edo
Iesu ge be ari embobo da ajigari awa babojise
atisira. Edo Jew embobo da priest jiwae be Iesu
ge be ari embobo isera.

STEPHEN SANDISERA
8 Stephen embo God mi be ewamei edo gogo

isira edo goroba mi beda ari umo embo da teda
ari wasiri goroba de embo mi matu gae awa
edo isira. 9 Awarate Jew embobo da dada ari
oro da ainda embobo jawo sedo era wujegari
embobo amimi Stephen ga ge bagisera. Edo Jew
embobo Cyrene nati embobo de Alexandria nati
embobo de Cilicia busu embobo de Asia busu
embobo de amimi daedo Stephen ga da besora
isera. 10 Awarate Asisi Kotopu mi Stephen da yei
jiro gari nembodiba de ititisira awasedo umo ge
sisira awa embobo amimi uso ge mina sari awa
inono ae isera.

11 Awarate ungo mi embo nenei da yei ganu
itido sisera, “Ingo embo emimi Moses de God de
da jawo da ge biae be siri ingewa awa sewo.”

12 Edo ungo awa setero embobo emimi ge
awodo setero embo de Jew embobo da embo
nembogamo de agodari da atopapotegari de tini
gambari isera. Edo ungo Stephen da yei bugudo
sandido Jew embobo da gitijijigegari nembogamo
da yei mambusera. 13Edo awodo edo embo nenei
mi Jew embobo da gitijijigegari nembogamo da
yei Stephen da jawo da ge busorase budo to-
torisera. Edo embo nenei emimi sisera, “Embo
emimi iji berari ingodenaso tumondebain ari oro



ACTS 6:14 xxvi ACTS 7:5

kotopu de Moses da agodari de da yei ge biae
sedo ira. 14Edonango ingero sisira, IesuNazareth
nati embo mi Jew embobo da tumondebain ari
oro awa arasegedo edo Moses da iji de edo in-
godenaso mamo umbogo da iji de edo bugudo
boroko eindewasiri ambo ambo ewora awa budo
wareregadira awa sevira.”

15 Edo ungo awodo setero edo Jew embobo da
gitijijigegari Stephen awa dombu da ditini edo
uso dombu awa teta asisi ewamei da dombu inge
gosisera.

7
STEPHEN EMBOBO DA YEI GE SISIRA

1 Priest gitijigari nembodiba mi Stephen
nganega isira, “Imo embobo emimi sera awodo
iutasi ta?”

2 Setiri Stephen mi mina sisira, “Nanonona-
mendi edo mama mane naso ge ingiwo. Matu
be matu Abraham umo busu Mesopotamia ainda
atisira edo nati Haran ainda mambae atiri God
nembodiba be edo usasa de mi uso yei bugusira.
3 Edo God umo uso yei bugudo sisira, ‘Iso nati
de edo iso orobe de awa dodo busu nanemi
ujugadena ainda mambuio.’

4 “Edo God awodo uso yei setiri umo busu
Chaldea awa dodo mambudo nati Haran ainda
atima isira. Edo Abraham da mamo betetiri
umo Haran nati awa dodo God mi busu ingode
boroko atera einda budo bugusira. 5Edo iji ainde
God eiawa busu uso yei itae ra edo busu nei
kiambu itae ra awarate God mi uso yei amboda
itadi sari sisira. Edo busu berari eiawa umonde
uso orobe de da topo adira. Edo God adi sari

sisira iji ainde awa Abraham umo kinapeina ae
atima isira. 6 Edo eiawa God mi Abraham da
yei sisira, ‘Iso orobe awa nati nei embobo da
busu da atadera. Edo ungo ainda atise nati
nei embobo awa gaeko 400 awodo agipo adera
awarate ungomi iso orobe awa simba biae adera.
7 Awarate nanemi amenda agipo adera embobo
awa kasadena. Edo nanemi kasano edo iso orobe
einda bugudo yei einda na tumondebain adera.’
8 Edo God awodo Abraham da yei sedo wasiri
tamo kotopu da mendo da pogo diugari awa
ititisira uso adi sari da iwata awasedo. Awasedo
Abraham uso aro awa Isaac betiri Abraham Isaac
da tamo kotopu da pogo mendo awa diugurisira.
Amboda Isaac mi uso mei Jacob da tamo kotopu
da pogomendo da awadiugurisira. Edo Jacob uso
memei 12 da da awodo isira amimi ingodenaso
mamo umbogo isera.

9 “Edo Jacob da memei, Joseph uso nanona-
mendi amimi Joseph da atari ewamei awa gido
ungo ji sedo gido ungo mi umo Egypt busu em-
bobo da yei agipo arase ori isera. Awarate God
daga atima isira. 10 Edo Joseph buria bebegae
jiwae gosise aturi God umo ewamei edo isira. Edo
Pharaoh Egypt embobo da gitijigari nembodiba
da diti da awa Joseph awa embo ewamei awodo
gido isira edo God mi Joseph da yei jiro gari nem-
bodiba be ititisira awasedo Pharaoh mi Joseph
awa uso kondade ari gitijigari awodo ititisira.
Edo itiri Joseph Egypt busu embobo de Pharaoh
da rora berari de awa simba isira.

11 “Edo baimana iji bugusira Egypt busu da
edo Canaan busu da edo ingodenaso mamo um-

bogo Canaan busu da atisera awa indari tam-
bari sago ae etiri memesi nembodiba tambusera.
12 Awasedo Jacob Egypt busu da indari atira
awa binga ingido uso memei itiri mambusera
ingodenaso mamo umbogo awa indari ori orase
awarate ungo Joseph gadi jarisera. 13Edo iji etoto
ungo Egypt busu da mambusera. Edo ungo iji
sangove da esega isera ainde Joseph umo embo
averi awa ungoda yei isaga isira. 14 Awasedo
Joseph binga itiri uso mamo Jacob da yei mam-
busira edo uso orobe ainda ajigari 75 awa budo
Egypt busu da bugarase. 15 Edo Jacob binga awa
ingido umo Egypt wowosisira edo ainda umo de
uso memei de bebetisera. 16 Edo ungo bebetero
ungomi ungoda tamo awa budo Shechem nati da
mambudo gousera. Edo Abraham mi Hamor da
orobe da yei ganu itido embo gowari yei meko to
awa matu burisira ainda gousera.

17 “Edo God Abraham da yei adi sari sisira iji
awa aikambu isira edo ingodenaso mamo um-
bogo da ajigari awa jiwae be isira. 18Edo gitijigari
nembodiba nei Joseph matu atima isira awa gae
amimi Egypt embobo awa gitijigadi tuturo isira.
19Edo gitijigari amimi ingodenasomamoumbogo
gandubedo ari bebegae ungoda yei edo isira. Edo
unemi setiri ingodenaso mamo umbogo mi un-
goda kinapeina memeia awa doro betedo isera.

20 “Edo iji ainde mei ewamei be Moses awa
uso ai da tini da wowosisira. 21 Edo uso ai mi
umo simba isira te umo uso bajari iji awa kariga
tamonde etiri uso ai mi ponda itido betarase
doturisira. Edo ainda dotiri Pharaoh da gagara
mi kumbudo raro isira edo simba isira teta uso

mei topo awodo. 22 Edo umo Egypt embobo
da giruma da mambudo Egypt embobo da jiro
gari awa burisira. Edo umo bajido jiro gari
nembodiba be de edo ari ewagaewa ise edo ge
ewamei sise amimi umo embo nembodiba isira.

23 “Edo Moses uso gaeko 40 etiri iji ainde ko-
tisira na naso nanonamendi Israel embobo awa
esega adena. 24 Edo umo ungo esega ise Egypt
embo da mi Israel embo da awa usibesi iri go-
sisira awasedo umo mambudo umo kondade edo
mina Egypt embo awa detiri bebetisira. 25 Edo
Moses kotisira Israel embobo mi God mi umo
kondade ari unemi ungo wujegadira awa gorase
kotisira te ungo gae isera. 26 Edo iji nei Moses
Israel embobo etoto awa embogo ero gido umo
ungo ari dubo ewamei be orase isira. Edo ungoda
yei sisira, ‘Embomei naso ge ingiu, ingo namendi
ga ra ro edo mina dara evi?’

27 “Setiri embo wasiri biae isira embo nei da
amimi Moses awa miminegetiri demo da yiri uso
yei sisira, ‘Embo amemi iso yei nango gitijijig-
urise edo kasasase goroba ari itero esi? 28 Edo
imo sipe Egypt embo deteso bebetara da awodo
na daso betanase esi ta?’ 29 Setiri gido Moses
Egypt busu awa dodo sumbudo Midian busu da
mambusira. Edo umo ainda atise aro jimbudo
memei etoto da mamo isira.

30 “Edo gaeko 40 atae etiri Moses yei embo atae
da doriri Sinai demo da buro iri asisi ewamei
mi riawo ewarago ise uso yei isaga isira. 31 Edo
Moses awa gido kove edo ri aikambu ujugedo
gadi mambusira. 32Edo Moses aikambumambiri
Bada God da ge javi mi uso yei sisira, ‘Na awa iso
mamo umbogo da God ra Abraham de Isaac de

Jacob de da God ra. Edo Moses God da ge javi
ingido oju mi tei ingo dadara isira edo Moses ri
awa gari ujo ae isira.

33 “Edo Bada God mi uso yei sisira, ‘Iso tei
goru awa kougeio ainda be awa yei imo derido
atesa awa busu kotopu awasedo. 34 Edo na
naso embomei Egypt busu da atera aindamemesi
nembodiba awa gosena. Edo ungoda mendo javi
awa ingido na ungo soregadi wosetena. Edo puio
nanemi imo itano Egypt busu da mambase.’

35 “Edo Moses re Israel embo mi ujo ae isera.
Edo ungo mi Moses da yei sisera imo amemi
nango gitijijigurise edo nango kasase ititisiri sis-
era. EdoMoses re Godmi Israel embobo gitijigido
soregarase itiri bugusira embo awa ra. Edo asisi
ewamei ri eusira ainda Moses mi gosisira amimi
umo kondade isira. 36 Edo Moses re Egypt busu
da edo Ewa Kokoi da ainda ari wasiri goroba de
ungo mi matu gae awa isira edo unemi embomei
gitijigiri Egypt busu dodomambusera awara. Edo
gaeko 40 ungo erigi erigi ise yei embo atae da
tembusera awara edo Moses re ari wasiri goroba
de ungo matu gae awa edo isira awara.

37 “Edo Moses re Israel embobo da yei sisira
God mi binga sari embo na itiri bugusena awodo
itari bugadira edo embo amone ingoda embo nei
na sisira embo awara. 38 Edo Israel embobo yei
embo atae da dada etero edo Moses de daedo
ainda ungode atisira embo awa ra. Edo umone
ingodenaso mamoumbogo de daedo yei embo
atae da atisira awara. Edo iji ainde God mi binga
matawa atari Moses da yei ititisira awawa ingode
namonde ingodenasomamoumbogo de ingorase.

Edo umone doriri Sinai ainda asisi ewamei uso
yei ge sisira ainga atisira awara.

39 “Awarate ingodenaso mamoumbogo Moses
kera ari dipapa ae isera edo umo ujo ae edo Egypt
busu da engenembadi dipapa isera. 40 Awasedo
Aaron da yei sisera, ‘ingodenaso ove kevegae
tumondebain ore. Edo dogae ungo mi ingode
gitijigore. Edo embo Moses ingodena gitijigido
Egypt busu dodo budo bugusira awa ingode umo
ro etiri awa ingode gae ra.’ 41 Edo ungo awodo
sedo ove teta wo cow da mei inge awa kewusera.
Edo awa edo ove kewari da rorou ititisera edo
ungo ungosuka ro isera awasedo bondo isera.
42Awarate God wareregedo ungo dotiri ungo utu
da damana tumondebain isera. Edo binga sari
embo mi gaisera,
‘Israel embobo ingo gaeko 40 yei embo atae da

atise wo dedo rorou edo isewa te ingo
naso yei rorou itae ra. 43 Edo ingo god
Moloch da tumondebain ari mando bo mi
ari edo ingoda god Rephan da damana ove
kewari de da awa ango edo tembuma edo
isewa. Edo ingo ove eiawa tumondebain
adi keusewa awasedo nanemi ingo riroga
bawase itano Babylon edo busu nenei be-
saun ainda mambadewa.’

44 “Edo ingodenaso mamoumbogo yei embo
atae da atise ungo God da tumondebain ari oro
bo mi ari awa ango edo temuma isera. Edo
mando einda torido God tambudo isera. Edo
ungo mando eiawa God mi Moses da yei rawodo
orase sisira awodo isera. 45 Amboda ungoda
mamono betetero ingodenaso mamo umbogo mi

tumondebain ari oro bomi ari awa burisera. Edo
ungo Joshua ga da mambusera edo God mi embo
ungoda giti da awa onduri mambusera ainda
busu budo isera iji ainde ungo tumondebain ari
oro bo mi ari awa ango edo tembuse edo isera.
Edo Joshua da iji de tuturo edo mambudo David
da iji de awa tumondebain ari oro bo mi ari awa
ungode daedo atima isira. 46-47Edo David mi God
da yei awa adi God da jo budoDavidmiGodda yei
sedo gosisira umo awara sari uso tumondebain
ari oro itadi sisira te David da mei Solomon mi
God da tumondebain ari oro awa isira.

48 “Awarate God embo nenei derigedo atima ira
awa mando embo da ingo mi edo era ainda atae
edo ira. Edo God da binga sari embo mi sisira,
49-50 ‘Bada God mi sira utu awa naso gitijigari

da anumba ra edo busu awa naso tei itari
yei ra. Edo mando mo rawodo awa naso
esi? Edo na atadena mo inono ta? Edo na
nasuka utu de busu de awa isena awa ge be
ta mo ko?’

51 “Ingo Israel jariga embobo ingo God da ge
moka be awa ingae edo ewa. Edo ingo awa
teta embo God gae edo era da awodo ra. Edo
God da binga ingoda yei buguteuri awa ingo awa
teta dengoro ambubu da awodo edo ewa. Edo
ingo Asisi Kotopu beitigurewa teta ingoda mamo
umbogo mi matu isera da awodo. 52 Edo ingoda
mamo umbogo mi God da binga sari embobo
berari awa degisera. Edo God da binga sari
embobo matu be matu uso agipo embo dagari
ae da bugari awa minonu sedo isera awa ungo
mi detero bebetegurisera. Edo boroko ingo mi
God mi soregari embo itari bugarase sisira embo

awa indiga edo detewo betetira. 53 Edo ingo mi
agodari asisi ewagaewa mi edo gogo edo ingoda
yei itero bugusira awawa kumbusewa te ingo
awa kera ae etewa.”

EMBO MI STEPHEN GANUMA MI WAWARA
EDO DETERO BEBETISIRA

54 Edo Jew embobo de gitijijigegari Stephen
da ge ingise ungo tini gambari mi di vegise
tini gambari be isera. 55 Awarate Stephen Asisi
Kotopu mi beda ari mi diti utu da edo God da
usasa janiburiri gosisira. Edo Iesu God da ingo
be kena derido atiri gosisira. 56 Edo Stephen mi
sisira, “Giwo utu pirigetiri Iesu God da ingo be da
derido atiri gosena.”

57 Edo awodo setiri embo berari gogo nembod-
iba be tini gambari de dimbudo ingo mi ungoda
dengoro awa gagajegurisera. 58 Edo ungo berari
uso yei sumbudo umobudo nati pondawarawara
isera. Edo umo ponda warawara edo umo
ganuma mi dadi tuturo isera. Edo Jew embobo
da wasiri awodo ra embo amemi embo bekuba
adira amimi ganuma giti awa pigadira awasedo
ungo ungoda ombari tamo da riribori awa totedo
mei singa Saul mi simba arase ititisera.

59 Edo ungo ganuma wawara ise atero Stephen
mi Iesu da yei sisira, “Bada Iesu naso asisi
kumbu.” 60 Edo Stephen awodo sedo baingo
dederi edo gogo dimbudo sisira, “Badaembomei
eiawa wasiri biae eiawa era te ungoda gagi mina
itose ta naso yei ro era awa kotembedo doio.” Edo
umo awodo sise bebetisira.

8
SAUL IESU GE BE ARI EMBOBO DEDO GAEDO

ISIRA
1 Edo Saul embo mi Stephen detero gido sisira

ungo etera awa awara sisira. Edo iji ainde embo
mi Iesu gebe ari embobo Jerusalem nati da awa
be biae be dedo gaedo isera. Edo Iesu ge be
ari embobo berari awa Judea busu da Samaria
busu da sisigaga isera te Iesu da binga atopatari
embobo awa Jerusalem nati da atisera. 2 Edo
embo ewagaewa nenei mi Stephen govedo umo
embo ji nembodiba sisera.

3 Awarate Saul umo Iesu ge be ari embobo da
tumonda ari awa ari atae arase jarise ungoda yei
bebegae edo isira. Edo Saul mi ungoda mando da
torido dada jumburi bugoro Iesu ge be ari embo
de evetu de awa gajari oro da ituri torido isera.

IESU GE BE ARI EMBOBO SISIGAGA ISERA
AMIMI BINGA EWAMEI ATOPAPOTISERA

4 Iesu ge be ari embobo sisigaga isera amimi
yei berari damambudo binga ewamei awa atopa-
potisera. 5 Edo Philip Stephen da otao, awa
Samaria nati nembodiba da mambudo embo
ainda atima isera ainda yei soregari embo God
mi itari bugarase sisira awa atopapotisira. 6 Edo
embo jiwae be umo ro atopapotira awa be ingido
gogo isera. Edo ungo uso ari wasiri goroba de
gido uso ge awa ingido isera. 7Edo Philipmi seuri
asisi bebegae embo jiwae da jo da atima isera
awa gogo de ungo dodo ponda bugudo isera. Edo
embo tei ingo ambujegari embobo jiwae de gainti
jupiti ari embobo de awa ewagaewa edo pepeta

edo isera. 8Awasedo Samaria nati nembodiba da
embobo awa yaviri nembodiba isera.

9 Edo jone sapuri embo da jawo Simon awa
nati ainda atima isira edo iji berari umo jone
neinde kainde awa euri embo kove be edo isera.
Edo umo iji berari umo umosuka awa embo
nembodiba awodo sedo isira. 10 Edo Samaria
nati embobo embo nembogamo edo embo tepo
awa uso ge awa dengoro edo isera. Edo ungo mi
sisera, “Embo emone ge be embo nembodiba ra
God da embo goroba de ra.” 11Edo iji tupo atae be
uso jone sapuri mi euri embo kove be edo isera
awasedo ungo uso ge awa be ingido gogo edo
isera. 12Awarate boroko Philip mi Iesu Keriso da
binga ewamei de God mi gitijigadira iji de ainda
binga awa setiri gido ungo ge be isera. Ge be
edo embo de evetu de umo mi ewamei ari wasiri
awa isera. 13 Edo Simon umo daedo ge be awodo
kotedo umo mi ewamei ari wasiri awa isira. Edo
umo Philip ga daedo asusu bedo atise Philip mi
ari wasiri goroba de edo isira edo wasiri embo
mi matu gae awa edo isira awa gido umo kove be
isira.

14 Edo Iesu da binga atopapotegari embobo
Jerusalem nati da atima isera awa Samaria nati
embobo God da ge awa bari binga ingido gido
Peter de John de awa itero mambusera. 15 Edo
ungo bugudo Iesu ge be ari embobo awa Asisi
Kotopu borase sedo ungoda jawo da God ma-
nunugurisera. 16 Edo ungo awa umo mi ewamei
ari wasiri awawa Iesu da jawo da kumbusera te
da rawaindaAsisi Kotopu awawosae be ra. 17Edo
Peter de John de ungoda ingo ungoda kopiri da
itero ungo Asisi Kotopu burisera.

18-19 Edo Simon Iesu da binga atopapotegari
embobo mi ungoda ingo ungoda kopiri da itero
Asisi Kotopu burisera awa gido edo ganu Peter
de John de da dombu da itido ungoda yei sisira,
“Embo ave naso ingo uso kopiri da itano edo
Asisi Kotopu borase sedo goroba eiawa naso yei
itigave.”

20Setiri Petermi uso gemina sisira, “Imo kotesa
imo ganu mi God da kando eiawa ori adesa. Edo
imo awodo adesa awa imo de iso ganu de awa
riawo euse matawa atari yei ainda mambadesa.
21 Edo iso jo awa God da diti da awa awara ae ira
awasedo imo awa buro einda kondade ari sago
ae ira. 22 Edo iso kotari biae eiawa dodo Bada
God da yei wareregedo edo iso kotari biae eiawa
kotembedo doarase sedo gio. 23 Edo na gosena
iso jo awa dipapa nembogamo bebegae mi beda
ari ra. Edo iso wasiri bebegae mi imo awa digido
gogo arira.”

24 Edo Peter awodo setiri Simon mi Peter de
John de da yei sisira, “Doawo ari bebegae inemi
setesa awa naso yei eure ta sedo gosena naso
jawo da God manunugegave.”

25Edo ungo Jerusalemnati damambuse God da
binga ewamei awa Samaria busu da nati berari
da atopapotisera.

PHILIP ETHIOPIA BUSU EMBO TAMBUSIRA
26 Bada God da asisi ewamei mi Philip da yei

sisira, “Iso rora sia edo ijari kena awodo wosedo
yeio emboro Jerusalem nati da edo Gaza nati da
mambari edo emboro yei embo atae da jo da
awodo mambari ainda mambuio.” 27-28 Edo asisi
ewamei awodo Philip da yei setiri, Philip sia edo



ACTS 8:29 xxxvii ACTS 8:33

mambusira. Edo iji ainde Ethiopia busu da evetu
gitijigari da gayapa simba ari embo awa uso busu
topo da sekago engenembedo mambusira. Umo
Jerusalem nati da tumondebain adi mambudo
edo umo uso nga wo mi jumbudo ira ainde da
engenemburira. Edoumomambuse God da binga
sari embo Isaiahmi jiwari jiusira awa ajigurisira.
29Edoumoawaajiguriri Asisi Kotopumi Philip da
yei sisira, “Mambudo nga wo mi jumbutira ainda
demonda atio.”

30 Setiri Philip nga ainda sumbudo mambusira
edo Ethiopia busu embo awa God da binga
sari embo Isaiah da jiwari awa ajiguriri ingisira
awasedo Philip mi uso yei sisira, “Imo ro ajig-
uresa ainda be mo gosesi ta?”

31 Setiri Ethiopia busu embo amimimina sisira,
“Embo da amemi jiwari eiawa naso yei ujugae
ari mo na rawodo edo geni?” Edo umo awodo
sedo Philip da yei sisira, “Imo einda viti nangae
anumbase.”

32 Edo jiwari da tano umo ajigurisira amimi
sisira,
“Ungo mi umo budo yisera awa teta ungo mi wo

sheep awa dari yei da budo mambarago
isera. Edo embo mi wo sheep da mei da
tamo tu botu awa diugeoro egoro sae atima
era da awodo embo emimi javi da ro ae
isira. 33 Ungo mi umo usibesi isera edo
kasari da edo gogo edo itae isera. Edo
embo amemi embo umo atima isira iji
ainde atima isera ainda wasiri bebegae
awa ujugeri? Edo wasiri bebegae amimi
etiri umo bebetisira.”

34 Edo Ethiopia busu embo nembodiba emimi
Philip da yei sisira, “Se gane binga sari embo mo
embo mo amende siri? Umo umosuka awa sita
ko embo nei awa siri?” 35Setiri Philipmina jiwari
tano einda tuturo edo Iesu da binga ewamei awa
ujugurisira.

36 Edo ungo emboro da wosedo periko umo
atisira yei ainda bugusera. Edo ungo ainda
bugero Ethiopia busu embo amimi sisira, “Umo
eire edo rora ro mi inemi na einda umo mi
ewamei adesa awa gajita?”

37 Setiri Philip mi mina sisira, “Imo jo iso berari
mi ge be adesa awa umo mi ewamei ari wasiri
awa badesa.”
Setiri Ethiopia busu embo amimi mina sisira,

“Na Iesu Keriso awa God da mei awa ge be ena.”
38 Edo awodo sedo setiri nga jigari embo awa

nga etiri petetiri Ethiopia busu embo de Philip
de ungo etoto umo da wowosisera. Edo ungo
wosedo Philip umo mi umo ewamei isira. 39 Edo
ungo umo dodo vitero Bada God da Asisi mi
Philip budo mambusira. Edo Ethiopia busu da
evetu gitijigari da gayapa simba ari embo Philip
sekago gae rate umo uso busu da engenembedo
jo yaviri mi uso jo beda edo atiri mambusira.
40 Edo Philip awa Ashdod nati da bugusira. Edo
dodo umomambuse nati berari da binga ewamei
awa minonu sise mambudo edo Caesarea nati da
mambusira.

9
PAUL USO WASIRI BEBEGAE DODO GOD DA

YEI WAREREGURISIRA

1 Edo eiawa berari iri Saul uso goroba berari
budo dada edo Bada da ambojimbi usibesi ise
sedo isira unemi ungo berari awa dari betorase.
2 Awasedo umo priest babojegari da yei mam-
budo Jew embobo da dada ari oro Damascus nati
da ainda gitijijigegari mi umo sia orase uso yei
umo averi awa ove edo itarase sedo gosisira.

3 Edo Saul Damascus nati da mambutiko nati
aikambu bugiri utu da usasa parara de mi umo
jiroroka edo janiburisira. 4 Etiri edo Saul busu
da durido wosetiri ge javi Saul mi ingisira amimi
uso yei sisira, “Saul Saul imo roedo na dedo gaedo
esi?”

5 Edo ge awodo setiri Saul mi nganega isira,
“Bada, imo averi?”
Setiri ge javi mi sisira, “Namone Iesu inemi

dedo gaedo esa embo awa ra. 6Erido nati da torio
edo ainda embo da amimi ro esi awa sari gase.”

7 Edo embo nenei Saul ga da mambusera awa
petedo kove be edo ge nei da ro sae isera. Edo
ungo ge javi ingisera te embo da ave gae isera.
8 Edo Saul erido diti pirigurisira te umo diti guba
isira awasedo ungo mi umo ingo da jigido budo
Damascus nati da totorisera. 9 Edo iji tamonde
umo yei gae edo nei ro indae atisira.

10 Iesu ge be ari embo da jawo Ananias awa
Damascus nati da atima isira. Edo Ananias eturo
iri ainda Bada mi uso yei sisira, “Ananias.”
Setiri Ananias mi mina sisira, “Bada na eire.”
11 Setiri Badami uso yei sisira, “Sia edo emboro

jawo Dambu Derari da mambudo edo Judas da
mando da Tarsus nati embo jawo Saul awa jawo
seio. Edo umone God manunugurise atirari gido

imo kove adesa. 12 Edo eturo da umo garago
isira embo jawo Ananias amimi bugudo Saul yei
sekago garase ingo uso kopiri da itira.”

13 Edo Bada awodo setiri Ananias mi mina
sisira, “Bada embo jiwae mi embo emimi ari
wasiri bebegae iso gebe ari embo Jerusalem at-
era ainda ira awa setero gosana. 14 Edo priest
babojegarimi umo goroba ari itido itero embo iso
jawo sera awa bundadi sedo edo Damascus nati
da bugira.”

15 Edo Ananias awodo setiri Bada mi uso yei
sisira, “Nanemi Paul na kera arase katabetena.
Edo unemi naso jawo awa Jew embobo ae de
ungoda gitijijigegari nembogamo de edo Jew
embobo ungoda jawo nei Israel embobo Israel
embobo da yei isaga arase budo demo da itena
awasedo uso yei mambuio. 16 Edo na nasuka uso
yei rora berari naso jawo da awa sedo memesi
tambadira awa uso yei ujiji ano gadira awasedo
uso yei da mambuio.”

17 Edo umo awodo setiri Ananias mambudo
mando da torido uso ingo Saul da kopiri da
ititisira. Edo ingo ititise uso yei sisira, “Namendi
Saul Bada mi na iso yei itiri bugena. Edo Iesu
umo umosuka imo Damascus nati da bugadi sedo
buguteso iso yei bugutara embo amimi na iso
yei itiri bugena. Edo imo yei sekago gasase edo
imo Asisi Kotopu mi beda arase itiri na iso yei
bugena.” 18 Edo Ananias awodo setiri rora wo
kauka inge amimi Saul da diti da edo wosetiri
umo yei sekago gosisira. Edo Saul umo erido
umo mi ewamei ari wasiri awa burisira. 19 Edo

umo awa budo indari indiri uso goroba sekago
bugusira.

SAUL JEW EMBOBO DA DADA ARI ORO DA
ATOPAPOTISIRA

20 Edo Saul iji tupo ambojimbi Damascus nati
da atima isira ainde atisira. Edo simba ae umo
Jew embobo da dada ari oro da mambudo Iesu
da jawo da atopatadi tuturo isira. Edo umo Iesu
awa God da mei awa atopapotisira.

21 Edo embo berari uso atopatari ingisera awa
be kove be edo sisera, “Embo re emimi Jerusalem
nati da embo ave Iesu da jawo sedo era awa
deuri betedo era. Edo Iesu ge be ari embobo
awa bundedo baredo priest babojegari da yei
mambadi sedo einda bugira.”

22Awarate Saul jamo jamo ae mata atopapotise
goroba isira. Edo umo Iesu awa soregari embo
God mi itari bugarase sisira awa isaga be atopa-
potisira awasedo Jew embobo Damascus nati da
atima isera awa uso ge mina sari sago ae isera.

23-24 Edo iji jiwae atae etiri Jew embobo dada
edo Saul doro betarase kiki dirisera awarate
Saul ungo ro adi kiki direra awa ingisira. Edo
iji de tumba de Saul da gitopo embobo awa
nati da puga jiroroka ari da mangiro be awa
diti jimba edo isera umo doro betarase simba
ise. 25 Awarate tumba de Saul da ambojimbi
mi kokora kandiga da umo awawa jurugedo nati
puga ganuma mi digido jiroroka ari mando inda
ainda diumba da awodo itero wowosisira.

SAUL JERUSALEM NATI ESEGA ISIRA

26 Saul Jerusalem nati da mambudo ambojimbi
de dada adi sedo dipapa isira te ungo umo ambo-
jimbi awa ge be ae isera. Edo ungo berari umo
oju isera. 27 Awarate Barnabas mi umo kondade
edo umo budo Iesu da binga atopatari embobo da
yei mambusira. Edo budo mambudo Saul umo
emboro da pepeta ise Bada gosisira edo Bada uso
yei ge sisira awa ungoda yei ujugurisira. Edo
ungoda yei daedo sisira Saul Damascus ainda
Bada da jawo da oju ae atopapotisira awa sisira.
28 Edo umo awodo setiri Saul daedo atisira. Edo
umo ungode daedo atise Jerusalem nati da jiroro
ise oju ae Iesu da jawo da atopatido isira. 29 Edo
umo daedo Greek ge sari Jew embobo de Iesu
da jawo da ge sise edo ge kasedo isira te ungo
iji budo umo doro betarase awa eura ise atima
isera. 30 Edo nanonamendi ge eiawa ingido Saul
budo Caesarea nati da wosedo Tarsus nati da
itero mambusira.

31 Edo Iesu ge be ari embobo Judea busu da
edo Galilee busu da edo Samaria busu da awa
dubo jamo jamo de atisera. Edo Asisi Kotopu mi
kondade edo isira edo Iesu ge be ari embobo awa
Bada sapo isera awasedo Iesu gebe ari embobo
ungoda tumonda ari de ungoda ajigari de awa
nembodiba isira.

PETER LYDDA NATI DE JOPPA NATI DE ESEGA
ISIRA

32 Peter yei berari da teuma isira. Edo iji da
umo Iesu gebe ari embo nati Lydda da atima isera
awa esega isira. 33 Edo Peter ainda mambudo
embo jawo Aeneas awa tambusira. Edo Aeneas
awa tamo uso berari awa ambari awasedo umo

erae be gaeko 8 awodo uso besi da pasido atima
isira. 34 Edo Peter umo tambudo uso yei sisira,
“Aeneas Iesu Keriso mi iri iso tamo awa sekago
ewamei ira awasedo erido iso opi bojeio.” Setiri
Aeneas iji da amimi eririsira. 35 Edo embo be-
rari Joppa nati da edo busu gewoto da ewa be
aikambu atima isera awa embo awa gido ungoda
jo Bada da yei wareregurisera.

36Edo Joppanati ainda Iesu ge be ari evetu jawo
Tabitha atima isira. Uso jawo Greek ge mi jivedo
era awa Dorcas. Edo iji berari umo embo da yei
ewamei edo isira edo embo rora ae embobo awa
kondade edo isira. 37Awarate iji ainde umo karu
edo bebetisira. Edo ungomi uso tamo awa segedo
diumba inda ainda ititisera. 38Edo Joppanati awa
Lydda nati aikambu awasedo ambojimbi Joppa
nati da atima isera amimi Peter Lydda nati esega
ira awa binga ingido binga embo etoto da yei
uso sorase sisera. Edo binga sisera sedo gosera,
“Nangoda yei burigi be buguio.”

39Edo Peter binga awa budo sia edo binga budo
bugusera embobo etoto ainde da mambusira.
Edo umo mando ainda bugiri budo diumba inda
ainda budo vivitisera. Edo rori garori berari awa
Peter joda itido ji sise Dorcas umo wasiri de atise
ombari digari edo isira awa uso yei ujiji edo isera.

40Edo Peter mi setiri ungo yei awa dodo ponda
mambusera. Edo ungo mambero Peter baingo
dederi edo God manunugurisira. Edo evetu
betari da yei wareregedo sisira, “Tabitha eri.”
Setiri umo uso diti pirigedo Peter gido erido
anumburisira. 41 Edo Peter uso ingo da budo
kondade etiri eririsira. Edo umo eriri Peter Iesu

ge be ari embobo de rori garori de jawo setiri
bugero umo wasiri de ungoda yei ititisira. 42 Edo
binga ari wasiri goroba einda awa Joppa nati
embobo berari da ravetiri embo jiwae be Bada ge
be isera. 43Edo Peter Joppa nati da iji ribori bewo
andiso segari embo da jawo Simon ainda mando
ainda atima isira.

10
PETER DE CORNELIUS DE

1Embo Jewaeuso jawoCornelius awaCaesarea
nati da atima isira. Edo umo awa isoro em-
bobo 100 ainda gitijigari. Edo isoro ari embobo
eiawa Italy busu da embogo ari embobo sedo
era. 2 Edo Cornelius awa umo God sapo edo
isira. Umo de uso orobe de God tumondebain
edo isera. Edo umo Jew embobo rora egeregae
awa kondade nembo be edo isira edo iji berari
God manunugedo isira. 3 Iji da ongobo soropu da
digagara ise God da asisi ewamei totoriri gosisira.
Edo torido uso yei sisira, “Cornelius.”

4 Setiri Cornelius oju edo asisi ewamei ditini ise
sisira, “Embo nembodiba imo ro dipapa esi?”
Edo umo awodo setiri asisi ewamei mi mina

sisira, “God uso yei ge seso ingira edo rora egere-
gae embobo da yei ro esa awa gosira edo umo imo
ruvegae ra. 5 Edo boroko embobo itio Joppa nati
da mambudo embo jawo sedo era Simon Peter
awa bore. 6Wo andiso segari embo jawo Simon
ainda mando ewa bengi da ainda atima ira edo
uso mando da Peter awa tambadesa.”

7 Edo asisi ewamei Cornelius da ge awa sedo
mambutiri Cornelius setiri uso agipo embobo

etoto de isoro embo da de totorisera. Edo isoro
embo eiawa God sapo edo isira edo iji berari
Cornelius da dipapa awa simba edo isira. 8 Edo
Cornelius Anela ro sisira awa ungoda yei setiri
getero ungo itiri Joppa nati da mambusera.

9Edo iji nei ungomambudo Joppa nati aikambu
ero iji beo da Peter Godmanunugadi sedomando
sa da gaga da vivitisira. 10 Edo umo beji etiri
indari indae etira awa dipapa isira. Edo ungo
indari sia ero Peter eturo da garago isira. 11Umo
utu pirigetiri gosisira. Edo utu pirigetiri umo rora
bo nembodiba awa uso begiti 4 ainda jigari busu
da wosarago iri gosisira. 12 Edo bo nembodiba
ainda jo da awawomane pepeta edo isera edowo
akogedo isera edo ri memei ainda atisera. 13 Edo
Peter awa gosiri ge javi mi uso yei sisira, “Peter
erido wo da dedo indio.

14 Awarate Peter mi sisira, “Bada, awodo aera.
Na mana wo da eiawa indadena. Edo awa naso
aera edo wo mane eiawa Jew embobo da agodari
mi sira awa bebegae ra. Edo wo mane eiawa
bebegae edo dongono de ra.”

15 Edo Peter awodo setiri ge javi mi sekago uso
yei sisira, “Ro God mi indorase awara sira awa
indari bebegae awodo seose.”

16 Edo Peter wasiri eiawa iji tamonde gosisira.
Edo bo nembodiba awa sekago utu da vivitisira.

17Edo Petermanamana edo rora gosisira ainda
be mo rori awa kotise atisira. Edo rora eiawa
berari iri embo Cornelius mi itiri bugusera awa
Simon da mando awa tambudo uso mando be
da derido atisera. 18 Edo ungo derido atise gogo

dimbudo sisera, “Esega embo da jawo Simon
Peter einda joda atita?”

19 Edo Peter rora gosisira ainda be awa gadi
jarise atiri Asisi Kotopu mi uso yei sisira, “Gi
embo tamonde awa imo embo bugera. 20 Sia
edo ungoda yei woseio. Edo nanemi ungo iteno
bugera awasedo jegigi eose ta ungode daedo
mambuio.”

21 Edo umo awodo setiri Peter wosedo embobo
ainda yei sisira, “Namone ingo eura ewa embo
awa ra. Edo ingo roedo bugevi?”

22 Setiri ge mina sisera, “Isoro embobo da
gitijigari Cornelius mi itiri bugera. Edo umo
awa embo ewamei edo God tumondebain edo ira
edo Jew embobo berari umo sapo nembodiba be
edo era. Edo God da asisi ewamei mi uso yei
siutara iso ge ingarase edo imo oru ari usomando
esega asase.” 23 Edo ungo awa setero Peter mi
ungoda yei sisira, “Toriwo edo tumba awasedo
einda atave.”
Edo sipo nei Peter sia edo embomei ainde

mambusira. Edo nanonamendi nenei Joppa nati
da atima isera awa daedo mambusera. 24 Edo
sipo nei ungo Caesarea nati da bugusera ainda
Cornelius de uso orobe de otatao de bugorase
sisira awa Peter simba ise ainda atisera. 25 Edo
Peter toradi iri Cornelius umo tambudo uso jo
da baingo dederi edo umo tumondebain isira.
26 Awarate Peter mi umo kondade etiri eriri uso
yei sisira, “Erio ko na awa embo teta imo inge ra.”

27 Edo ungo mando da totorise Peter Cornelius
da yei ge sise totorisira. 28 Edo torido embo jiwae
be dada edo atero gido Peter ungoda yei sisira,
“Ingo ingosuka gosewa nangoda agodari mi sira

Jew embobo awamana Jew embobo ae awa esega
adera edo otaomana adera. Awarate Godmi naso
yei isaga etira awa na wasiri eiawa ambo ambo
ari awa doadena. 29 Edo imo na buganase binga
iteso mambutara awa na ujo ae aerate bugena.
Edo boroko na iso yei sedo gosena imo ro edo na
buganase binga itesi?”

30 Setiri Cornelius mi mina sisira, “Iji tamonde
atae iutara ainde ongobo de na naso mando da
atise God manunugurana. 31 Edo iji ainde embo
da bo parara biribiri ari awa ombudo naso jo
da derido siutara, ‘Cornelius God mi iso ge awa
ingido edo iso buro ewagaewa awa kotemburara.
32 Edo embo da itio Joppa nati da embo jawo
Simon Peter awa mambudo soro bugare. Edo
umo awa esega embo, wo andiso segari embo da
jawo Simon ainda mando ise ewa be da atima ira
embo ainda mando da atira.’ 33 Awasedo burigi
be na imo bugasase embo iteno mambutitara.
Edo imo bugeso na iaviri ena. Edo nango berari
einda dada edo Bada mi nangoda yei ge ro berari
sasase siutara awa saso gadi simba era.”

34 Setiri Peter ungoda yei ge sadi tuturo isira,
“Na boroko gosena God embo berari awa inono
da simba edo ira. 35 Edo embo amemi God sapo
edo ro ewamei awa edo ira awa God embo awa
dipapa edo ira. Uso rorobe rori awa kotae ra.
36 Edo ingo binga awa God mi Israel embobo
da yei itiri bugusira awa gari ra. Edo binga
emone binga ewamei God mi bega Iesu Keriso
busu da embo berari da gitijigari ainda yei awodo
ititisira. 37 Edo ingo gari ra Galilee busu da
rora nembodiba tuturo isira edo Israel da busu

berari da isira. Edo wasiri isira eiawa John umo
mi ewamei ari embo da atopatari amboda isira.
38 Edo ingo Iesu Nazareth nati embo awa gari ra.
Edo ingo gosewa God mi uso yei Asisi Kotopu de
gorobe de ititisira. Edo God awa ungae daedo
ra awasedo umo yei berari da tembuse embo
berari da yei ewamei adi isira edo embo Satanmi
uso goroba mi sandidigari awa euri ewamei edo
isera.

39 “Edo nango awa berari gosisera Jew embobo
da busu da edo Jerusalem nati da awa ingoda
yei sera. Edo embo ne eiawa benema mi orega
da detero bebetisira. 40 Awarate umo betetiri iji
tamonde atae etiri God mi umo jigiri eririsira.
41 Edo umo etiri erido umo embo berari da yei
isaga aerate nango umode indari indero nangoda
yei isaga isira awa Godmi matu sia edo nango mi
ro gosisera awa sadi umo isaga isira. 42 Edo umo
goroba de nango mi binga ewamei awa embo
atopatorase sisira. Edo nango gosera Godmi umo
embo bebetegari de wawasiri de awa kasarase
ititisira awasedo God mi nango mi embo awa
umo awa atopatorase sisira. 43 Edo God da binga
sari embobo berari mi ge sisera embo ave umo ge
be adira awaGodmi uso jawo da gorobami embo
ainda wasiri biae awa kotembedo doadira.”

JEW EMBOBO AE ASISI KOTOPU BURISERA
44 Edo Peter ge sise atiri Asisi Kotopu embo uso

ge ingise atisera ainda yei wowosisira. 45Edo Jew
embobo Iesu ge be edo isera Joppa nati da atima
isera awa Peter ga bugusera awa kove be isera
ainda be awa God embo Jew embobo ae de daedo

kando Asisi Kotopu awa itira. 46 Edo Jew embobo
ae ge re neinde kainde embo gae awa sedo edo
ungo God jasiga isera.

47 Edo Peter mi sisira, “Embo amemi embomei
eiawa umo mi ewamei ari wasiri awa beorase
beitigaera.” 48 Edo Peter awodo sedo setiri ungo
mi Iesu Keriso da jawo da ungo umo mi ewamei
isera. Edo ungo awodo etero ungomi Peter daedo
iji tupo atarase sedo gosisera.

11
PETER JERUSALEM NATI DA ENGENEM-

BURISIRA
1 Iesu da binga atopapotegari embobo de

nanonamendi Judea busu da awa binga Jew em-
bobo ae awa God da ge awa betera awa ingisera.
2 Edo Jew embobo nenei awa embo Jew egeregae
awa Jew embobo dawasiri awa ambo ambo orase
dipapa isera awasedo Peter Jerusalem nati da
vitiri embomei amimi Peter ga da ge bagisera.
3 Edo ungo mi umo tu burise sisera, ‘Imo embo
Jew embobo ae awa esega ise edo ungo wasiri
tamo kotopu damendo da andiso diwari awa bae
embomei awa ungoda mando da esega ise daedo
indari indewosa.” 4 Awasedo Peter mi tuturo da
edo ro isiri awa ungoda yei sisira.

5Edo Peter ungoda yei sisira, “Na Joppa nati da
God manunugurise atise edo eturo arago isena.
Edo eturo arago ise edo rora teta bo nembodiba
sangove sangove jigido itari wosari inge isira.
Edo wosedo naso demo da pepetisira. 6Edo diti jo
da isena awa wo pepeta edo ira edo wo akogedo
ira edo ri memei mane egeregari awa gosisena.

7 Edo na ditini eno ge javi ingisena amimi naso
yei sisira, ‘Peter erido dedo indigae.’

8 “Awarate nanemi sisena, ‘Bada awodo aera.
Edo na indari indapu awa indae ra.’

9 “Edo sekago ge javi utu da mi sisira, ‘Ro God
mi etiri ewamei etira awa inemi biae awa seose.’
10 Edo iji tamonde eiawa edo bo nembodiba awa
utu da sekago vivitisira.

11 “Edo iji ainde embo tamonde Caesarea nati
embo da amimi naso yei itiri bugusera awa
bugudo mando na atima isena ainda bugusera.
12 Bugero Asisi Kotopu mi naso yei sisira em-
bomei eiawa jegigi eose ta daedomambuio sisira.
Edo nanonamendi 6 Joppa nati da atima isera
eiawa nangae daedo Caesarea nati da mambudo
nango Cornelius da mando da totorisera. 13 Edo
nango torero Cornelius mi umo asisi ewamei uso
mando da derido atiri gosisira awa nangoda yei
sisira. Edo anela mi uso yei sisira, ‘Embo da itio
mambudo Joppa nati da embo jawo Simon Peter
sedo era awa bare. 14 Edo unemi God mi embo
soregadira ainda emboro awa iso yei ujugadira.
Edo imo uso ge ingadesa awa God mi imo de iso
orobe de awa soregadira.’

15 “Edo umo awodo setiri na ge sadi tuturo
eno iji ainde Asisi Kotopu ungoda yei wowosisira
teta tuturo da ingodenaso wowosisira da awodo.
16 Edo umo wosetiri na Bada mi ro sisira awa
kotemburisena, ‘John umo mi embo ewamei ira
te God awa Asisi Kotopu mi ingo ewamei adira.’
17 Edo ingodena Iesu Keriso gebe isera iji ainde
God mi kando Asisi Kotopu ingodenaso yei iti-
tisira iji ainde ge be isera. Edo Godmi ingodenaso

yei etiri isaga etira kando da awa embobo Jew ae
da yei daedo ititara.”

18 Edo ungo Peter mi ge sisira awa ingido tu
sumbari awa doturisera. Edo ungo God jasiga
ise sisera, “God embobo Jew ae de daedo ungoda
wasiri bebegae dodo God da yei wareregorase iji
itira. Edo umo ungoda yei wasiri mata awa atari
borase iji itira.”

EMBOBO JEW AE ANTIOCH NATI DA AWA
BINGA EWAMEI INGISERA

19 Embomei mi Stephen awa detero bebetisira
iji ainde Iesu ge be ari embobo da yei dedo gaedo
ari iji bugusira. Edo iji ainde dedo gaedo ari
mi etiri Iesu ge be ari embobo yei berari da
sisikakain isera. Edo embo nenei awa yei ribori
be mambudo Phoenicia busu da edo Cyprus in-
gigi da edo Antioch nati da mambusera. Edo
ungo yei eindamambudo binga awa Jew embobo
da yei sedo isera embo Jew ae ainda yei sae.
20 Awarate Iesu ge be ari embobo nenei Cyprus
ingigi embobo de Cyrene nati embobo de mi An-
tioch nati da mambudo binga awa embo Jew ae
ainda yei minonu sisera. Edo ungo mi embomei
awa Bada Iesu da jawo da binga ewamei awa
atopapotisera. 21Edo Bada goroba nembodiba de
daedo buro isira edo embo jiwae be ge be edo
Bada da yei wareregurisera.

22 Edo eiawa isira ainda binga awa Iesu da
embo teotopo Jerusalem nati da atima isera
amimi ingido gido ungomi Barnabas Antioch nati
da itero mambusira. 23Edo umo ainda mambudo
God mi embomei awa ewamei isira awa gido
iaviri be isira. Edo ungoda yei esusu ititise sisira,

“Ingo ingoda jo berari mi Bada da yei saboa ewo.
Edo umo ambo ambo ari awa dove.” 24 Edo
Barnabas awa embo ewamei na. Edo umo goroba
de Iesu ge be edo isira edo uso jo awaAsisi Kotopu
mi beda isira. Edo embo jiwae be Bada da yei
puma isera awa umo ge be edo isera.

25 Edo Barnabas Tarsus nati da Saul eura adi
mambusira.
26 Edo umo tambudo budo Antioch nati da budo
bugusira. Edo ungo etoto nati ainda gaeko da
atisera. Edo ungo ainda atise ungo iji berari
Iesu da embo topo ainde dada ise embo jiwae be
atopatido isera. Edo Antioch nati da ainda tuturo
edo Iesu ge be ari embobo awa jawo Christian
sisera.

27 Edo iji ainde binga sari embobo Jerusalem
nati dodo Antioch nati da wowosisera. 28 Edo
ainda teda embo da jawo Agabus mi erido umo
Asisi Kotopu da goroba mi sisira baimana iji
awa busu jiwae be da yei bugadira sisira. Edo
amboda Claudius awa Rome embobo da gitijigari
nembodiba isira iji ainde baimana awa bugusira.
29Awasedo ambojimbi mi sisera, “Ingodena dada
ingodenaso yei inono gido ingode ingodenaso
nanonamendi Judea busu da atima era awa in-
gode kondade adera. 30 Edo ungo awa sedo
Paul de Barnabas de awa itero ganu budo embo
Iesu da teotopo ainda gitijijigegari da yei budo
mambusera.

12
HEROD EMBO IESU DA TEOTOPO AWA DEDO

GAEDO ISIRA

1 Iji ainde Herod embo Iesu da teotopo awa
dedo gaedo adi tuturo isira. 2 Edo setiri ungo mi
John da namendi James awa kasiwo mi dorisera.
3 Edo Herod da wasiri eiedo emi Jew embobo
iaviri etero gido setiri ungo mi Peter bundisera.
Edo eiawa isira iji awa Jew embobo ambe bajari
siwo yeast ae indido isera iji ainde. 4Edo ungomi
Peter bundedo gajari oro da isoro embobo diti 4
mi simba orase ititisera, isoro emboboditi 4 ainda
teda embo 4 mi. Edo Herod umo kotisira awa
jarusegari bondo atae ari umo Peter awa ungoda
yei arapa da itari kasadera awa kotisira.

5 Awasedo isoro embobo umo simba edo gogo
isera edo Peter gajari oro da atisira. Awarate
embo Iesu da teotopo amimi God Peter kondade
arase gido benunu enjegedo sae isera.

ASISI EWAMEI MI PETER WUJEGURISIRA
6Herod umo Peter kasadi evira tumba awa Pe-

ter isoro embobo etoto da soropu da esi etoto mi
digero pasido ewo ise atisira. Edo isoro embobo
etoto mangiro be da derido atisera awa gajari
oro da mangiro be awa simba edo gogo isera.
7 Edo ro arago ise Bada da asisi ewamei bugudo
gajari oro jo da deriri usasa jani burisira. Edo
asisi ewamei mi Peter budo yakawo yakawo etiri
eririsira. Eriri uso yei sisira burigi eri sisira iji
ainde ngobu Peter digero atisira awa dudurisira.

8 Edo asisi ewamei mi Peter da yei sisira, “Iso
sini awa digido edo iso tei goru awa asugeio.”
Setiri Peter awodo isira. Etiri asisi ewamei mi
sisira, “Iso ombari budo ombudo nangae puio.”
9 Setiri Peter asisi ewamei awa ambo ambo edo
daga ponda mambusera. Awarate Peter ro ira

awa be ira awa umo gaera. Edo umo kotisira
awa umo eturo arago ari awa kotisira. 10 Edo
ungo isoro embobo diti da awa derigedo bugudo
diti nei da bugusera. Edo diti awa derigedo edo
ungo gajari oro da mangiro emboro nembodiba
da bugudo era ainda bugusera. Edo ungo bugero
embo da amemi jigae rate umo umosuka ungo
embo pirigurisira. Pirigetiri ungo ponda bugudo
emboro da pepeta isera. Edo ungo emboro da
pepeta ero asisi ewamei Peter doturisira.

11Edo Peter ro uso yei isira awa gido sisira, “Na
boroko gosena eiawa ge be ra. Bada mi uso asisi
ewamei itiri amimi etiri na Herod da ingo da awa
dodo ponda wosetena. Edo anela mi rora ro Jew
embobo mi naso yei adi dipapa era awa kondade
etiri ae dotera.”

12 Edo Peter eiawa gido Mary John Mark da ai
da mando da mambusira. Edo embo jiwae be
ainda dada edoGodmanunugurise atisera. 13Edo
Peter mangiro ponda taintain detiri agipo gagara
jawo Rhoda mi amemi iri awa gadi bugusira.
14 Edo umo Peter da ge javi ingido iaviri be
isira awasedomangiro pirigae rate engenembedo
sumbudo mambudo embomei ainda yei sisira,
“Peter mangiro ponda derido atira.”

15 Edo gagara awa awodo setiri ungo mi uso
yei mina sisera, “Imo gagara jiro biae ari ra gio.”
Setero umo besara ise sisira, “Na ro sena amone
gebe ra.” Awasedo ungo mi mina uso yei sisira,
“Amone Peter da asisi ra.”

16 Edo ungo awodo sise atero Peter taintain
dorise atisira. Edo ungo mangiro pirigedo umo
ainda atiri gido ungo kove be isera. 17 Edo Peter

ingo mi ge dorase isira edo Bada mi umo gajari
oro da awa emboro rawodo edo budo bugusiri
awa ungoda yei ujugurisira. Edo eiawa ujugurise
ungoda yei sisira, “Eiawa James de nanonamendi
nenei de da yei sewo gore.” Edo Peter awodo sedo
ungo dodo umo yei nei da mambusira.

18 Edo sipo de isoro embobo Peter de gajari
embobo de simba isera amimi ungo ungosuka
Peter da yei ro etiri awa mina sara edo ungo
mana mana be isera. 19 Edo Herod mi umo eura
orase setiri isera te umo tambae isera. Edo Herod
mi setiri isoro embobo awa nganega edo detero
bebetegurisera.
Edo eiawa etiri ainda amboda Herod Judea

busu dodo Caesarea nati da wowosisira.
HEROD BEBETISIRA

20 Herod awa Tyre nati embobo de Sidon nati
embobo de da yei tini gambari isira awasedo
ungo dada edo Herod gadi mambusera. Giti awa
ungo Herod da gitijigari oro simba ari embobo da
gitijigari Blastus ainga da ge setero umo ungode
daedo otao isira. Edo umo ungode daedo otao
etiri ungo Herod gido umo roedo ungode da
tini gambari iri awa nganega edo goro doarase
mambusera ainda be awaHerod da busu embobo
awa ungoda nati embobo da yei indari ori edo
isera awasedo.

21 Edo awasedo Herod iji da kataburisira ainde
umo uso gitijigari da ombari awa ombudo uso
gitijigari da anumba da anumbedo embo da yei
ge sisira. 22 Edo umo embo da yei ge setiri ungo
mi gogo dimbudo sisera, “Emone embo mi ge sae
rate Godmi sira.” 23Edo ungo awa gogo dimbudo

setero iji da amimi Bada da uso asisi ewamei mi
etiri umo karu isira. Umo karu etiri gangeni mi
uso tamo indiri bebetisira.

24Awarate God da ge mata embo da yei rawuse
atiri embo jiwae be ge be isera.

25 Edo Barnabas de Saul de ungoda buro
Jerusalem nati da awa atae etiri ungo mi John
Mark budo Antioch nati da engenemburisera.

13
BARNABAS DE SAUL DE ITERO MAMBUSERA

1 Binga sari embobo nenei de atopapotegari
embobo de Antioch nati da Iesu da teotopo de
da teda atima isera. Edo ungoda jawo re eire
Barnabas de Simeon uso jawo nei awa Embo
Umenga sedo isera edo Lucius Cyrene nati embo
de Manaen embo Herod da orobe da babojisira
edo Saul. 2 Edo ungo Bada tumondebain ise neta
kakana ero Asisi Kotopu mi ungoda yei sisira,
“Na awasedo Barnabas de Saul de awa demonda
itiwo. Edo demonda itido dowo buro ro orase
dipapa ena awa ore.”

3 Edo ungo neta edo God manunugedo ingo
ungoda kopiri da itido itero mambusera.

BARNABAS DE SAUL DE CYPRUS INGIGI ES-
EGA ISERA

4Asisi Kotopumi ungo itiri mambuse Barnabas
de Saul de JohnMark ungoda buro kondade arase
sedo budo daedo Seleucia nati da wowosisera.
Edo ungo Seleucia nati awa dodo nga nembodiba
de Cyprus ingigi da sembusera. 5 Edo ungo
sembudo Salamis nati da bugusera bugudo Jew

embobo da dada ari oro da torido God da binga
ewamei awa minonu sisera.

6 Edo ungo binga ewamei awa Salamis nati
embobo da yeiminonu sedo ungo ingigi awa sem-
budo Paphos nati da bugusera. Bugudo ainda kae
jingama ari embo jawo Bar-Iesu awa tambusera.
Edo kae embo eiawa Jew embo ra amimi embo
gandubedo sedo isira umo awa binga sari embo
awodo sedo isira. 7 Edo umo awa ingigi ainda
embobo da gitijigari jawo Sergius Paulus da otao
ra. Edo Sergius Paulus awa embo gari jiwae embo
ra. Edo unemi God da ge ingadi sedo setiri embo
nenei mi Barnabas de Saul de awa budo uso yei
bugusera. 8Awarate inja embo uso jawo Greek ge
mi Elymas sedo era ujo ae isira. Greek ge Elymas
ainda be inja embo. Edo ujo ae edo gitijigari God
da ge awa ge be eurase gajadi jarisira. 9-10 Edo
Saul umo Paul sedo isera awa Asisi Kotopu mi
beda ari mi inja embo awa gongon edo uso yei
sisira, “Imo awa Satan da mei ra. Imo awa wasiri
ewagaewa da gitopo ra. Edo imo iji berari embo
awa iso ari wasiri gebusari berari mi gandubedo
esa. Edo imo iji berari Bada da ge be ari awa
gebusari da wareregadi sedo jaredo esa. 11 Edo
Bada mi boroko imo awa uso ingo mi tamesi ari
diti guba adesa. Edo imo dombu ambu edo waiko
usasa gae iji ribori be atadesa.”
Edo burigi be rora teta gosoro inge mi uso

diti gajisira edo umenga mi jiroroka isira. Edo
umo jiroro jiroro edo embo umo ingo da budo
mamborase eura isira. 12 Edo gitijigari ro isira
awa gido ge be isira. Edo Bada da atopatari mi
etiri umo kove be isira.

UNGO ANTIOCH NATI DA PISIDIA BUSU DA
MAMBUSERA

13 Paul de embo daedo tembuma isera awa
Cyprus ingigi da nati Paphos awa dodo nga de
Perga nati da busu Pamphylia da mambusera.
Awarate ungo ainda mambero John Mark ungo
dodo Jerusalem nati da engenembedo mam-
busira. 14 Edo Paul de embo nenei de Perga
nati awa dodo Antioch nati da busu Pisidia da
mambusera. Edo Jew embomei da tumondebain
ari iji de ungo Jew embobo da dada ari oro da
torido anumburisera. 15 Edo embo Moses da
agodari awa tano da ajigedo edo God da binga
sari embobo da ove jiwari tano nenei awa ajigedo
atae etiri Jew embobo da dada ari oro da gitiji-
jigegari mi ungoda yei binga ititisera. Edo binga
ainda sisira, “Nanonamendi ingoda ge mi embo
esusu itadi ra gido re nango ingo ungoda yei ge
sawase dipapa era.” 16 Edo Paul binga awa budo
erido embo uso ge ingorase ingo mi wasiri edo
umo ge sadi tuturo isira.
Edo Paul mi ungoda yei sisira, “Ingo Israel

embobo de edo ingo Jew embobo ae de God
tumondebain edo ewa naso ge ingiwo. 17 Israel
embomei einda God mi matu be ingodenaso
mamoumbogo awa uso embo orase kataburisira.
Edo ungo teta nati nei embobo awodo Egypt
busu da atima isera edo God mi etiri ungo bajido
embo nembodiba be isera. Edo God uso goroba
nembodiba mi Egypt busu da edo budo bugusira.
18 Edo gaeko 40 awodo ungo yei ro atae da erigi
erigi ise temboro edo God mi ungo awa teta
aimamo mi ungoda kinapeina degowa edoera da

awodo edo isira. 19God mi Canaan busu da embo
orobe 7 awa usibesi edo busu awa Israel embobo
da yei ititisira. 20Edo gaeko 450 awa kasari embo
itcri ungo gitijigido isera.
“Edo iji awa atae etiri Samuel binga sari embo

awa ungoda gitijigari arase ititisira. 21 Edo ainda
amboda embo mi gitijigari nembodiba be awa
dipapa etero gido God Saul itiri ungoda gitijigari
nembodiba isira. Edo Saul awa Kish da mei edo
Benjamin da orobe awa gaeko 40 awodo gitijijig-
urisira. 22Awarate God Saul budo demonda itido
David awa itiri gitijigari nembodiba be isira. Edo
Godmi David da jawo da ge sisira, ‘David Jesse da
mei awa embo na dipapa ena awa ra. Edo unemi
na umo ro arase dipapa ena awa adira.’

23 “Edo Iesu awa gitijigari nembodiba David
da orobe awa God mi Israel embobo da soregari
embo arase itiri bugusira teta adi sisira da awodo.
24Edo Iesu uso buro tuturo ae atiri John mi Israel
embobo berari da yei sisira ungo ungoda wasiri
bebegae awa dodo God da yei wareregedo edo
umo mi ewamei ari wasiri awa borase sisira.
25 Edo John umo uso buro atae adi aikambu ise
embo da yei sisira, ‘Ingo kotewa na awa God mi
soregari embo itari bugarase sisira awa kotevita?
Awarate na awa embo simba ewa embo ewa aera
te umouso bugari iji awa asusubetiri. Edo na awa
ewa raro umo kondade edo uso tei goru kougeni?’

26 “Naso nanonamendi ingo awa Abraham da
orobe ra edo ingo embo nenei Jew egeregae God
tumondebain edo ewa ingiwo. God mi soregari
binga eiawa ingodena berari ainda yei itiri bu-
gira. 27Edo embo Jerusalemnati da atima era edo
ungoda gitijijigegari de awa Iesu awa soregari

embo awa ungo gae ra. Edo daedo ungo God
da binga sari embobo da ove Jew embomei da
tumondebain ari iji berari de ajigedo isera awa
ungo gae ra. Awarate ungo mi Iesu kasisera edo
God da binga sari embobo mi ro adira sisera
awa be ijegurisira. Edo ro ijegurisira awa eire.
28 Edo ungo mi wasiri biae da nei ro awa tambae
isera ainda be awa umo awa wasiri biae ae de
gido awasedo ungo buria da nonda umo dari
betari awa ae isera. Awarate ungo Pilate mi umo
betarase awa sarase sedo gosisera. 29 Edo ungo
mi ro ove jiwari mi embo mi uso yei ro orase
sisira awa berari edo ungo uso tamo awa orega
da awa itero wosetiri budo betari gowari meko
da ititisera. 30 Awarate umo betetiri God mi umo
jigiri eririsira. 31 Edo matu embo umo amende
Galilee busu da edo pepeta edo Jerusalem nati
da mambusera ainda yei umo wasiri de sekago
erido iji jiwae be isaga edo isira. Edo embomei
emimi ungo mi ro berari gosisera awa boroko
Israel embobo da yei sera.

32-33 “Awarate nango awa binga ewamei eiawa
ingoda yei sadi bugutitara. Godmi Iesu awa jigiri
eririsira edo umo boroko ingodenaso yei ro adi
sari ingodenaso mamoumbogo da yei sisira awa
etira. Edo Psalm jiwari embomiGod ro sisira awa
Psalm 2 da eiawa sedo sisira,
‘Imo awa nasomei. Boroko na awa iso imamo ra.’

34 “Edo God mi ove jiwari ainda joda sisira
Iesu betari edo unemi sekago jigari eradira sisira.
Edo God awodo sedo Iesu jigiri eririsira edo Iesu
mana sekago betadira. Edo God uso sekago erari
da ge sisira,

‘Nanemi ari wasiri dagariae be nanemi David da
yei adi sisena awa imo awa embo adena.’

35 “Edo Psalm jiwari nei mi soregari embo God
mi itari bugarase sisira ainda jawo da, God da yei
sisira,
‘Inemi mana iso agipo embo ewamei be da tamo

awa mana doaso betedo sununusadira.’
36 “Edo David atima isira iji ainde umo God mi

ro arase dipapa edo isira awa edo isira. Edo umo
betetiri ungo mi umo awa uso mamoumbogo da
demo da gousera edo uso tamo awa betedo su-
nunusira. 37 Awarate embo awa umo bebetisira
awa Godmi umo awa jigiri eririsira edo uso tamo
awa uro da betedo sununusae ra.

38-39 “Edo ingo naso nanonamendi berari binga
ewamei God mi embo da wasiri bebegae kotem-
bedo doadira awa ingoda yei sena awasedo giwo.
Edo God awa wasiri bebegae kotembedo dodo
ira ainda be awa Iesu umo ro edo ira awa isira
awasedo. Edo wasiri bebegae mi ingo awa bun-
disira edoMoses da agodarimi ingo awawujegari
katogo ae isira te embo ave Iesu ge be adira awa
God mi wujegadira. 40 Awasedo ro God da binga
sari embobo mi sisera awa ingoda yei eure gido
gogo ewo. 41 Edo God da binga sari embobo mi
sisera,
‘Embo ingo God da binga awa ingise iro jirewa

awa God mi kasure ta gido gogo ewo. Edo
buro ingo wasiri de atewo ena awa ingo
ge be ae ewa. Edo embo da mi naso buro
da be awa ujugadira awa ingo mana ge be
adewa.’ ”

42 Edo Paul de Barnabas de Jew embobo da
dada ari oro awa dodo mambutero embobo mi

ungoda yei sisera, “Tumondebain ari iji nei sek-
ago einda bugudo eiawa nei sawo gore. 43 Edo
embo dada ari yei awa dodo Jew embobo de
Jew embobo ae de wareregedo Jew embobo da
tumondebain ari wasiri awa ambo ambo isera
amimi Paul de Barnabas de ambo ambo isera.
Edo Iesu da binga atopapotegari embobo etoto
amimi ungo dengoro bagedo sisera, “Ingo berari
awa iji berari God da kando awa burise edo God
da uso simba ari da iji berari atiwo.”

44 Edo Jew embomei da tumondebain ari iji nei
embo jiwae be jiwae nati da atima isera awa God
da ge ingadi bugusera. Edo roinge awa bugae
doturisera. 45 Edo Jew embobo embo jiwae be ge
ingadi bugusera awa gido ungo tu burise jo da tini
gambari isera. Edo jo da tini gambari edo ge ro
Paulmi sira pasega sari ge sise uso yei ge bebegae
sisera.

46 Awarate Paul de Barnabas de ge doae rate
ge isaga sedo sisera, “God nango binga eiawa giti
ingoda yei sorase setira te ingo uso binga awa ujo
ae ewa edo ingo wasiri matawa atari awa bari
inono ae ewa. Awasedo nango ingo dodo Jew
embobo ae da yei mambadera. 47Edo Godmi ove
jiwari ainda joda ge sise sisira,
‘Nanemi imo awa Jew embobo ae da usasa itena.

Nanemi imo awa naso soregari da emboro
awa busu berari da embo da isaga asase
itena.’ ”

Edo nango ge eiawa ajigedo gosera umo nan-
goda yei sisira.

48Edo embo Jewegeregae ge eiawa ingido iaviri
be isera “Bada God ro sisira awa ijegurisira.” Edo

embo ave God mi wasiri matawa atari borase
matu ititisira awa ge be isera.

49 Edo yei ainda yei berari da God da ge awa
rawusira.
50 Awarate Jew embobo mi etero embo nembog-
amo de embo evetu Jew ae nembogamo de God
tumondebain edo isera awa tini gambari isera.
Edo ungo tini gambari embo de evetu de emimi
etero embobo erido Paul de Barnabas de dedo
gaedo adi tuturo isera edo ondetero ungoda yei
awa dodo demonda mambusera. 51 Edo ungo
ondetero Iesu da binga atopapotegari embobomi
ungoda tei janjara awa gajigurisera amimi embo
binga awa ujo ae etera awa isaga arase edo ungo
yei awa dodo Iconium nati damambusera. 52Edo
ambojimbi Antioch nati da atisera awa iaviri de
edo Asisi Kotopu de mi beda isera.

14
UNGO MI ICONIUM NATI EMBOBO ATOPAPO-

TISERA
1 Iconium nati ainda Paul de Barnabas de Jew

embobo da dada ari oro da torido embo da yei
ge sisera. Edo ungo ge setero embo jiwae be
Jew embobo de embo Jew ae de awa ge be isera.
2 Awarate Jew embobo ge be ari ujo ae isera
amimi etero embo Jew ae awa ungoda kotari jo
da awa nanonamendi da yei biae isira. 3 Edo
Iesu da binga atopapotegari embobo awa ainda
iji ribori be atise Bada da jawo da ge isaga sedo
isera. Edo embobo ainda awa uso kondade ari da
binga awa ge be gosisera ainda be awa Bada mi
ungoda yei goroba ituri ungo ari wasiri goroba

de edo ari wasiri embo mi matu gae awa edo
isera. 4 Awarate nati embobo awa ro era awa da
awa kotae edo isera edo embo nenei awa ro Jew
embobo mi ro sera awa adi eoro edo embo nenei
awa ro Iesu da binga atopapotegari embobo mi
sera awa adi edo isera.

5 Edo Jew embobo de embo Jew ae amimi
ungoda gitijijigegari de dada edo ainda ge awa
dada sedo sisera awa ungo mi Iesu da binga
atopapotegari embobo da yei wasiri bebegae edo
edo ganuma mi wawara edo doro bebetegorase
sisera. 6-7 Edo Iesu da binga atopapotegari em-
bobo ungo ro adi sia era awa ingido ungo oju
sumbudo Lystra de Derbe nati de busu Lycaonia
da aindamambudo ainda edo ainda yei demonda
jiroroka ari ainda binga ewamei awa atopapotis-
era.

UNGO MI LYSTRA DE DERBE NATI DE DA
ATOPAPOTISERA

8 Lystra nati da embo da awa tei ambari gido
anumbedo atima isira. Edo uso ai mi burisira
iji ainda bugudo Paul mane mambusera iji ainde
awa umo meani pepeta aera. 9-10 Edo umo
anumbedo atise Paul da ge awa ingisira. Edo
Paul embo awa gebe ira God mi umo ari ewamei
adira awa gido, gido umo embo awa gongon edo
gogo dimbudo sisira, “Erido dagaia derio.” Setiri
embo awa kekepuinya edo souedo erido pepeta
adi tuturo isira.

11 Edo embo jiwae be Paul mi ro isira awa
gido ungoda Lyaconia ge mi gogo dimbuse sisera,
“God mane teta embo inge edo ingodenaso yei
wostera.” 12 Edo Barnabas da jawo awa ungoda
god ove kewari da jawo awa Zeus itido edo Paul

da jawo awa ungoda god ove kewari da jawo awa
Hermes itido isera ainda be awa embo re Paul
mi ge re sisira awasedo. 13 Edo god Zeus da uso
mando embo mi umo ainda tumondebain edo
isera awa nati ponda ainda ititisera. Edo Zeus
da priest mi wo de ri wuji de budo nati jiwa da
bugusera ainda be awa umo de embo jiwae be
de amimi Iesu da binga atopapotegari embobo da
yei rorou itadi sedo.

14Edo Barnabas de Paul de ungo ro adi era awa
ge ingido ungoda sini bo jigido torere torere isera
ainda be awa ungo embomei ro adi era awasedo
dubo vevera isera. 15 Edo ungo sumbudo embo
da teda wosedo gogo dimbudo sisera, “Embomei
ingo ro edo eiawa evi? Nango re embo ingo
awodo mi binga ewamei eiawa minonu sadi
bugutitara. Oro ingo rora be ae eiawa dodo
edo God wasiri de utu de busu de edo ainda jo
da rora berari atima era awa isira embo ainda
yei wareregawase nango re binga ewamei eiawa
minonu sera. 16Edo iji matu da awa God mi ungo
beitigae dotiri busu berari da embobo awa ungo
ro dipapa era awa egeregurisera. 17 Awarate
embo mi God umo atima ira awa gorase umo iji
berari ari wasiri ewagaewa edo ira. Edo unemi
ga ituri utu da edo wosedo ira. Edo unemi
euri indari ve ungoda gaeko da erido era. Edo
unemi ingoda indari itido ira amimi euri ingoda
jo awa iaviri mi beda edo ira.” 18 Edo Iesu
da binga atopapotegari embobo ge awodo sedo
embo jiwae be ungoda yei rorou itadi isera awa
beitigadi isera.

19Edo Antioch nati busu Pisidia da Jew embobo

nenei de Iconiumnati Jew embobo awabugusera.
Edo ungo mi embobo ainda awa jo indero ungo
berari mi ganuma wawara edo Paul dorisera.
Edo ungo kotisera awa Paul betari ge sedo umo
jumbudo budomambudo budo nati pon damam-
busera. 20 Awarate Iesu ge be ari embobo mi
umo jinenebedo dada etero umo sekago erido
nati da totorisira. Edo sipo nei umo de Barnabas
de Derbe nati da mambusera.

UNGO SYRIA BUSU DA NATI ANTIOCH DA
ENGENEMBURISERA

21 Paul de Barnabas de binga ewamei awa
Derbe nati embobo da yei atopatetero embo jiwae
be Iesu da ambojimbi isera. Edo ungo nati awa
dodo Lystra nati da engenemburisera edo ainda
edo Iconium nati da mambusera edo ainda edo
Antioch nati busu Pisidia da ainda mambusera.
22Edo ungo yei eiawa esega ise ungo embo Iesu ge
be edo isera awa atopatido isera embomei ainda
dubo bari God da yei edo jao namendi da yei
dubo bari awa babojisira. Edo ungo Iesu gebe
ise atorase esusu ititisera. Edo Paul de Barnabas
de mi embomei ainda yei sisera, “Ingodena God
da gitijigari yei da torae atise ingodena God da
emboro da pepeta iriroro bouga nembodiba awa
ingodenaso yei puradira. 23 Edo yei dada ainda
teotopo Iesu da roinge ateri ainda embo nenei
ungo gitijigarase itido isera. Edo embomei emone
Iesu ge be edo isera embobo awa ra. Edo Paul de
Barnabas de neta edo Godmanunugedo edo Bada
da simba ari da embomei awa itido isera.

24 Edo ungo Pisidia busu awa sembudo busu
Pamphylia da bugusera. 25 Edo Perga nati em-

bobo da yei binga ewamei awaminonu sedo ungo
Attalia nati da wowosisera. 26 Edo Attalia nati
awa dodo nga de Antioch nati da engenemburis-
era. Edo nati ainda Paul de Barnabas de esega
eoro Iesu da binga atopapotegari embobo nenei
mi ungo awa Bada da simba dada itido isera. Edo
boroko ungoda buro ro adi mambusera awa atae
etiri ungo engenemburisera.

27 Edo ungo Antioch nati da bugudo Iesu da
teotopo jawo setero ungo berari dada isera. Edo
Paul de Barnabas de mi God mi ungoda yei ro
isira awa sisera. Edo God mi embobo Jew ae awa
ge be orase emboro pirigurisira awa sisera. 28Edo
ge be ari embobo de iji ribori be atisera.

15
JERUSALEM NATI DA DADA ISERA

1 Embo nenei mi Judea busu da edo Antioch
nati da bugudo nanonamendi atopapotise un-
goda yei sisera, “Ingo Moses da agodari mi sira
awodo wasiri tamo kotopu da mendo da andiso
awa diugae adewa awa ingo mana soregari da
emboro awa mana tamadewa.” 2 Setero Paul
de Barnabas de ungo de daedo ge einda tamo
da ge bagisera. Awasedo embobo ainda mi
Paul de Barnabas de Antioch nati embobo nenei
awa budo daedo Jerusalem nati da mambudo
atopatari eiawa Iesu da binga atopapotegari em-
bobo de embo Iesu da teotopo da gitijijigegari de
daedo sedo gorase sisera.

3 Edo Iesu da teotopo mi ungo itero ungo
Phoenicia de Samaria busu de da awodo sem-
buse embo aumo embobo Jew ae jiwae awawa

ungoda wasiri bebegae awa dodo edo God da
yei wareregurisera awa setero gosisera. Edo
nanonamendi binga eiawa ingido yaviri be isera.
4 Edo ungo Jerusalem nati da bugero Iesu da
teotopo de ungoda gitijijigegari de Iesu da binga
atopapotegariembobo de mi ungo atega ewamei
isera. Edo ungo atega etero Paul de Barnabas de
mi ungoda yei God ungoda yei awodo ro isira awa
sisera. 5 Awarate Pharisee embobo nenei Iesu
ge be edo isera amimi erido sisera, “Ungo Moses
da agodari kera adi adera gido re ungo tamo
kotopudamendo da andiso diugari dawasiri awa
adera.”

6 Edo Iesu da binga atopapotegari embobo de
embobo Iesu da teotopo da gitijijigegari de dada
edo kotari eiawa kasisera. 7 Edo kotari eiawa un-
gosuka iji ribori be kasedo Peter mi erido sisira,
“Naso nanonamendi nanemi binga ewamei awa
embo Jew ae ainda yei minonu sanase matu be
God mi na awa ingoda teda kataburisira awa
ingo gosewa. Edo ungo ingido ge be orase God
mi eiawa isira. 8 Edo God umo embo dada
ungoda jo da ro kotera awa gido ira amimi Asisi
Kotopu awa embo Jew ae ainda yei ingodenaso
yei ititisira da awodo itutara awasedo ingodena
gosera God umo embo Jew ae awa ujo ae aera.
9 Edo God mi ingo de namonde ungo de awa gari
nei nei aera. Edo unemi ungoda jo awa segutara
ungo ge be etero gido. 10 Ingode ingodenaso
Jew embobo da agodari kera orase sadera awa
ingode bouga nembodiba awa ungoda saga da
itadera. Awasedo ro edo Iesu ge be ari embobo
da yei bouga nembodiba ungoda saga da itido



ACTS 15:11 lxix ACTS 15:19

edo ingo God bagari da itadi dipapa evi? In-
godenaso mamoumbogo ta ingodena awa bouga
awodo awa mana ango ae etera. 11 Awodo ae
ra te ingodenaso gundesega da goroba awa God
uso soregari awa uso kando ingodenaso yei da
ra kando Iesu Keriso mi budo ingodenaso yei
bugusira. Edo God mi embo Jew egeregae awa
soregurara teta ingodena soregurira da awodo.”

12 Edo Peter ge sedo atae etiri embo berari
awa jamo jamo edo Paul de Barnabas de da ge
awa ingise atisera. Edo Barnabas de Paul de
mi God mi ungoda yei awodo ari wasiri goroba
de edo ari wasiri neinde kainde embo mi matu
gae awa edo embo Jew ae ainda yei isira awa
sisera. 13 Edo ungo ge sedo atae etero James
mi sisira, “Nanonamendi ge naso eiawa ingiwo.
14 Simon mi ingodenaso yei eiawa ta God uso
dubo bari embo Jew ae ainda yei ujiji ira awa
setiri gosititara. Edo embo ungoda teda awa budo
etiri uso embo topo ititara. 15 Edo emone ro God
da binga sari embobo mi atopapotisera. Edo ove
jiwari mi sisira,
16 ‘Bada God mi sisira, eiawa edo atae ari, na

naso embobo da yei engenembedo David
da mando dudurisira awa nanemi sek-
ago mando da ituka memeiya awa dada
edo sekago jigano erido teta nanemi matu
isena da awodo adira. 17 Awasedo embo
nenei embo Jew egeregae awa nanemi
naso embobo adi jawo setena amimi na
eura adera. 18 Eiawa Bada God mi matu be
matu isaga edo sisira.’ ”

19 Edo James umo jiwari da tano awa sedo uso

bemata amimi sisira, “Na eiawa kotena embo Jew
ae awa ungoda wasiri bebegae dodo edo God da
yei wareregurera awa ingode mana ingodenaso
Jew embobo da agodari mi oro buria adera.
20 Awarate ingode soro indari awa embo ove
kewari da yei rorou itido era awamana indadera
ko indari rorou awodo edo era amone indapu
awasedo. Edo daedo ingode agodari eiawa ungo
soro gadera ari wasiri bebegae adi ae wo embo
da ingo mi tatainya edo era awa indadi ae ororo
indadi ae awa sadera. Edo ingode ge eiawa ove
edo itoro ungoda yei mambadira. 21 Edo Moses
da agodari awa tumondebain ari iji berari edo iji
ribori be Jew embobo da dada ari oro da ungo mi
embo da yei ajigurewora. Edo nati berari da uso
ge awa atopapotewora awasedo nango ge nei ro
sadi aera.”

UNGO MI OVE JIVEDO ITERO MAMBUSIRA
22 Iesu da binga atopapotegari embobo de Iesu

da teotopo da gitijijigegari de edo embo berari
Iesu da amimi sisera, “Ingode embo nenei in-
godenaso teda katabedo edo Paul de Barnabas
de daedo Antioch nati da itoro daedo mam-
badera. Sedo ungo mi Judas uso jawo sangove
awa Barsabbas ainde Silas de awa kataburisera.
Edo nanonamendi embo etoto eiawa be sapo edo
isera. 23 Edo ove ungo mi budo mamborase
ititisera re eire.
“Oarie nangoda nanonamendi, Nango Iesu da

binga atopapotegari embobo de embo Iesu
da teotopo da babojegari de edo nanon-
amendi berari mi nanonamendi Jew ae

Antioch nati edo Syria busu da edo Cilicia
busu da atima ewa awa ategurera.

24 Edo nango embo nenei nangoda teda amimi
ingoda yei mambudo ingoda yei sititara
ingo agodari ro sira awa adi edo re wasiri
tamo kotopu da mendo da andiso diugari
da wasiri awa bawase sititara. Edo ungo
awodo setero edo amimi etiri ingo mana
mana ititawa. Edo nango ungo ingo awodo
atopatorase sae ra. 25Awasedo nango dada
edo nango berari awara sedo binga sari
embobo katabedo ingoda yei ititera giwo.
26 Edo binga sari embobo eiawa nangoda
otatao etoto dubo budo era Paul de Barn-
abas de Bada sapo ise iji jiwae be betari
aikambu edo isera ainde daedo ingoda yei
mambadera giwo. 27 Edo Judas de Silas de
mi ingoda yei ge nango ro jivera da awa
ingoda yei ge da awa sadera giwo. Edo un-
gode daedo itero mambutera awara giwo.
28 Edo Asisi Kotopu de nango de daedo
awara sedo nango mana ingoda saga da
Jew embobo da agodari awa mana bouga
itadera setera giwo. 29 Awarate agodari
ingo re eiawa kera ewo. Indari ove kewari
da yei rorou itido era awa indove, ororo
indove, wo embo da ingo mi tatainya edo
era awa indove edo viro bengaba ariwasiri
awa eove. Edo ingo agodari eiawa kera
adewa awa ingo ewamei atadewa giwo.

Awara ewamei atiwo.
Ingoda nanonamendi Jerusalem nati da.”

30 Edo ungo binga sari embobo eiawa itero
mambudo ungoAntioch nati da bugudo Iesu gebe
ari embobo awa jawo setero ungo dada isera.
Edo ungo dada etero ove awa ungoda yei ititis-
era. 31 Edo embomei awa ove awa ajigedo gido
ungoda jo awa iaviri mi beda isira ainda be awa
ove amimi ungoda goroba ari ititisira awasedo.
32 Edo Judas de Silas de ungo awa God da binga
sari embobo ra edo iji ribori be nanonamendi da
yei ge sisera. Edo ungo nanonamendi da yei ge
awodo sise esusu itoro ungoda tumonda ari awa
goroba edo isira. 33 Edo Iesu gebe ari embo mi
ungo Iesu da binga atopapotegari embobo ate-
gorase setero ove gaetero ungoda yei da sekago
itero mambusera.

34Awarate Silas ainda atadi dipapa isira. 35Edo
Paul de Barnabas de Antioch nati da embo nenei
de atise Bada da ge awa minonu sise embo
atopatido isera.

PAUL DE BARNABAS DE EWOGA EWOGA IS-
ERA

36 Amboda Paul mi Barnabas da yei sisira, “In-
gae engenembedo ingodenaso nanonamendi nati
matu ingae Bada da ge atopapotisena awa ingae
esega ore. Edo awodo esega ise ungo ewamei
ateri ta ko biae ateri awa gadera.” 37 Edo Paul
awodo setiri Barnabas mi sisira umo John Mark
budo daedo mambari dipapa isira. 38 Awarate
Paul umo John Mark ungo Pamphylia busu da
ungo dodo ungo buro da kondade ae mambusira
awasedo umo ujo ae isira. 39 Edo ungo etoto
awodo kotedo ungo etoto ge okain be mina sara
edo ewoga ewoga isera. Edo BarnabasMark budo

nga de daedo Cyprus ingigi damambusira. 40Edo
Paul awa Silas mi daga mambarase sisira edo
nanonamendi mi ungo awa Bada da simba ari da
ititisera. 41Edo Paul Syria busu de Cilicia busu de
da sembudo embo Iesu da teotopo awa esusu itiri
ungoda tumonda ari awa goroba isira.

16
TIMOTHY PAUL DE SILAS DEDA DADA ISIRA

1 Paul pepeta edo mambudo Derbe de Lystra
nati de ainda bugusira. Edo Iesu ge be ari embo
jawo Timothy awa ainda atima isira. Edo uso
ai daedo Iesu ge be edo isira. Edo umo awa
Jew evetu rate uso mamo awa Greek embo ra.
2Edo nanonamendi berari Iconiumnati da Lystra
nati da awa Timothy awa embo ewamei sedo
isera. 3 Edo Paul Timothy budo daga mambadi
dipapa edo gido uso tamo kotopu da mendo
andiso awa diugurisira. Edo umo awodo isira
ainda be awa Jew embobo berari yei ainda atima
isera awa uso mamo awa Greek awa ungo berari
awa gari awasedo. 4 Edo ungo nati berari awa
esega ise Iesu ge be edo isera embobo ainda yei
agodari Iesu da binga atopapotegari embobo de
babojegari Jerusalem nati da atera amimi kera
orase sisera awa ungoda yei ujugurisera. Edo
agodari awa kera orase sisera. 5 Awasedo Iesu
ge be ari embobo diti da awa ungoda tumonda
ari awa goroba etiri iji berari ungoda ajigari awa
nembodiba edo isira.

PAUL ETURO ARAGO EDO GOSISIRA

6 Edo ungo pepeta edo mambudo edo Phrygia
busu de Galatia busu de ainda pepeta isera ko
ungo awa busu nembodiba Asia ainda joda gido
ainda be awa Asisi Kotopu mi ungo ainda atopa-
torase awara sae awasedo. 7 Edo ungo mambudo
busu Mysia da jiwa da bugudo ungo busu awa
sembudo busu Bithinia da torari dipapa isera
te Iesu da Asisi mi ungo ainda tororase awara
sae isira. 8 Awasedo mambudo Mysia busu awa
serigedo mambudo Troas nati da wowosisera.
9 Edo tumbade Paul eturo arago isira ainda
Macedonia busu embo awa erido derido benunu
siri gosisira Macedonia busu da sembudo nango
kondade eio siri gosisira. 10Edo Paulwasiri eiawa
getiri nango iji da amimi erido Macedonia busu
da sembadi sia isera ainda be awa nango gosisera
God nango embomei ainda yei binga ewamei awa
atopatorase jawo sira awasedo.

LYDI USO WASIRI BEBEGAE DODO GOD YEI
WAREREGURISIRA

11 Edo Troas nati awa dodo nango nga de
Samothrace nati da sembudo eudo sipo deNeapo-
lis nati da sembusera. 12 Sembudo Philippi nati
Macedonia busu da nati nembodiba be ainda
mambusera. Edo nati eiawa Rome embobo mi
simba edo isera. Edo nango nati ainda iji tupo
atisera. 13 Edo Jew embomei da tumondebain ari
iji de nati awa dodo sasaka beda Jew embobo God
manunugadi sedo dada edo isera yei ainda nango
mambusera. Edo anumbedo nango embo evetu
ainda dada isera ainda yei ge sisera. 14Edo ainda
teda evetu da nangoda ge ingisira awa Thyatira
nati evetu jawo Lydia ra. Edo umo ganu badi

sedo umo bo karako uso mina awa nembodiba
awa embo da yei ori edo isira. Edo umo God
tumondebain edo isira edo Bada mi uso jiro awa
pirigetiri umo Paulmi ro sisira awa dengoro isira.
15Edo ge awa ingido umo de embo uso mando da
atima isera awa umo mi ewamei ari wasiri awa
burisera. Budo nangoda yei sisira, “Ingo na awa
Bada ge be ari evetu awodo kotadewa re puwo
naso mando da atave.” Edo unemi setiri jaredo
gido nango mambusera.

PAUL DE SILAS DE GAJARI ORO DA ITITISERA
16 Iji da nango God manunugari yei da mam-

butero agipo gagara awa asisi biae mi umo
jingama ise euri ro amboda adiri awa sedo isira
gagara amimi nango tambusira. Edo umo embo
ungoda yei ro adiri awa sise umo embo anda topo
ri ainda yei gano jiwae be budo ititisira. 17 Edo
umo Paul de nango de ambo ambo ise gogo dim-
budo sisira, “Embomei emone God inda atima ira
ainda agipo embobo ra. Edo ungo ne Godmi ingo
soregadira ainda emboro awa ingoda yei minonu
sera.” 18 Edo gagara awa awodo iji jiwae be isira
edo Paul awa ujo ae edo gido wareregedo asisi
biae da yei sisira, “Iesu Keriso da jawo da nanemi
sena gagara eiawa jingama dodo mambu. Edo
Paul umo awodo setiri iji da amimi asisi biae awa
umo dodo mambusira.

19 Edo gagara awa embo amenda topo ri awa
ungoda ganu bari iji awa atae etira awa gido, Paul
de Silas de bundedo jumbudo budo ori garori ari
yei da Rome embobo da gitijigari da jo da mam-
busera. 20 Edo Rome embobo da kasari embo
da diti da sisera, “Embomei eiawa Jew embobo

ra edo ungo mi nangoda nati da wasiri bebegae
ise tembera. 21 Edo ungo nangoda agodari awa
atopatae rate wasiri nei awa atopapotera. Edo
nango awa Rome embobo ra edo nango mana
wasiri eiawa adera edo badera.

22 Edo ungo awodo setero embo jiwae be Paul
de Silas de da jawo da ge bebegae daedo sisera.
Edo kasari embo mi Paul de Silas de da bo sini
awa jigido ujugedo keredo edo embobo ainda yei
setero ungo mi Paul de Silas de awa ngobu mi
vejisera. 23 Edo ungo mi Paul de Silas de awa
biae be vejedo gajari oro da wawara etero torero
gajari oro simba ari embo da, embomei awa edo
gogo edo simba arase sisera. 24 Edo gajari oro
simba ari embo ge awa ingido ungo awa gajari
oro diumba soropuda itiri totorisera. Edo itiri
torero ungoda tei awa wao ri mi ari ainda joda
itido dada bundisira.

25 Edo tumba soropu da Paul de Silas de awa
God manunugurise jasiga ari ya sise atisera. Edo
ungo awodo ero gajari embo nenei awa ungoda
ya da javi awa ingise atisera. 26 Edo iji ainde
didira nembodiba be tuturo edo gajari oro da uso
saga de gajari oro de awa budo yakawo yakawo
isira. Edo budo yakawo yakawo ise gajari oro da
mangiro berari awa pirigetiri edo gajari embobo
da tei bundisera awa berari wujegurisira. 27 Edo
gajari oro simba ari embo gajari oro da mangiro
berari awa pirigetiri gido umo kotisira awa ga-
jari embobo berari awa babasegari ge sedo uso
kasiwo gorugedo umoumosuka dedo betadi isira.
28 Awarate Paul mi gogo dimbudo sisira, “Imo
imosuka usibesi eose ta nango berari re atera

eire.”
29 Edo gajari oro simba ari embo ge awa ingido

goriwo embo sisira. Setiri goriwo budo bugusera.
Etero sumbudo Paul de Silas de da yei mambudo
tei ingo dadara iri ungoda joda baingo dederi
isira. 30 Edo ungo budo ponda bugudo nganega
isira, “Soregari badi sedo mo namomo ro eni?”

31 Sedo nganega etiri, ungo mi mina sisera,
“Imo Bada Iesu ge be adesa awa God mi imo de
iso orobe de awa soregadira.” 32Edo ungo awodo
sedo Bada da ge awa umo de edo embo nenei uso
mando da atisera ainda yei atopapotisera. 33 Edo
tumba da amimi gajari oro simba ari embo mi
ungo budo mambudo ungoda iso mamatu awa
sesegurisira. Edo umo awa etiri Paul de Silas
de mi ungo awa umo mi ewamei isera. 34 Edo
awa etero gajari oro simba ari embo mi Paul de
Silas de budo usomando damambudo indari itiri
indisera. Edo yaviri mi embo ainde uso orobe
de da jo awa ato ae be isira ainda be awa ungo
boroko God ge be isera awasedo.

35 Edo sipo de kasari embo mi agodari embobo
awa gajari simba ari embo awa soro Paul de Silas
de awa wujegarase itiri mambusera.

36 Edo gajari oro simba ari embo mi Paul da
yei sisira, “Kasari embo mi imo de Silas de awa
wujegorase binga itiri bugira. Awasedo ingo
embo etoto jo jamo jamo de mambuwo.”

37 Edo embo awa awodo setiri Paul mi ago-
dari embo da yei sisira, “Nango Rome embobo
ingodenaso agodari ro bejae awarate ingo nango
kasedo gogo ae embo da arapa da vejedo edo
gajari oro da gajitara. Edo borokoungonango gae

unjugari da itoro mamborase sera. Awodo aera
ungo awodo mana adera. Edo Rome embobo da
kasari embobo awa sewo bugudo ungo ungosuka
nango wujegore.”

38 Edo ungo awodo setero agodari embobo mi
engenembedo mambudo kasari embobo da yei
Paul da ge awa sisera. Edo kasari embobo Paul
de Silas de awa Rome embobo awa ingido ungo
oju isera. 39 Awasedo ungo Paul de Silas de
da yei mambudo sisera, “Nango ingoda yei biae
etera.” Sedo ungo gitijigido gajari oro awa dodo
ponda bugudo nati awa dorase sisera. 40 Edo
Paul de Silas de gajari oro awa dodo Lydia da
mando da mambusera edo ainda nanonamendi
tambudo ungoda tumonda ari awa goroba arase
ge sisera. Edo awodo edo Paul de Silas de nati
awa doturisera.

17
UNGOMI THESSALONICA NATI DA ATOPAPO-

TISERA
1Paul de Silas de pepeta edo nati Amphipolis de

Apollonia de da joda awodo bugudo Thessalonica
nati da bugusera edo ainda Jew embobo da dada
ari oro awa derido atisira. 2 Edo Paul da wasiri
awodo gido Jew embobo da dada ari oro da torido
embo atopapotisira. Edo pura jaige tumondebain
ari iji tamonde da umo Jiwari Kotopu pirigedo
ungoda yei sisira, 3 “Jiwari Kotopu sisira Soregari
Embo Godmi itari bugarase sisira amimi memesi
nembodiba tambudo betedo sekago wasiri de
erarase sisira.” Edo ungoda yei atopapotise sisira,

“Embo Iesu ingoda yei atopapotena emone Sore-
gari Embo God mi itari bugarase sisira awara.”
4Edo embo nenei ainda ge ingise atisera awa uso
ge awa ge be kotedo gido Paul de Silas de da dada
edo ungoda atopatari ambo ambo edo isera. Edo
Greek busu embobo jiwae be God tumondebain
edo isera edo emboevetu nembogamo de daedo
Paul de Silas de dada isera.

5Edo Jew embobo Paul da atopatari buro ainda
ji sedo setero gido embo begogo embobo jiwae
be tepo emboro da yarago purarago ise atima
isera awa dada isera. Edo ungo dada edo embogo
adi isera. Edo ungo mi etero nati embobo berari
awa ambe pu da awodo edo Jason da mando awa
bejadi tuturo isera ainda be awa ungo Paul de
Silas de awa budo embo da arapa da itari dipapa
edo ungo eura ise isera. 6 Awarate ungo Paul de
Silas de tambae edo gido Jason de nanonamendi
nenei de awa jumbudo budo nati da gitijijigegari
da yeimambudo gogo dimbudo sisera, “Embomei
emimi ero wasiri bebegae yei berari da bugira.
7 Edo ungo nangoda nati da bugudo Jason da
mando da atewora. Edo ungo Caesar da agodari
awa bejera ainda be awa ungo gitijigari nembod-
iba nei jawo Iesu atari ge sera.” 8Edo ungo awodo
setero embo jiwae be de nati da gitijijigegari de
ro adiri awa oju be isera. 9 Awasedo Jason de
embo nenei de da yei setero ganu ititisera. Edo
ungoda yei sisera ungowasiri biae nei ro ae adera
awa amboda ungoda ganu awa sekago ungoda
yei itadera sisera. Edo awodo sedo setero dodo
mambusera.

PAUL DE SILAS DE BEREA NATI DA ATOPAPO-
TISERA

10 Edo tumba jiriri nanonamendi mi Paul de
Silas de awa itero Berea nati da mambusera. Edo
ungo ainda bugudo Jew embobo da dada ari oro
da mambusera. 11 Edo Berea embobo berari Jew
embobo da dada ari oro ainda dada edo isera
awa Thessalonica embobo aera te awa jo ungoda
berari mi binga awa ingido isera. Edo iji berari
ungo Paul mi ro sira awa ge be ta awa gadi ungo
eura ise jiwari awa ajigedo isera. 12 Edo embobo
jiwae be ge be isera. Edo daedo Greek busu
embobo de emboevetu nembogambo de da ge be
isera.

13 Awarate Jew embobo Thessalonica nati da
awa Paul Berea nati da God da ge awa atopa-
potira awa ingido ungo nati ainda mambusera.
Mambudo embo jawo sedo bagedo etero embo
jiwae be Iesu da binga atopapotegari embobo
da yei tini gambari isera. 14 Awasedo Iesu ge
be ari embobo mi Paul embo nei deorase itero
ewa da wowosisira te Silas de Timothy de awa
Berea nati da atisera. 15 Edo embo Paul budo
mambusera awa gaga da mambudo Athens nati
da mambusera. Edo ungo iji ainde Paul dodo
Berea nati da engenemburisera. Edo Paul mi
ungoda yei sisira Silas de Timothy de soro uso yei
burigi bugorase sisira.

PAUL ATHENS NATI DA ATOPAPOTISIRA
16Edo Paul umoAthens nati da Silas de Timothy

de uso yei bugorase simba ise ove kekevegari
jiwae be embo mi tumondebain edo isera awa
gido umo tini gambari be isira. 17 Awasedo Jew

embobo da dada ari oro da mambudo torido
umo de Jew embobo de embo Jew egeregae God
tumondebain edo isera ainde da gemina sara edo
isera. Edo umo daedo rora ori garori ari yei da iji
berari mambudo embo ainda bugudo isera ainde
daedo ge sedo isira. 18 Edo Epicurean embobo
nenei Epicurus da atopatari ambo ambo edo
isera ainde Stoic embobo nenei Zeno da atopatari
ambo ambo edo isera amimi Paul ga da besora
mina ara isera. Edo Paul ungode daedo Iesu uso
sekago erari da ge awa setiri ungoda embo nenei
mi sisera, “Embo jiro biae ari na gore na gore ise
tembari embo emomo rorae ingodenaso yei sadi
jariri?” Edo embo nenei mi sisera, “Awase umone
ingodenaso yei god nei awa sadi jarita rora.”

19 Edo doriri ve ro erae ainda jawo Areopa-
gus atima isira edo yei ainda embo dada edo
sedo gari nembogamo awa kasedo isera. Edo
embomei amimi Paul budo ainda mambusera.
Mambero umo embo berari ainda dada isera
ainda diti da dederisira. Edo ungo Paul budo
ainda mambusera awa edo Paul da yei sisera,
“Nango atopatari seka sesa awa ujugaso gadi
sedo dipapa era. 20 Edo imo ge nei sesa ge seka
awasedo nango ge ainda be awa ujugaso gadi
sedo dipapa era.” 21 Edo Athens nati embobo de
nati nei embobo de ainda atima isera awa ungo
ingo teiwasiri nei ro ari ujo ae ra te ungo iji berari
awa anumbedo ge seka ta ari seka ro bugiri awa
sise atari dipapa edo isera.

22Awasedo Paul embo berari Areopagus doriri
ainda dada isera ainda diti da derido sisira, “Ingo
Athens embobo na gosena god neinde kainde

embo nenei mi tumondebain edo era awa sapo
edo ewa. 23 Edo na ingoda nati jo da pepeta ise
tumondebain ari yei gosise ainda teda rorou itari
yei tambena. Edo rorou itari yei da ove jiusewa
amimi sira ‘Rorou itari yei emone god nango gae
ainda topo ra.’ Edo God ingo mi tumondebain
ewa edo ingo gae sewa God ainda jawo da na ge
ingoda yei sadi dipapa ena.

24 “Edo God busu berari de rora berari ainda
tamonda atira awa utu de busu de da gitijigari ra.
Edo umo tumondebain ari oro embo mi edo era
ainda atae ra. 25Edo God umo umosukawasiri de
oena de edo rora nenei berari de awa embo da yei
itido ira awasedo embo mi mana buro edo God
da yei rora nei ro mana itadera. 26 Edo embo da
da tuturo edo embo dombu nei be nei isira. Edo
unemi etiri busu berari da rawusera. Edo God
umo umosuka embo orobe da awa sirore orase iji
itido edo atae orase iji itido isira. Edo unemi enda
mono embo orobe dada mi atorase awa ititisira.
27 Edo God umo eiedo isira awa embo mi umo
eura orase isira. Edo ungo umo eura ise awase
tambaderi ta rora. 28Awarate God awa ingodena
dodo besaun atae ra. Embo da mi matu ro sisira
ge awa kondade edo sisira,
‘Edo umo ae awa ingodena rora berari embo

wasiri de mi atise edo ira awodo adi aera
edo mana wasiri de atae etera.’

Edo amone teta ingoda ya gaiari embobo nenei
mi sisera awodo ra,
‘Nango re daedo uso kinapeina ra.’

29 Edo eiawa ge be ra awasedo ingode mana
God awa teta embo uso jiro gari mi ove kewari
ganuma nembogamo mi edo era awodo awa

kotadera. 30Edo embomatu jiro gari ae atise God
gae atima isera awawa God awawa kotaera te
boroko umo embo yei berari da awa sira ungoda
wasiri bebegae awa dodo edo uso yei warerego-
rase sira. 31 Edo umo eiawa orase sira ainda be
awa umo iji nei kataburisira iji ainde awa embo
da kataburisira amimi embo busu berari da awa
edo gogo edo kasadira. Edo embo berari eiawa
gebe awodo gorase embo awa betetiri God mi
sekago jigiri ererara.”

32 Edo ungo Paul embo betedo sekago erari da
ge awa setiri ingido embo nenei iro jirisera te
embo nenei mi sisera, “Nango ge eiawa sekago
saso gadi dipapa era.” 33 Edo iji ainde awa Paul
dada ari yei awa dodo mambusira. 34 Edo embo
nenei ge be edo Paul de daedo dada edo uso
atopatari ambo ambo edo isera. Edo embo ge be
isera ainda teda awa Dionysius Areopagus doriri
da kasari embo de evetu jawo Damaris de ra.

18
PAUL CORINTH NATI DA ATOPAPOTISIRA

1 Edo eiawa isira ainda amboda Paul Athens
nati awa dodo Corinth nati da mambusira. 2 Edo
ainda bugudo Jew embo da jawo Aquila awa tam-
busira. Edo uso ai mi umo awa Pontus busu da
burisira. Edo Aquila umo uso aro Priscilla ga awa
Italy busu awa dodo Athens da bugusera ainda
be awa Rome embobo da gitijigari nembodiba
Claudius mi Jew embobo berari awa Rome nati
awa dodo mambujegorase sisira awasedo. Edo
ungo bugero Paul ungoda yei mambusira. 3 Edo
umo ungode daedo atise ungode daedo buro edo

isira ainda be awa Paul uso buro wo andiso mi
mando ari awaungoda buro da awodo gido. 4Edo
umo Jew embomei da tumondebain ari ijiberari
Jew embobo da dada ari oro da mambudo Jew
embobo de Greece embobo de mi Iesu gebe orase
ungo atopatido isira.

5 Edo Silas de Timothy de Macedonia busu awa
dodo bugudo Athens nati da bugusera edo iji
ainde awa Paul umo uso wo andiso mi mando
itari rora edo isira awa dodo iji berari binga awa
sise Jew embobo da yei Iesu awa soregari embo
God mi itari bugarase sisira embo awa atopatido
isira. 6 Edo Paul ungo atopatadi jariri ungo mi
uso yei ge mina sedo uso yei ge bebegae sisera
awasedo umo uso bo da konipo awa ungoda diti
da pesi pesi edo ungoda yei sisira, “Ingo jimbo
bebegaemi etirimunenegetewa awa ingo bekuba
ingosuka ewo. Edo nanemi ari awa aera. Edo
boroko tuturo edo awa na embo Jew embobo ae
ainda yei mambadena.”

7 Edo Paul awodo sedo ungo dodo mambudo
embo Jew embo ae ra te God tumondebain edo
isira embo jawo Justas ainda mando da atima
isira. Edo embo ainda uso mando awa Jew
embobo da dada ari oro da demonda. 8 Edo Jew
embobo da dada ari oro da embo nembodiba nei
Crispus awa uso orobe de da Bada gebe isera.
Edo Corinth nati embobo nenei de da binga awa
ingido gebe edo umo mi ewamei ari wasiri awa
burisera.

9-10 Tumba da Paul mi eturo arago isira ainda
Bada mi Paul da yei sisira, “Oju eose. Edo ge
ambu eose ta ge sise atio ko namone ingae ra.

Edo embo da rawai imo nei ro adi aera. Edo
nanemi nati einda iso yei buro nembodiba be
awa iso yei ititena ainda be awa na embo jiwae
be einda atima era awa naso topo orase dipapa
ena.” 11 Edo Paul ge awa ingido ainda gaeko da
edo nei ondedo soropu da isira ainda jo da God
da ge awa embo da yei atopapotisira.

12 Gallio awa Achaia embobo awa gitijigido
isira iji ainde Jew embobo mi dada edo Paul
bundedo budo kasari yei damambusera. 13Ainda
budo mambudo ungo mi umo bekuba ise sisera,
“Embo emimi nangoda embo awa God tumon-
debain ari emboro nei orase sira. Edo ungo
tumondebain awodo adera awa ungo nangoda
agodari awa bejadera.”

14-15 Edo Paul ge sadi iri Gallio mi Jew embobo
da yei sisira, “Paul wasiri biae ro ae etira awa
na ingoda ge ingae etena te ingo awa ge da tamo
da jawo da tamo da edo ingoda agodari da tamo
da ge bagewa awasedo ingo ingosuka eiawa ewo
ewamei are. Edo na mana ge eiawa kasadena.”
16Edo umo awodo sedo Jew embobo awa ondetiri
kasari yei awa dodo mambusera. 17 Edo embo
jiwae be mi Sosthenese Jew embobo da dada ari
oro da embo nembodiba nei awa budo kasari oro
da be da dedo gaedo isera. Awarate Gallio ro edo
ungo beitigadira awa ae isira.

PAUL ANTIOCH NATI DA ENGENEMBURISIRA
18 Edo Paul Corinth nati da nanonamendi de

iji ribori be atisira. Edo umo Aquila uso aro
Priscilla de awa budo Syria busu da mambari
dipapa edo gido nanonamendi dodo Cenchreae
ewa nga bari yei da wowosisera. Edo ungo ainda

simba atise adi sari sedo etiri Jew embobo da
wasiri awodo awa ungo uso kopiri tu berari awa
atae arugurisera. 19 Edo ungo yei awa nga de
dodo Ephesus nati da sembusera edo ainda Paul
Aquila uso aro Priscilla ga awa dodo umo Jew
embobo da dada ari oro da mambusira. Edo umo
ainda torido Jew embobo mi ungoda kotari awa
wareregorase sedo ungoda yei ge sisira. 20 Edo
ungo mi umo ungode daedo iji ribori be atarase
sisera te umo awara ae isira. 21 Edo iji ainde
ungode atari ge ruvegedo ungo dodo mambuse
ungoda yei sisira, “God mi dipapa adira awa na
engenembadena.” Awa sedo Ephesus nati awa
dodo nga de mambusira.

22 Edo umo Caesarea nati da bugudo nati awa
dodo umo Jerusalem nati da vivitisira. Edo umo
Iesu da teotopo ainda awa ategedo dodo Antioch
nati da wowosisira. 23 Edo iji ribori go ainda edo
awa dodo mambusira. Edo Paul umo Galatia de
Phrygia busu de da jo da awodo pepeta ise Iesu
ge be ari embobo awa esusu ituri edo ungoda
tumonda ari awa goroba edo isira.

APOLLOS EPHESUS NATI DE CORINTH NATI
DE ESEGA ISIRA

24 Jew embo jawo Apollos uso ai mi Alexandria
nati da burisira awa Ephesus nati da bugusira.
Edo umo awa ge girawo garawo sari embo ra edo
uso jiro gari jiwari kotopu da awa ewamei be ra.
25-26 Edo umo Egypt busu da atiri embo nenei mi
John umo mi embo ewamei ari embo edo John
Iesu da jawo da ge sisira awa setero ingisira te
umo kiki berari awa umo gaera. Edo umo Jew
embobo da dada ari oro da isaga be atopapotise

edo uso jiro gari berari mi sisira, “Soregari embo
awa bugutira, Awasedo umo embo sia ewo.” Edo
Aquila de uso aro Priscilla de uso ge awa ingido
umo budo ungoda mando da mambusera edo
ainda ungo Iesu da emboro berari awa ujugetero
gosisira.

27 Edo Apollos umo Greece busu da mambari
dipapa etiri gido Iesu gebe ari embobo Ephesus
nati da amimi ungoda nanonamendi Greece busu
da ainda ove gaisera. Edo ove gaisera ainda
joda nanonamendi mi Apollos awa sia ise borase
sisera. Edo Apollos ainda bugudo embo ave God
da kondade ari mi Iesu ge be ari embobo isera
embobo awa kondade nembodiba be isira. 28Edo
uso ge okain mi Jew embobo da ge awa derigedo
isira. Edo umo jiwari kotopu awa embobo da
yei ajigedo Iesu awa soregari embo God mi itari
bugarase sisira embo awa isaga euri gido isera.

19
PAUL EPHESUS NATI DA MAMBUSIRA

1 Edo Apollos Corinth nati da atiri Paul busu
soropuda awodo pepeta edo bugudo Ephesus nati
da mambusira. 2 Edo ainda ambojimbi nenei
tambudo nganega isera, “Ingo gebe isewa iji
ainde ingo Asisi Kotopu burisevita?”
Setiri ungomimina sisera, “NangoAsisi Kotopu

atima ira awa gae awa sesa.”
3 Setero Paul mi mina sisira, “Edo ewamei ari

wasiri ingo mo ro awa burisevi?”
Setiri mina sisera, “Nango John mi umo mi

ewamei ari wasiri awa itiri burisera.”

4 Setero Paul mi mina sisira, “Embo ungoda
wasiri bebega dodo God da yei wareregedo isera
embobo awa John mi umo mi euri ewamei edo
isera awarate umo daedo sedo isira embo uso
amboda bugutira awa gebe orase sedo isira edo
embo amone Iesu ra.”

5 Edo ungo ge awa ingido ungo Bada Iesu da
jawo da umo mi ewamei ari wasiri awa burisera.
6 Edo Paul uso ingo awa ungoda kopiri da itiri
Asisi Kotopu ungoda yei bugusira. Edo Asisi Ko-
topu ungoda yei wosetiri ungo ge neinde kainde
mi sisera edo God da binga awa minonu sisera.
7 Edo embomei ainda ajigari awa 12 aikambu ra.

8 Edo Paul ainda kariga tamonde atise Jew
embobo da dada ari oro awa esega edo isira. Edo
umo embomei amimi God da gitijigari goroba de
da binga ewamei awawa gebe orase dipapa edo
ungo atopatido isira. 9 Awarate embo nenei awa
jiro bebegae euri gebe ari ujo ae edo isera. Edo
embo diti da Bada da emboro da ge bebegae sedo
isera. Awasedo Paul ungo dodo ambojimbi de
daedo embo jawo Tyrannus da atopatari oro da
mambusera. Edo ainda mambudo iji jaige embo
atopatido isira. 10Edo gaeko etoto awa Paul ainda
atise awodo atopaturi embo berari Asia busu da
Jew embobo de embo Jew ae de awa Bada da
binga awa ingido isera.

SCEVA DA MEMEI DA KIKI
11Godmi Paul da yei goroba itiri Paul ari wasiri

goroba de nembogamo euri embo mi gido kove
be edo isira. 12 Edo Paul mi bo begiti mi budo
uso tamo da igori gaimbedo isira edo bo begiti
nei mi uso bo ewamei awa gajedo buro edo isira.

Bo begiti awa embo nenei mi budo karu embobo
da tamo da itoro ungoda karu atae euri edo asisi
bebegae awa ungo dodo oju sumbudo mambudo
isera.

13 Edo Jew embobo nenei awa jiroro ise tem-
buse asisi bebegae awa ondoro ponda bugudo
isera amimi Paul buro edo isira da awa adi jaredo
isera. Edo ungo asisi bebegae da yei ge sedo isera
ge awawa eire, “Na iso yei sena, Iesu da jawo
Paul mi atopapotira ainda jawo da sena ponda
bugu.” 14 Edo Jew embobo da priest da gitijigari
nembodiba uso jawo Sceva da memei 7 amimi
awodo edo isera.

15 Awarate ungo asisi biae da yei awodo seoro
asisi biae mi ungoda yei sedo isira, “Na Iesu awa
gari edo Paul de daedo awarate embobo ingo mo
averi?”

16 Edo embo asisi biae joda atima isira amimi
Sceva da memei awa dedo gaedo edo isira.
Edo ungoda ombari digari awa kekeregedo edo
awodo euri ungo iso matu bebegae de da uso
mando dodo oju sumbudomambudo isera. 17Edo
Jew embobo de embo Jew egae de Ephesus nati
da atima isera awa eiawa ingido oju mi biae edo
isera. Edo eiawa etiri ainda amboda embo berari
Bada Iesu da jawo awa sapo nembodiba isera.
18Edo Iesu gebe ari embobo jiwae be awa bugudo
emboberari da diti da ungodawasiri bebegae edo
isera awa bejedo isera. 19Edo ungoda embo jiwae
be inja kae edo isera awa ungoda inja kae jiwari
de roriwa de awa budo bugudo ri edo jiwari
berari awa dungoro ewudo isira. Edo jiwari
awa ewuri embo berari ditini ise atima isera.

Edo jiwari ainda mina awa K10,000 aikambu ra.
20 Edo wasiri eiedo awa etiri God da binga awa
yei berari da rawusira. Edo bajido goroba etiri
edo nei ro mi derigari katogo ae be isira.

EMBO NENEI MI EPHESUS NATI DA WASIRI
BIAE ISERA

21 Edo einda amboda Asisi Kotopu mi Paul
da yei kotari okain be itiri Paul pepeta edo
Macedonia busu de Greece busu de da jo da
awodo mambadira awa umo Jerusalem nati da
mambadira awa kotisira. Edo sisira, “Na ainda
mambadena ainda amboda awa na Rome nati
da daedo mambadena.” 22Awasedo uso kondade
ari embobo etoto Timothy de Erastus de awa itiri
Macedonia busu da mambutero dodo umo Asia
busu da atisira.

23Edo iji ainde embo nenei mi Bada da emboro
awa ujo ae edo gido Ephesus nati da wasiri biae
isera. 24 Edo embo da jawo Demetrius umo
ganuma mina nembodiba de jawo silver amimi
ove kewari teta god evetu Artemis da tumon-
debain ari oro da awodo edo isira. Unemi uso
buro embobo de buro eiawa edo ganu jiwae be
budo isera. 25 Awasedo Demetrius mi setiri uso
buro embobo de embo nenei buro da awodo edo
isera awa bugusera. Bugero ungoda yei sisira,
“Embomei ingo gosewa ingodena ove kewari
buro eiawa ise ganu jiwae budo era. 26 Edo ingo
ingosuka ro embo Paul mi ira awa ingo gosewa
edo ingewa. Edo umo sira god embo mi edo era
awa god be ae ra sira. Edo umo awodo siri embo
Ephesus nati einda edo Asia busu da yei berari da
awa uso ge awa ge be era. 27 Awasedo embomei
amimi ingodenaso buro da jawo da ge biae tuturo

edo sadera. Edo daedo embomei eiawa god evetu
Artemis da tumondebain ari oro da awa sapo adi
aera. Edo god evetu nembodiba be eiawa Asia
busu embo berari de yei berari da embobo mi
tumondebain edo era awa umo awa embo da
kotari awa kiambu adira.”

28 Edo embo jiwae be ge eiawa ingido tini
gambari edo tuturo edo gogo dimbudo sisera,
“Artemis Ephesus embobo da god evetu awa
nembodiba be ra.” 29 Edo ungo awodo setero
embo nenei nati ainda yei berari da awa dada
edo wasiri biae adi tuturo isera. Edo Macedonia
busu embo etoto jawo Gaius de Aristarchus de
awa Paul ga da matu pepeta isera. Edo tini
gambari isera embobo amimi embo etoto eiawa
sandido budo yei nembodiba embo jiwae be dada
edo isera ainda joda totorisera. 30 Edo Paul umo
daedo torido embo jiwae be ainda yei ge sadi
dipapa isira te Iesu gebe ari embobo mi umo
torurase gajisera. 31 Edo busu ainda gitijijigegari
nenei Paul da otatao mi uso yei binga itido yei
gajari ainda torurase sisera.

32Edo embo berari ainda totorisera amimi gogo
dimbuse edo javi jiwae be isera. Edo embo
nenei gogo dimbudo ge da seoro embo nenei gogo
dimbudo ge nei sedo isera. Edo ungo ge neinde
kainde awodo sisera ainda be awa ungo ro edo
ainda dada etera ainda be awaungo gae awasedo.
33Edo Jew embobomi Alexander awa embo jiwae
da teda atiri gido budo itero embo berari da diti
da dederisira. Edo Alexander uso ingo mi embo
ge doarase isira edo beitigari ge sadi jarisira.
34 Awarate ungo umo Jew embo awa gido ungo

mi iji ribori be gogo dimbudo sise atisera. Ungo
sisera, “Artemis Ephesus embobo da god evetu
awa nembodiba be ra.”

35 Edo einda amboda embo nei nati da babo-
jegari da jiwari buro edo isira amimi etiri embo
jamo jamo isera. Edo embomei da yei sisira,
“Ephesus nati embobo embo berari gido era Eph-
esus nati embobo awa Artemis da tumondebain
ari oro nembodiba de edo ove kewari kotopu
utu da edo wowosisira awa simba edo era awa
ungo gari ra. 36Edo embo mi mana eiawa pasega
sadera awasedo ingo ge dodo edo ari jiro bebegae
da awa eove. 37 Edo ingo embomei eiawa budo
einda bugewa te ungo ingodenaso tumondebain
ari oro da rora ro bengono ae edo ungo ingode-
naso god evetu da yei ge biae nei ro saera. 38 Edo
Demetrius de uso buro embobo de embo bekuba
adi dipapa adera awa ungo embo kasari embo da
kasari yei da mambudo ainda awa umo bekuba
adera. 39 Edo ingo rora nenei ira awa nganega
edo gadi adewa re nati embobo berari da edo ge
ingise kasedo era iji ainde nganega edo gadewa.
40Edo Rome embobo da gitijijigegari mi nangomi
embogo tuturo ari ge sedo bekuba adera ainda
be awa boroko ro etewa awasedo. Edo nango
gogo dimbuse javi jiwae era einda be awa ujugari
awa jaradera.” 41Edo umo awa sedo embo berari
setiri mambusera.

20
PAUL MACEDONIA BUSU DE EDO GREECE

BUSU DE DA MAMBUSIRA
1 Edo embo jamo jamo etero Paul Iesu gebe ari

embobo awa jawo setiri dada isera. Edo umo

ungoda yei goroba ari ge sedo ungoda yei sisira
ingo atiwo. Sedo ungo dodo umoMacedonia busu
damambusira. 2Edo busu ainda joda yei da esega
ise Iesu gebe ari embobo awa esusu ituri ungoda
tumonda ari awa goroba edo isira. 3 Edo busu
awa dodo Greece busu da bugudo ainda kariga
tamonde atima isira. Edo umo nga de Syria busu
damambadi sedo sia isira te Jew embobomi umo
bundadi sia isera awa gido gido umo jiro buro
nei edo Macedonia busu da awodo engenembadi
isira. 4 Edo Sopater Pyrrhus Berea nati embo
da mei de Aristarchus de Secundus de Thessa-
lonica nati embobo de Gaius Derbe nati embo
de Timothy de Asia busu embobo etoto Tychicus
de Trophimus de awa Paul ga da mambusera.
5 Edo ungo Paul ga da giti mambudo Troas nati
da nango simba atisera. 6 Edo bondo ungo ambe
ambe bajari siwo yeast ae indido era iji awa atae
etiri nango nga de Philippi nati awa doturisera.
Edo iji 5 atae etiri nango Troas nati da bugudo
ainda Paul de embomei ainde awa tambusera.
Edo ainda ungode pura da atisera.

PAUL TROAS NATI SEKAGO ESEGA ISIRA
7 Edo pura da ainda tuturo da nango berari

ambe ngaugadi dada isera. Edo dada etero Paul
embobo da yei ge sisira. Edo umo ge sise atiri
mambudo tumba soropu da etiri ge atae isira.
Edo Paul umo sipo de mambari dipapa edo gido
umo iji ribori be ge sisira. 8 Edo goriwo jiwae be
awa mando inda diuba nango dada isera ainda
usasa nembodiba de ewuse atisira. 9 Edo Paul ge
sise atiri mei singa da awa bisara bari diumba
ainda anumbedo atiko ewo ditivi mi biae edo

ewo isira. Edo ewo iko yei inbein ainda edo
durido busu da wowosisira. Wosetiri embo mi
umo jigero eririsira te umo awa bebetisira. 10Edo
Paul mi wosedo umo uso ingo da budo edo jigido
embomei ainda yei sisira, “Dubo vevera eove
umone wasiri de atira.” 11 Edo Paul awodo setiri
umo sekago inda diumba da vitido ungode daedo
ambe ngaungedo indisera. Edo umo ungode
daedo ambe ngaugedo sekago ungoda yei ge iji
ribori be sisira. Edo waiko vivitiri Paul mam-
busira. 12 Edo mei singa awa sekago wasiri de
atiri budo uso nati damambusera. Edo ungo umo
awa embo iaviri nembodiba be isera.

PAUL TROAS NATI DA EDO MILETUS NATI DA
PEPETA ISIRA

13Paul umo tei mi Assos nati damambadi sisira
awarate nango nga de mambusera. Edo Paul
umo nango Assos nati ainda nango tambudo edo
nango de daedo nga da vitadi sisira. 14 Awasedo
Paul umo nango Assos nati ainda tambiri nga da
budo edo nango Mitylene nati da mambusera.
15 Edo sipo nei nango yei awa dodo Chios ingigi
awa aikambu bugudo awa derigurisera. Edo
sipo nei ainda amboda nango Samos ingigi da
bugusera. Edo sipo nei ainda amboda nango
Miletus nati da bugusera.

PAULDAUSOGE SANGOVE IESUDATEOTOPO
DA GITIJIJIGEGARI AINDA YEI SISIRA

16 Edo esega isera einda joda Paul umo Eph-
esus nati awa derigadi sisira ainda be awa umo
Jerusalem nati da Pentecost da bondo iji awa
ainda adi sedo dipapa edo gido umo esega duro
duro isira. 17 Awarate Paul umo Miletus nati

da simba ise binga itiri Ephesus nati da embo
da teotopo da gitijijigegari da yei ungo Miletus
nati da wosorase sisira. 18 Edo ungo bugero
ungoda yei sisira, “Na Asia busu da bugusena
ainda tuturo edo bugudo boroko ingo na rawodo
ingo berari da teda atewona ingo gosewowa.
19Edo na saboa ari mi edo ji de Bada kera ewona.
Edo iji jiwae na bouga nembogamo budo isena
ainda be awa Jew embobo naso yei biae adi kiki
dirido isera awasedo. 20 Edo ingo gosewa na
ingoda mando da edo embo da arapa da rora
berari no mi ingo kondade adiri amone ingo
atopapotise isaga eono gosewowa awara. 21 Edo
na Jew embobo de embo Jew egae de da yei
ungoda wasiri bebegae awa dodo edo God da yei
wareregedo edo Bada Iesu gebe orase sewona.

22 “Edo boroko Asisi Kotopu mi na Jerusalem
nati da mambanase siri gido na umo kera edo
mambutena awarate ainda naso yei ro adiri awa
na gae ra. 23Awarate na gosena nati berari esega
ewona ainda Asisi Kotopu mi seuri gosewona
wasiri bebegae de edo gajari oro de awa na simba
ira awa seuri gosewona. 24 Awarate Bada Iesu
da ge kera edo uso buro nanemi anase ititisira
awa edo atae adi sedo na wasiri bebegae eiawa
doae na beitigae edo na naso wasiri awa tepo
awodo kotewona. Edo buro Bada Iesu mi nanemi
anase ititisira amonebinga ewameiGodda kando
soregari embo berari da yei itadi dipapa isira awa
minonu sanase ititisira.

25 “Edo na ingoda teda pepeta ise edo God da gi-
tijigari goroba de awa ingo atopapotewona. Edo
boroko na gosena ingo berari mi mana na sekago

gadewa. 26 Awasedo na boroko ingoda yei sena
ingo da ave munenegadewa awa na awa bekuba
eove. 27 Edo ro berari God mi ingo awa embo
adi dipapa ira amone ingoda yei sewona awara.
28 Edo ingo ingosuka simba edo gogo ewo. Edo
embomei Iesu da topo eiawa teta wo sheep simba
ari embomi uso wo sheep simba edo gogo edo ira
da awodo simba edo gogo ewo. Edo Asisi Kokopu
mi Iesu gebe ari embobo ingoda simba da ititisira
awa simba edo gogo ewo. Edo embomei eiawa
Iesu da teotopo isera ainda be awa umo God da
mei mi ungo uso ororo mi ombudo burisira. Edo
boroko na ingoda yei sena ungo God da ge mi
undewo. 29Edo na gosena na ingo doadena ainda
amboda awa atopapotegari bebegae awa ingoda
teda bugadera teta sino maine ari jawo wolf
mi wo sheep da teda ungo usibesi adi bugarago
adera. 30 Edo embo ingoda teda nenei awa am-
boda gebe awa atopatadi aera te gebe awa budo
wareregedo ge busadera ainda be awa embo mi
ungo ambo ambo orase dipapa edo gido. 31 Edo
gido gogo ewo. Edo na ingode gaeko tamonde
atise ingoda yei ro atopapotemona awa kotewo.
Edo iji berari na ji de daedo ingo esusu ititemona.

32 “Edo boroko na ingo God da simba ari da
ititena. Edo ingoda jo awa God da ge mi undewo
ainda be awa uso ge goroba amimi ari ingoda
tumonda ari awa goroba adira. Edo uso ge mi
ingodena siri gosera kando ewagaewa awa embo
unemi embo kokotopu orase kataburisira ainda
yei itadi dipapa ira awa siri gosera. 33-34 Edo
ingo gosewowa na embo nenei da ganu ta ombari
digari ta awa gido dipapa aera awarate na naso



ACTS 20:35 xcvii ACTS 21:4

ingo emimi buro edo rora berari na naso otatao
de pepeta ise dipapa edo era awabudo ena. 35Edo
na rora ae embobo kondade edo ena amone
ingoda esusu ititemona awasedo ingo da awodo
ewo. Edo kotewo Iesu mi sisira, ‘Embo ave rora
embo nei da yei itido edo dubo ewamei ari budo
ira amimi rora budo edo dubo ewamei ari budo
ira ainda awa derigedo ira.’ ”

36 Edo Paul ge sedo atae edo ungode daedo
berari baingo dederi edo God manunugurisera.
37 Edo ungo berari mina sanda edo doio be sedo
ji nembo be sisera. 38Edo ungo dubo vevera isera
ainda be awa Paul ungo sekago gadi ae sisira
awasedo. Edo ungo awodo mina burise nga da
berari mambusera.

21
PAUL JERUSALEM NATI DA MAMBUSIRA

1 Edo ungo atega edo nango ungo doturisera.
Edo nango ungo dodo nga de dagaiya sembudo
Cos ingigi da mambusera. Edo sipo nei nango
Rhodes ingigi awa tambusera. Edo yei awa dodo
mambudo kora da nati Patara ainda mambusera.
2Edo ainda nga nei busu kiambu Phoenicia ainda
mambadi iri gido nga ainda vitido mambusera.
3 Edo nango mambuse Cyprus awanangoda ingo
anda kena gosisera te derigedo mambudo Syria
busu da bugusera. Edo Tyre nati da ainda nga da
buro ari embobo awa rora berari awa itoro vitadi
iri gido nangonga dodonati damambusera. 4Edo
ainda vitido Iesu gebe ari embobo nenei tambudo
ainda daedo pura da atisera. Edo Asisi Kotopu
mi embomei Jerusalem nati da atima isera amimi



ACTS 21:5 xcviii ACTS 21:12

Paul da yei biae adera awa ujugetiri gosisera
awasedo ungo Jerusalem nati da mambose Paul
da yei sisera. 5 Awarate nango ungode atari
iji awa atae etiri gido nango ungo dodo nga da
engenemburisera. Edo Iesu gebe ari embo berari
ungoda aro asini de kinapeina de daedo nango de
damambusera. Edo nango berari kora dawosedo
baingo dederi edo dada God manunugurisera.
6 Edo nango God manunugedo atae edo atiwo
mina sara edo nango nga da vitero ungo berari
ungoda nati da engenemburisera.

7 Edo nango Tyre nati awa dodo nga de Ptole-
mais nati da mambusera. Edo ainda bugudo Iesu
gebe ari embobo atega edo ainda ungode iji da
atisera. 8Edo sipo nei yei awa dodo Caesarea nati
da mambusera. Edo ainda bugudo nango Philip
da mando da mambudo ainda ungae da atisera.
Edo Philip awa embo 7 awodo Jerusalem ainda
kataburisera awa ra edo umo awa God da binga
ewamei sari embo ra. 9 Edo uso meingagara
ademei 4 awodo awa daedo God da binga ewamei
sedo isera.

10 Edo nango ainda iji tupo atero binga sari
embo jawo Agabus awa Judea busu da edo
wowosisira. 11 Edo umo nangoda yei da bugudo
Paul da sini digari awa budo edo sini amimi uso
ingo de tei de awa didigurisira. Edo ingo de tei de
bundedo sisira, “Asisi Kotopu mi sira emboro da
eiedo sini einda topo awa Jerusalem nati embobo
mi bundadera edo ungo mi umo awa embo Jew
ae ainda ingo da itadera.”

12 Edo nango ge eiawa ingido nango de gebe
ari embo nenei de mi Paul Jerusalem nati da

mamburase benunu sisera. 13Awarate umomina
sisira awa, “Ro edo ingo ge awodo sevi? Ingoda
ji mi iri naso jo awa bouga ira. Edo na awa
Jerusalem nati da mambadi sia etena. Edo ungo
na Jerusalemnati da bundadera awana sia etena.
Edo ungo Iesu da jawo da na doro betadena awa
na sia etena.”

14 Edo nango rawodo oro Paul uso jiro warere-
gadiri awa ae edo gido nango ge dodo sisera, “Ro
Bada mi dipapa ira awa dowo are.”

15 Edo ainda iji tupo ateriko nango nangoda
rora berari awa sia edo Jerusalem nati da mam-
badi tuturo isera. 16 Edo Caesarea nati embo
ambojimbi nenei mi nango de da nango budo
mambudo embo nango amenga ataderi ainda
mando da ititisera. Edo Cyprus ingigi embo eiawa
uso jawo awa Mnason edo umo awa iji ribori be
Iesu ge be ise atima isira.

PAUL JAMES ESEGA ISIRA
17Edo nango Jerusalem nati da bugero nanona-

mendi yaviri de nango atega isera. 18Edo sipo nei
Paul nango de daedo James gadi mambusira. Edo
Iesu da teotopo da gitijijigegari berari awa dada
isera. 19 Edo Paul ungo atega edo ro berari God
mi Paul uso buro da awodo embo Jew ae ainda
yei isira awa berari sisira.

20 Edo ungo berari uso ge ingido God jasiga
isera. Edo God jasiga edo Paul da yei sisera,
“Nangoda namendi imo gosesa Jew embobo jiwae
be jiwae awa daedo gebe etera. Edo ungo sera
awa Jew embobo Iesu gebe ari embobo etera awa
mana Jew embobo da wasiri awa mana doadera.
21 Edo embo nenei mi ungoda yei sera inemi Jew

embobo embo Jew ae ainda busu da atima era
awa Moses da agodari awa ambo ambo eorase
sari ge sera. Edo sera inemi Jew embobo awa
Jew embobo da wasiri awa eorase sari ge sera.
Edo sera inemi ungoda memei awa ungoda tamo
kotopu da mendo da andiso awawa diugeorase
sari ge sera. 22 Edo ungo imo bugesa ainda binga
awa gadera awasedo peteio edo imo ro esi awa
kotore. 23 Edo eiawa nangoda kotari ra. Embo 4
einda atera awa Jew embobo da kopiri tu arugari
wasiri awa adi sia edo God da yei adi sari sedo
atera. Edo sia ari iji de awa ungo Jew embobo
da segari wasiri awa adera. 24 Awasedo ungode
daedo mambudo Jew embobo da tumondebain
ari oro da imodaedo Jew embobo da segariwasiri
awa eio. Edo Jew embobo da kopiri tu arugari
wasiri da mina awa inemi ungo ganu itio mina
itore. Edo imo awodo adesa awa embo berari
mi imo Moses da agodari awa ambo ambo esa
awa gido edo embo einda jawo da ge sera awa
ge busera sadera.

25 Edo boroko nango embo Jew egeregae Iesu
gebe ari embobo ititara awa soro gadesa. Edo
nango ungoda yei edo gogo edo ujuguritara
Moses da agodari awa edo ove itero mambutara.
Edo ove ainda awa agodari eiawa kera orase
sititara indari embo mi asisi da yei rorou ititera
awa indove edo ororo indove edo wo embo mi
ungoda ingomi jijigurera awa indove edo viro ari
wasiri awa eove sititara. Edo agodari nenei awa
dorase sititara.”

26 Awasedo Paul ungo mi ro sisera awa isira.
Edo sipo nei umo embo 4 awodo de daedo mam-

budo Jew embobo da segari wasiri awa isira. Edo
umo awa edo Jew embobo da tumondebain ari
oro da mambudo iji roinge Jew embobo da segari
wasiri aderi awa minonu sisira. Edo iji sisira iji
re atae ari ungo dada awa God da rorou itadera
awa sisira.

UNGO MI PAUL JEW EMBOBO DA TUMONDE-
BAIN ARI ORO DA BUNDISERA

27 Edo pura da awa atae adi aikambu iri Jew
embobo Asia busu da atima isera amimi Paul Jew
embobo da tumondebain ari oro da gido embo
da yei ge sedo etero ungo tini gambari isera.
Edo ungo tini gambari edo Paul ingo da burisera.
28 Edo ingo da budo gogo dimbudo sisera, “Israel
embomei puwo nango Kondade ave. Embo re
emimi ingodenaso embomei da kotari awa ari
wareregarase jarira. Edo unemi embo berari da
yei ingodenaso agodari awa kera eorase sedo ira.
Edo unemi ingodenaso tumondebain ari oro awa
daedo biae sedo ira. Edo embo Jew egae awa
budo ingodenaso tumondebain ari oro da toruri
edo dongono edo ira.” 29 Edo ungo eiedo sisera
ainda be awa Paul umo Ephesus nati embo embo
Jew ae jawo Trophimus ainga Jerusalem nati da
atiri gosisera awasedo. Edo Paul umo embo awa
budo Jew embobo da tumondebain ari oro da
torae rate ari ge awa sedo isera.

30 Edo nati embobo berari awa tini gambari
edo sumbudo Jew embobo da tumondebain ari
oro da totorisera Paul badi. Edo ungo Paul budo
ponda bugudo mangiro gajisera. 31 Edo embobo
tini gambari isera eiawa Paul doro betarase sero
embo nenei mi Rome embobo da isoro embobo

da gitijigari da yei binga itero mambusira. Edo
sisera embogo nembodiba be awa Jerusalem nati
da tuturo adi ira. 32 Setero isoro embobo da
gitijigari nembodiba mi setiri isoro embobo de
ungoda gitijigari de sumbudo embo jiwae be isera
ainda yei mambusera. Edo embo jiwae be isoro
embobo awa bugutero gido Paul dorisera awa
doturisera.

33 Edo isoro embobo da gitijigari mi setiri
Paul awa sandido edo bufuri auri mi ari etoto
mi bundisera. Edo awodo etero isoro embobo
da gitijigari mi embo jiwae be isera ainda yei
nganega isira, “Embo emomo averi? Edo umo ro
etiri dorevi?” 34 Setiri embo nenei gogo dimbudo
ge nei seoro edo embo nenei ge mina nei sedo
isera. Edo ungoda ge berari awa mambudo
egetiri gido isoro embobo da gitijigari awa kiki
gebe ro edo eiawa eri awa tambari sago ae edo
gido setiri uso isoro embobo mi Paul awa budo
isoro embobo da gitijigari nembodiba da mando
da mambusera. 35 Edo ungo mando da riri beda
bugudo isoro embobo mi Paul awa budo ungoda
saga da ititisera ainda be awa embo jiwae be
awa dombu wasiri jiwae isera awasedo. 36 Edo
embo jiwae be buguse gogo dimbudo sisera, “Deu
betare.”

PAUL AWARA SORO EMBO DA YEI GE SADI
SISIRA

37 Edo ungo Paul budo mando joda toradi ero
Paul mi isoro embobo da gitijigari da yei sisira,
“Na awara saso iso yei ge sae eteni ta?”

38 Setiri isoro embobo da gitijigari mi sisira,
“Imo Greece embobo da ge mi sesa awasedo na

gosena imo awa Egypt busu embo da amimimatu
Rome embobo da gitijigari nembodiba awa budo
demonda itari wosarase isira awa aera. Edo umo
embo 4,000 awodo ungoda gi emi de budo daedo
yei embo atae ainda mambusira awa ae ta rora.”

39 Edo awa setiri Paul mi mina sisira, “Na awa
Jew embo ra. Edo naso aia mi na awa Tarsus nati
busu Cilicia da ainda nati nembodiba be ainda
burisira. Edo sedo gosena dogae na embo da yei
ge sane.”

40 Edo Paul awodo setiri isoro embobo da gi-
tijigari mi Paul umo ge sadira awa awara sisira.
Awasedo Paul riri beda derido ingo mi embo ge
dorase isira.

22
PAUL BEITIGARI GE SISIRA

1 Edo embo jamo jamo etero Paul Hebrew ge
mi ungoda yei sisira, “Embomei nanonamendi
edo mama mane na nasuka beitigari ge ingoda
dombu da sirinono ingo naso ge ingiwo.”

2Edo ungo umo Hebrew embomei da ge mi siri
ingido ungo jamo jamo be isera.

3 Etero Paul ge sise sisira, “Na awa Jew embo
ra. Edo naso aia mi na awa Tarsus nati busu
Cilicia da ainda burisira te na Jerusalem nati
einda babojisena. Edo na babojeno atopatari
embo Gamaliel mi ingodenaso mamo umbogo da
agodari de wasiri de awa atopatido gogo etiri
gosisena. Edo na God sapo edo isena teta ingo
berari boroko einda atewa amimi edo ewa da
awodo. 4 Edo embo ave Keriso da emboro awa
ambo ambo edo isera awa dedo gaedo edo isena.
Edo nenei jiwae bebetegurisera. Edo nanemi

seono embo de evetu de awa bundedo gajari oro
da itido isera. 5Edo ingo priest babojegari de Jew
embobo da gitijijigegari de da yei sadewa awa
na gebe sena awa soro gadewa. Edo na ungoda
yei sedo geteno ungo ove edo Jew nanonamendi
Damascus nati da ainda na averi awa gorase
isera. Edo na ove awa budo na embomei eiawa
bundadi mambusena. Edo ungo budo buria da
itadi kotisena awa na ungo bufuri edo budo
sekago Jerusalem nati da bugadi sedo.

PAUL UMO RAWODO EDO GOD DA YEI WAR-
EREGURISIRI AWA SISIRA

6 “Edo na pepeta edo mambudo Damascus nati
awa aikambu eno edo iji beo da iri usasa nem-
bodiba be utu da edo janibetiri uso usasa mi na
jiroroka isira. 7 Edo na busu da durido ge javi
naso yei siri ingisena, ‘Saul Saul imo ro edo na
dedo gaedo esi?

8 Edo ge javi awodo naso yei setiri na nganega
isena, ‘Bada imo averi?’
“Seteno umo mina naso yei sisira, ‘Na Iesu

Nazareth nati embo inemi dedo gaedo esa awa
ra.’ 9 Edo embo nangae pepeta isera awa usasa
awa gosisera te ungo ge javi embo amemi naso
yei ge sisiri awa ingaera.

10 “Edo nanemi nganega isena, ‘Bada na ro eni?’
“Seteno Bada mi naso yei sisira, ‘Erido Damas-

cus nati da mambuio. Edo ainda mambaso embo
da mi God mi imo ro asase sia etiri awa berari
sari gadesa.’ 11Edo usasa nembodiba janiburisira
amimi etiri na diti guba isira awasedo naso otatao
mi naso ingo da jigido na budo Damascus nati da
totorisera.

12 “Edo embo da jawo Ananias embo awa God
tumondebain ise edo ingodenaso agodari awa
kera edo isira awa Damascus nati da atima isira.
Edo Damascus nati da Jew embobo berari awa
umo sapo nembodiba be edo isera. 13 Edo embo
amimi bugudo naso demonda derido sisira, ‘Na-
mendi Saul sekago gigae.’ Setiri iji da amimi yei
sekago gosise umo gosisena.

14 “Edo unemi naso yei sisira, ‘Ingodenaso
mamo umbogo da God mi imo katabetira edo
unemi imo ro asase dipapa ira awa isaga ari
gadesa. Edo imo uso agipo embo dagariae be awa
gadesa. Edo uso agipo embo mi uso ge javi uso
topo mi iso yei sari imo ingadesa. 15 Edo rora
berari getesa edo ingesa awa embo berari da yei
sadesa. 16 Edo boroko simba eose. Erido umo mi
ewamei ari wasiri awa buio. Edo Iesu Keriso sedo
gio iso wasiri bebegae awa segare.’ ”

PAUL GOD MI UMO EMBO JEW AE AWA
ATOPATARASE SISIRA AWA EDO GOGO EDO
UJUGURISIRA

17 Edo Paul mi sisira, “Na Jerusalem nati da
engenembedo bugudo edo Jew embobo da tu-
mondebain ari oro da God manunugurise eturo
arago isena. 18 Edo eturo garago isena ainda
na Bada goseno umo naso yei sisira, ‘Burigi be
Jerusalem nati awa doio ainda be awa embomei
einda awa imo ungoda yei ro sesa awa gari ujo ae
era.’

19 “Edo Bada awodo setiri namina sisena, ‘Bada
ungo isaga gosera na Jew embobo da dada ari
oro da mambudo embomei imo gebe edo isera
awa bundise edo ungo dedo gaedo edo isena awa.

20 Edo ungo iso gebe ari embo Stephen dorisera
awa na awara seteno umo bebetisira edo embo
umo dorisera ainda bo ro awa nanemi simba
isena.’

21 “Edo na awodo seteno Bada mi naso yei
sisira, ‘Mambuio nanemi imo awa yei besaun
be embo Jew egeregae ainda yei itano mam-
badesa.’ ”

22 Edo embo Paul da ge ingise atisera awa ge
amboda sisira awa ingido gogo dimbudo sisera,
“Budo mambuwo dawo betare. Edo umo awa
embo biae ra dowo betare.”

23 Edo ungo gogo dimbudo ungoda ombari
digari awa inda jipuse konipo budo inda wawara
isera. 24 Edo Rome embobo da isoro da gitijigari
nembodiba mi setiri uso embobo mi Paul awa
budo isoro embobo da mando nembodiba da
torido umo vejadi tuturo isera. Edo gitijigari
nembodiba awodo isira ainda be awaungo ro edo
Paul da yei tini gambari eri awa sari gadi sedo.
25 Awarate ungo umo bundedo vejadi sedo ero
Paul mi isoro embobo da gitijigari derido atisira
ainda yei sisira, “Agodari mi Rome da embo topo
awa giti kasari embo da yei itaso vejorase mo
awara sita?”

26 Setiri isoro embobo da gitijigari ge awawa
ingido mambudo isoro embobo da gitijigari nem-
bodiba da yei mambudo sedo gosisira, “Imo ro
esi? Embo omone Rome embo moka ra.”

27Edo isoro embobo da gitijigari nembodiba ge
awa ingido Paul da yei mambudo uso yei sedo
gosisira, “Se gane imo mo Rome embo moka ta?”
Setiri Paul mi mina sisira, “Gebe.”

28 Setiri isoro embobo da gitijigari nembodiba
mi sisira, “Na awa ganu nembodiba itido Rome
embo moka isena.”
Edo umo awodo setiri Paul mi mina sisira,

“Awarate matu be matu naso mama Rome embo
isira. Edo na awa naso aiami burisira iji ainde na
Rome embo moka isena.”

29 Setiri embo Paul nganega adi sedo isera
awa dodo gun mi yisera. Edo isoro embobo da
gitijigari nembodiba Paul umo awa Rome embo
moka awa gido oju isira ainda be awa umo bufuri
mi bundisira awasedo.

30 Edo isoro embobo da gitijigari nembodiba
awa Jew embobo awa ro edo Paul bekuba eri
awa be gadi sedo sipo nei setiri isoro embobo
Paul da bufuri awawujisera. Edo umo sedo getiri
priest babojegari de Jew embobo da gitijijigegari
de dada isera. Etero Paul budo mambudo setiri
ungoda diti da dederisira.

23
PAUL BEITIGARI GE SISIRA

1 Edo Paul Jew embobo da gitijijigegari awa
ditini ise sisira, “Naso nanonamendi na awa iji
berari God da diti da wasiri ewamei de atima
ena. Edo na ingoda diti da iji boroko einde derido
atena awa na God oju aera.” 2 Edo Paul awodo
setiri priest gitijigari jawo Ananiasmi setiri embo
Paul da demonda derido atisera amimi Paul be
da dorisera. 3 Edo ungo awodo etero Paul mi
uso yei sisira, “God mi imo awa dadira. Edo
imo awa teta mando pon awa dagari ae be rate
joda awa rora bebega unjugeoro atima ira da
awodo ra. Edo imo ainda anumbedo na kasise

edo nanemi agodari bejari sesa te edo imo ungo
mi na dorase sesa amone imo agodari awa imo
imosuka bejesa.”

4 Edo Paul awodo setiri embo da uso demonda
atisera amimi sisira, “Imo God da priest gitijigari
nembodiba da yei biae sesa.”

5 Setero Paul mi mina sisira, “Naso nanona-
mendi na umo awa priest da gitijigari nembodiba
awa gae ra. Edo jiwarimi sira, ‘Embo iso da embo
nembodiba da yei ge biae seose.’ ”

6 Edo Paul embo ainda atisera ainda teda awa
Sadducee embo awa gido edo nenei awa Pharisee
embobo awa gido gido gogo dimbudo Jew em-
bobo da gitijijigegari da yei sisira, “Naso nanon-
amendi na awa Pharisee embo ra edo Pharisee
embo da ainda mei na. Edo ungo na einda kasera
ainda be awa na God mi bebetegari embobo awa
sekago ari wasiri de eradera awa gebe edo ena
awasedo.”

7-8 Edo Paul eiawa setiri Pharisee embobo de
Sadducee embobo de ge bagadi tuturo edo kausu
kausu edo diti etoto isera. Edo ungo awodo isera
ainda be awa Sadducee embobo sedo era awa
betari embobo awa mana sekago wasiri de atadi
ae edo asisi ewagaewa de asisi bebegae de awa
atae sedo isera te Pharisee embobo awa rora
berari eiawa gebe edo isera.

9 Edo embo gogo nembodiba dimbero edo ago-
dari da atopapotegari embobo nenei Pharisee
embobo da teda amimi erido mina ge okain sedo
sisera, “Nango embo eiawa wasiri biae da nei ro
ae awa tambera. Awasi asisi ewamei ta ko asisi
biae mi uso yei ge setira.”

10Edo ungo awodo setero, embo ungo de daedo
ge okain be mina sara isera edo isoro embobo da
gitijigari umo kotisira ungo mi Paul awa keredo
dada adera awa kotedo setiri uso isoro embobo
mi embo da teda mambudo Paul budo isoro
embobo da mando nembodiba da mambusera.

11 Edo tumba nei Bada mi bugudo Paul da
demonda derido uso yei sisira, “Goroba eio. Edo
inemi naso jawo awa Jerusalem nati embobo
da yei atopapotido isesa da awodo Rome nati
embobo awa naso jawo awa atopatadesa.”

JEW EMBOBO PAUL DORO BETARASE KIKI
DIRISERA

12 Edo sipo nei Jew embobo dada edo Paul
doro betarase kiki dirisera. Edo ungo ungosuka
adi sari mina sara edo sisera, “Paul wasiri de
atirari awa ingodena mana umo ta indari ri awa
mana indadera. Edo umo betadira awa ingodena
sekago indido kumbudo adera.” 13 Edo embo
Paul doro betarase kiki dirisera ainda ajigari awa
40 derigari ra. 14 Edo ungo awodo sedo priest
babojegari de Jew embobo da embo nembogamo
de da yei mambudo ungoda yei sisera, “Paul
wasiri de atadira awa nango mana tini da nei
ro itadera. Edo nango umo doro betadira awa
nango sekago indari indadera. 15 Edo ingode Jew
embobo da gitijijigegari de mi Paul ro evira awa
be isaga gadi sarago edo binga itiwo Rome isoro
embobo da gitijigari nembodiba da yei mambari
Paul budo ingoda yei wosore. Awarate edo
ungo Paul budo bugutiroro edo umo einda bugae
atirari awa nango umo doro betarase awa sia
adera.”

16Awarate Paul da apie, amimi ungo ro adi era
awa ingido umo mambudo Rome isoro embobo
da gitijigari nembodiba da mando da torido um-
bogo da yei ge awa setiri gosisira. 17 Edo Paul
isoro embobo da gitijigari da setiri bugiri sisira,
“Mei singa eiawa budo isoro embobo da gitijigari
nembodiba da yei mambuio ko umo uso yei ge
atira awa uso yei sari garase dipapa ira.”

18 Setiri isoro embobo da gitijigari mi umo
budo isoro embobo da gitijigari nembodiba da yei
mambudo sisira, “Paul gajari oro da atira amimi
na setiri bugeno mei singa eiawa iso yei ge sadi
dipapa etiri gido setiri budo bugena.”

19 Setiri isoro embobo da gitijigari nembodiba
mi mei awa ingo da budo demonda ungosuka
mambusera. Mambudo nganega isira, “Naso yei
ro sari dipapa etesi?”

20 Setiri mei singa amimi sisira, “Jew embobo
da embo nembogamo de mi Paul ro evira awa
be gadi sarago ewora awasedo euma awara sedo
gido imo sedo goro Paul budo Jew embobo da
gitijijigegari da dada ari oro da budo wosasase
setera gio. 21 Awarate ungoda ge awa ingose
ainda be re embo nenei ungoda teda ajigari 40
derigari awa unjugedo umo doro betarase simba
era awasedo. Edo ungo Paul wasiri de atirari awa
indae kumbae atadera. Edo amboda ungo Paul
doro betari awa indari indido kumbudo adi adi
sari mina sara etera. Edo imo ro saso gido awa
ungo umo doro betarase sia etera.”

22 Edo mei singa awa awodo setiri isoro em-
bobo da gitijigari nembodiba mi sisira, “Embo

nenei da yei ge eiawa naso yei setesa awa saso
geore.” Sedo mei singa awa itiri mambusira.

ISORO EMBOBO DA GITIJIGARI NEMBODIBA
MI PAUL ITIRI FELIX DA YEI MAMBUSIRA

23 Edo isoro embobo da gitijigari nembodiba
mi setiri uso isoro embo da gitijijigegari etoto
awodo uso yei bugero ungoda yei sisira, “Seio
isoro embobo 200 awodo edo embo 70 wo horse
da tamo da vitido era ainde edo embo 200 gi mi
embogo edo gari awa sia edo tumba 9 P.M. awa
yei eiawa dore. 24 Edo Paul awa horse da itiwo
ainda tamonda vitido pepeta are edo sewo isoro
embobo mi umo edo gogo edo budo mambudo
Felix Rome embobo da gitijigari nembodiba Cae-
sarea nati da atira ainda yei itore.” 25 Edo umo
awa sedo ove eiawa Rome embobo da gitijigari
nembodiba da yei gaisira,
26 “Oarie Felix Rome embobo da gitijigari nem-

bodiba, Na Claudius Lysias mi imo ate-
gurena.

27 Edo Jew embobo mi embo eiawa sandido doro
betarase era. Edo embo nenei mi umo
awa Rome embo moka awa setero gido
na naso isoro embobo de mambudo umo
soregurana. 28 Edo na ungo ro edo umo
bekuba eri awa gadi sedo budo ungoda giti-
jijigegari da dada ari da wowosana. 29 Edo
na umowasiri biae da nei ro ae awa gosana
edo ungo umo gajari oro da itari emboro ae
ititara edo umo doro betadira emboro awa
ae iutara. Edo ungo umo ungoda agodari
awa bejari ge sedo bekuba era gio. 30 Edo
mei singa da amimi Jew embobo mi embo

Paul eiawa doro betarase kiki direro gido
setiri gido na umo iso yei ititena gio. Edo
embo umo bekuba era awa umo biae ro
iutari awa kotera awa iso yei sorase setena
gio.”

31 Edo isoro embobo ro Claudius mi sisira awa
isera. Edo Paul budo tumba da amimi Antipa-
tris nati da mambusera. 32 Edo sipo nei isoro
embobo tei mi mambusera amimi isoro embobo
wo horse da tamo da pepeta isera amimi Paul
budo mambarase sisera. Sedo ungo dodo isoro
embobo da gitijigari nembodiba damando da en-
genemburisera. 33Edo isoro embobowo horse da
tamo da pepeta isera amimi Paul budo Caesarea
busu damambudo edo ove awa Rome embobo da
gitijigari nembodiba da ingo da ititisera. Edo ove
awa itido Paul simba orase uso ingo da ititisera.
34 Edo gitijigari nembodiba ove awa ajigedo gido
Paul da yei isira, “Imo yei rawainda edo einda
bugesi?” Setiri Paul mi mina sisira, “Cilicia busu
da edo.” 35 Setiri gitijigari mi sisira, “Embo imo
bekuba era embobo awa bugoro iji ainde awa na
iso ge ingadena.” Edo awa sedo Paul awa gitijigari
nembodiba da mando matu Herod mi atima isira
ainda doro mamburase simba edo gogo orase
sisira.

24
JEW EMBOBO PAUL BEKUBA ISERA

1 Edo iji 5 atae etiri priest da gitijigari nembod-
ibaAnanias de Jew embobo da embonembogamo
de embo da jawo Tertullus kiki dirari embo ainde
daedo Caesarea nati da wowosisera. Edo ainda

wosedo ungo Rome embobo da gitijigari nem-
bodiba jawo Felix da yei mambudo Paul bekuba
isera. 2 Edo Felix mi setiri Paul totorisira. Toriri
Tertullus Paul bekuba adi tuturo isira edo gitiji-
gari nembodiba da yei sisira, “Nangoda gitijigari
nembodiba ewamei Felix imo nango iji berari jiro
gari de daedo gitijigido esa awasedo nango bega
de atima era. Edo imo nangoda wasiri nenei
nango kondade ae edo ira awa doturise nei edo
esa edo imo rora nenei ewagaewa jiwa nangoda
embo kondade adi edo esa. 3Edo nango imo eiedo
iji berari nango kondade asase dipapa edo era
edo iso yei yove edo era. 4 Awarate imo buro
jiwae be atira awa adesa awasedo na iso yei ge
iji tupo sadena awa sedo gosena naso yei saboa
edo ingae etesita?

5 “Edo embo Paul eiawa gosise umo iji berari
wasiri bebegae edo ira awa gosera. Edo unemi
iri Jew embobo busu berari da atera awa embogo
mina ara era. Edo embo nenei awa nango dodo
diti nei edo edo jawo awa Nazareth sera. Edo
embo emone diti ainda gitijigari ra. 6 Edo umo
embo Jew ae awa Jew embobo da tumondebain
ari oro da tororase dipapa etiri gido nango umo
bunditara. 7 Edo nango awa nangoda agodari
da awodo umo kasadi kotitara te isoro embobo
da gitijigari Lysias mi bugudo uso isoro embobo
deda nangoda teda Paul burititara. 8 Edo Lysias
mi nangoda yei siutara embo ave umo bekuba
adi dipapa edo gido iso yei bugorase siutara.
Awasedo ge berari nango mi iso yei sera awa imo
umo nganega eio iso yei ujugari gase.”

9Edo umo awodo setiri Jew embobo daedo Paul

bekuba ise sisera ro Tertullus mi setira awa gebe
ra sisera.

PAUL FELIX DA DITI DA BEITIGARI GE SISIRA
10 Edo gitijigari nembodiba ingo mi Paul ge

sarase etiri Paul mi sisira, “Na gosena imo busu
einda embomei awa kasise gaeko jiwae dotesa.
Edo na iso dombu da derigari ge sadena awa na
iaviri ena. 11 Edo imo embomei eiawa nganega
adesa awa ungo mi gebe soro gadesa gebe na
iji 12 atae iutara ainde na Jerusalem nati da
God tumondebain adi vivitanita awa. 12 Edo
Jew embobo gosera na embo de Jew embobo da
tumondebain ari oro da ge bagae ra. Edo ungo
daedo gosera na Jew embobo da dada ari oro da
ta ko yei nenei da awodo wasiri biae nei ro awa
aera. 13 Edo ungo na ro ari ge sera awa be ae
awasedo sadi jarera. 14 Awarate eiawa ujugano
gase emboro seka awa ambo ambo ise na nan-
goda mamoumbogo da God awa tumondebain
edo ena. Edo Jew embobo re emboro seka eiawa
gebe ae sise sera. Awarate na Moses de God da
binga sari embobo de mi ro jiwusera edo sisera
awa gebe edo ena. 15 Edo embo ewamei de embo
biae de awa betedo sekago eradera awa na gebe
edo ena teta embobo einda na bekuba era da
awodo. 16 Awasedo God da diti da edo embo da
diti da name ae iji berari rora ewagaewa awa adi
dipapa edo ena.

17 “Edo Jerusalem nati awa dodo na busu jiwae
be awa esega isena. Edo gaeko enumba ae atae
etiri yei nenei ainda ganu dada edo na ganu
awa naso embomei de da osisa edo burise edo
God da yei rorou itadi engenemburisena. 18 Edo

segari da wasiri awa edo atae edo na Jew embobo
da tumondebain ari oro da God da yei rorou
ititeno ungo na tambusera. Edo embo jiwae be
nangae dada ae isera ainde na wasiri biae nei
ro aera. 19 Edo Jew embobo nenei Asia busu
da atima isera awa iji ainde awa ungo nangae
Jew embobo da tumondebain ari oro da atisera.
Edo embomei eiawa na bekuba adi sedo bugaera.
20 Edo embo nei na bekuba era eiawa ungo
nangae Jew embobo da gitijijigegari da dada ari
da dada isera ainde ungo naso wasiri biae da na
ro iseni awa tambuserita? Edo ungo wasiri biae
da ro tambadera gido re seio embo einda atera
amimi iso yei isaga sore. 21 Edo ungoda diti da
derido re ge re da eiawa ungoda yei sisena, ‘Na
embo betedo era amone sekago wasiri de erido
atima adera awa gebe edo ena.’ Edo na ge eiawa
seteno gido embobo eiawa na budo iso yei da na
bugudo bekuba era.”

22 Edo Paul ge awa setiri Felix Bada da em-
boro seka awa isaga gido gido ungoda yei sisira,
“Isoro embobo da gitijigari nembodiba Lysias
awa Jerusalem nati dodo einda bugadira iji ainde
amboda na ingoda ge awa kasadena. 23 Edo
umo awa sedo dada ari awa gajisira. Edo isoro
embobo da gitijigari Paul simba isira ainda yei
sisira, “Paul ditijimba edo gogo eio awarate uso
otatao bugadera awa doio uso dipapa rora awa
itore.”

PAUL GAJARI ORO DA GAEKO ETOTO ATISIRA
24 Edo iji tupo atae etiri Felix uso aro Drusilla

Jew evetu ainga da bugudo setiri isoro embobo

mi Paul budo ungoda yei bugusera. Edo Paul
bugudo rawodo edo Iesu Keriso gebe ari ri awa
ujugurisira. Edo umo ge awa ujuguriri Felix umo
dengoro isira. 25 Edo Paul wasiri ewamei ari edo
embo nenei da rora dipapa ari da ge edo dita
baita ari da ge de edoGodmi busu berari da embo
berari kasadira iji awa sisira. Edo Paul uso yei ge
eiedo siri Felix oju edo gido sisira, “Boroko dodo
mambuio edo iji ewamei bugari awa nanemi
sano imo budo naso yei sekago bugadera.” 26Edo
Felix umo kotisira awa Paul mi umo ganu nenei
itari badira awa kotedo burigi burigi seuri Paul
budo uso yei bugudo isera.

27 Edo gaeko etoto atae etiri gitijigari nembod-
iba nei jawo Porcius Festus awa Felix da gitijigari
buro awa adi bugusira. Edo Felix Jew embobo
iaviri orase dipapa edo gido Paul awa wujegae
dotiri atisira awasedo Festus umo gitijigadi tu-
turo isira awa Paul umo gajari oro da mata atiri
isira.

25
1 Edo Festus gitijigari nembodiba edo iji

tamonde atae etiri Caesarea nati awa dodo
Jerusalem nati da mambusira. 2 Edo ainda priest
babojegari de Jew embobo da gitijijigegari de mi
Paul bekuba isera. 3 Edo Festus da yei benunu
sisera embo sari Paul budo Jerusalem nati da
bugorase ainda be awa ungo Paul bugutirari awa
doro betarase kiki dirisera awasedo. 4Edo Festus
mi mina sisira, “Paul awa Caesarea nati da gajari
oro da atadira. Edo iji tupo na nasuka ainda en-
genembedo mambadena. 5 Edo ingo Paul wasiri

biae ro ari ge sadewa re ingoda gitijijigegari
mi nangae da Caesarea nati da mambudo ainda
embo awa bekuba adera.”

6 Edo Festus Jerusalem nati ainda iji 8 ta 10
awodo edo yei awa dodo Caesarea nati da mam-
busira. Edo sipo de kasari yei da anumbedo setiri
Paul budo totorisera. 7 Edo Paul bugiri edo Jew
embobo Jerusalem nati da edo bugusera amimi
derido Paul awa jineneburisera edo sisera umo
wasiri bebegae jiwae be isira sisera te ungoda ge
busari awa inono ae isira.

8 Edo Paul umo beitigari ge de sedo sisira, “Na
Jew embobo da tumondebain ari oro da biae nei
ro ae ra. Edo na Jew embobo da agodari bejae
ra. Edo na Rome embobo da gitijigari nembodiba
Caesar da jawo da ge biae ro sae ra.”

9 Edo Festus Jew embobo iaviri orase dipapa
edo gido Paul da yei sedo gosisira, “Imo dipapa
nanemi imo budo Jerusalem nati da mambudo
ainda ungoda bekuba era awa inganase dipapa
esita?”

10 Setiri Paul mi sisira, “Na awa Caesar da
kasari yei da ainda derido atena awasedo inemi
na einda imosuka kasadesa amone inono ra. Edo
imo gosesa na biae nei da ro Jew embobo da yei
aera. 11Edo nawasiri biae da ro ae etena awa imo
na daso betanase sia ae etesa. Edo nanemi mana
sedo gano ae doae etesa. Awarate ungo naso jawo
da ge busadera awa imo ta embo nei awodo mi
mana na ungoda yei da itawo doro betadena. Edo
Caesar mi na kasarase sedo na dipapa ena awa
imo na itaso Rome nati da mambadi sena.”

12 Edo Paul awodo setiri Festus uso ge kondade
ari embobo da ge sedo mina sisira, “Imo Rome

embobo da gitijigari nembodiba Caesar da yei
mambari dipapa esa awasedo awara uso yei
mambadesa.”

FESTUS AGRIPPA DA YEI PAUL RAWODO RI
AWA SISIRA

13 Iji nei gitijigari nembodiba nei Agrippa awa
uso aro Bernice ga da Caesarea nati da Festus
atega adi wowosisera. 14 Edo ungo ainda iji tupo
atero Festus mi Paul da kiki awa Agrippa da yei
sise sisira, “Embo da einda gajari oro da atira awa
Felix mi gajari oro da ititisira te umo mambusira
iji ainde umo wujegae doturisira. 15 Edo na
Jerusalemnati dawoseteno ainda Jew embobo da
priest babojegari de gitijijigegari mi embo eiawa
kasanase sedo sisera umowasiri bebega jiwae ari
ge sisera.

16 “Edo ungo awodo setero na ungoda yei
mina sisena, ‘Nango Rome embobo awa embo
tepo kasae ra. Edo nango embo amemi embo
awa bekuba eri awa kasari yei da dada orase
seoro dada edo era. Edo dada eoro edo embo
ave bekuba era awa ainde beitigari ge sedo
ira.’ 17 Awasedo Jew embobo einda bugero na
burigi be wasiri isena. Edo sipo de kasari yei
da anumburisena edo embo awa budo tororase
sisena. 18Edo embo Paul bekuba adi dipapa isera
awa erero na kotisena awa ungo uso wasiri biae
nembodiba ro isiri awawa sadi ari ge sisera te
ungo usowasiri biae ro ari ri awa sae isera. 19Edo
ungo God emboro nei da tumondebain edo era
awa Paul ga da besora isera. Edo embo da jawo
Iesu bebetisira ainda jawo da daedo ge bagisera
ainda be awa Paul embo einda jawo da ge sedo

ira, umo awa wasiri de atari sedo ira. 20Awasedo
na rawodo edo ge einda gebe awa tambeni awa
manamana edo Paul sedo gosana umo Jerusalem
nati da mambari ainda Jew embobo mi uso jawo
da ge sera awa kasedo gae etenita awa sedo
gosana. 21Edo sedo geteno Paul umo gajari oro da
atadi dipapa iutara edo umo ingodenaso gitijigari
nembodiba Caesar mi umo Jew embobo mi uso
jawo da ro sera awa kasarase dipapa iutara.
Awasedo na isoro embobo nei umo gajari oro
da simba edo gogo orase siutana. Edo siutana
amboda iji inono ari awa itano Caesar da yei
mambadira siutana.”

22Edo Festus eiawa berari ujugetiri Agrippa mi
uso yei sisira, “Na embo einda ge awa nanasuka
ingari dipapa ena.”
Setiri Festus mi mina sisira, “Euma umo ge

sirirari ingadesa.”
23 Edo sipo de Agrippa de Bernice de ungoda

mamoumbogo da giro sagiro awa edo dada ari
yei da totorisera. Edo ungo torero isoro embobo
da gitijijigegari de nati da embo nembogamo de
awa daedo dada ari yei da totorisera. Edo Festus
mi setiri Paul budo totorisera. 24Edo budo torero
Festusmi sisira, “Gitijigari nembodibaAgrippa de
ingo embobo derido atewa naso ge ingiwo Jew
embobo berari Jerusalem nati da atima era awa
tini gambari ise sedo era. Edo gogo dimbudo
sewora do betare sewora. 25 Awarate na umo
wasiri biae ro isiri awa eura isena te umo kasedo
edo dano betadira ainda be awa tambae isena.
Awarate umo ingodenaso embobo da gitijigari
nembodiba mi kasarase dipapa etiri gido na umo

uso yei itano mambarase kotisena. 26 Awarate
gebe eura edo ove edo gitijigari embo ainda yei
itadi isena te na ro sadena awamanamana isena.
Awasedo embo einda jawo da ge be tambadi
sedo na embo eiawa embo berari da diti da edo
gitijigari nembodiba Agrippa iso diti da iteno
derido atira eire. Edo ingode embo einda jawo
da ge be awa tambudo awa na ove adena. 27 Edo
na buria embo einda wasiri biae rori awa isaga
sae doae etena ne na umo iso yei itari awa awara
ae kotae etena.”

26
PAUL AGRIPPA DA DITI DA BEITIGARI DE

SISIRA
1 Edo Agrippa mi Paul da yei sisira, “Imo imo-

suka iso ge be awa seio edo nango ingore.”
2Setiri Paul embo ge dorase sedo ingomiwasiri

edo edo beitigari ge sedo sisira, “Gitijigari nem-
bodiba Agrippa Jew embobo iji berari nanemi
wasiri bebegae ari ge sedo era awa na awawa
iso yei sari dipapa ena. 3 Edo na iso dombu da
beitigari ge sadi ena awa sedo yaviri ena ainda be
awa imo Jew embobo dawasiri de agodari de awa
imo berari gari awasedo. Edo naso ge da begogo
burigi eose ta naso kiki awa saboa edo ingio.

4 “Edo Jew embobo na rawodo atima iseni edo
wasiri ro ambo ambo edo iseni awa ungo gari ra.
Edo na mei kiambu da naso busu da Jerusalem
nati da bajido sause tuturo edo boroko bugudo
isena awa ungo gari ra. 5 Edo Pharisee embobo
da ungoda wasiri awodo gido ise God sapo edo
era. Edo ungoda God sapo ari wasiri mi embo

diti berari nenei da God sapo ari wasiri awa
derigedo ira. Edo Jew embobo gari ra tuturo
da edo bugudo boroko awa na Pharisee embobo
da embo nei awa ungo gari ra. Edo ungoda
dipapa Jew embobo na ge boroko setena awa ge
be ta awa sadi dipapa adera awa sadera. 6 Edo
God mi nangoda mamo umbo da yei nangoda
embomei awa soregadi sisira. 7 Edo nangoda
Jew embobo da orobe 12 da embo berari awa
soregari God mi adi sari sisira awa badi dipapa
ewora. Edo ungo soregari awa badi sedo simba
ise God tumondebain ewora. Edo na soregari
eiawa burisena awasedo embo na bekuba ewora.
8Edo ingo Jew embobo roedo Godmi betari embo
awa ari sekago erido wasiri de atadira awa okain
be awa kotedo evi? Edo God eiedo adi ra awa ingo
edo ge be ae edo evi?

9 “Awarate matu na nasuka Iesu Nazareth nati
embo da jawo de edo uso atopatari de awawa
usibesi adi kotedo edo na buro okain be isena.
10 Edo namone buro awa Jerusalem nati da edo
isena. Edo na iji berari priest babojegari da yei
mambudo ove edo Iesu gebe ari embodo awa
gajari oro da itadena awa awara jiworase sedo
isena. Edo gajari oro da itono edo embo mi doro
betorase seoro na awara sedo isena. 11 Edo iji
jiwae be na Jew embobo da dada ari oro da seono
Iesu gebe ari embobo awa riroga itoro budo isera
ainda be awa na ungo edo gano ungoda tumonda
ari Iesu da yei awa bero orase edo isena. Edo
na Iesu gebe ari embobo ainda yei tini gambari
edo nati besaun besaun ainda mambudo God da
embobo nati ainda awa dedo gaedo edo isena.”

PAUL UMO GOD DA YEI WAREREGURISIRA
AINDA KIKI AWA SISIRA

12 Edo Paul mi Agrippa da yei sisira, “Edo
priest babojegari mi ove itido sisera Iesu gebe ari
embobo Damascus nati da atera awa dedo gaedo
adena awa awara setero gido na Damascus nati
da mambusena. 13 Edo iji beo da iri na emboro
da pepeta eno usasa nembodiba mi janibedo na
jineneburisira. Edo namonde embo nangae da
pepeta isera awa usasa eiawa gosisera. Edo
waiko janiburisira te usasa eiawa be nembodiba
be janiburisira. 14 Edo nango berari busu da
durero edo na ge javi naso yei Hebrew ge mi siri
ingisena, ‘Saul Saul imo ro edo na dedo gaedo
esi? Edo wo cow awa yorase sedo ungoda topo
mi ituka mendo de mi gaiedo era te ungo ituka
awa jagita eoro wareregedo ungo okain be gaiuri
memesi budo era. Edo imo awa naso embomei
awa dorise memesi awa inemi teta wo cowmane
mi ituka mendo de awa jagita eoro edo ungoda
tei memesi edo ira da awodo awa memesi imo
imosuka buresa.’

15 “Edo umo awodo setiri nanemi nganega
isena, ‘Bada imo averi?’ Seteno Bada mi mina
sisira, ‘Namone Iesu inemi dedo gaedo esa awa
ra. 16 Awarate tei mi derido erio. Edo nanemi
imo awa naso agipo embo awodo asase sedo
budo gido na iso yei boroko bugena. Edo ro
boroko getesa edo ro nanemi amboda iso yei
ujiji ano gadesa awa embo nenei da yei saso
gadera. 17 Edo nanemi imo Jew embobo da yei
edo embo Jew ae ainda yei itano mambadesa.
Edo iji nenei ungo mi imo memesi da itadi adera
te nanemi iji berari imo soregadena. 18 Edo

imo ungo atopataso edo ungoda gadi jarari awa
atae adira. Edo ungo umenga awa dodo usasa
da bugadera. Edo Satan da goroba awa dodo
God da yei wareregadera. Edo imo ungo awodo
atopataso ungo na ge be oro edo nanemi ungoda
wasiri bebegae awa kotembedo doadena. Edo
na ungodawasiri bebegae awa kotembedo doano
ungo ewamei ari naso embomei kataburisena
amimi budo era awa badera.’ ”

PAUL USO BURO AWA SISIRA
19 Paul mi sisira, “Awasedo naso gitijigari nem-

bodiba Agrippa na God da ge utu da edo naso yei
sisira awa kera berari isena. 20Edo giti awa Dam-
ascus nati da mambusena edo Jerusalem nati da
isena edo amboda yei Jew embobo atima era
ainda yei mambusena edo embo Jew ae ainda yei
mambusena edo ungo berari awa atopapotisena.
Edona iji berari ungodawasiri bebegae awadodo
God da yei wareregorase atopatido isena. Edo
daedo ungo ungoda wasiri bebegae awa dodo
God da yei wareregetera awa embo mi gorase
sedo wasiri ewagaewa orase atopatido isena.
21Edo na iji berari awodo edo isena awasedo Jew
embobo mi na Jew embobo da tumondebain ari
oro da sandido doro betanase jarisera. 22Awarate
God iji berari na kondade edo isira awasedo na
boroko einda derido embo nembogamo de embo
nembogamo ae de da mi God mi naso yei ro isira
awa gawase sedo sena. Moses de God da binga
sari embobo mi ro adira awa sisera. Edo ge ungo
mi sisera ge da awa na ingoda yei sena. 23 Edo
ungo mi sisera, ‘Iesu Keriso memesi budo edo

betadira amimi wasiri de erido atadira awasedo
embomei nei Iesu gebe adera awa betedo sekago
wasiri de eradera. Edo umo sekago erari soregari
da usasa awa Jew embobo de embo Jew ae ainde
da yei janibadira.’ ”

24 Edo Paul beitigari ge awodo siri Festus mi
gogo dimbudo sisira, “Paul imo jiro biae etita
rora. Edo kotari jiwae ajigurise edo gaesa iji jiwae
be amimi etiri imo jiro biae etesita rora.”

25 Edo Festus awodo setiri Paul mi mina sisira,
“Naso gitijigari busu da Festus na jiro biae ae ra.
Edo na gebe isaga sena. 26 Gitijigari nembodiba
Agrippa gosira na ge sena awa gebe sena. Edo
na ge isaga edo gebe sena ainda be awa umo ro
berari iutara awa berari umo gosira. Edo eiawa
berari gae unjugari aera. 27 Edo gitijigari nem-
bodiba Agrippa imo God da binga sari embobo da
ge awa gebe esita? Na gosena imo ingoda ge awa
gebe esa awa.”

28 Edo Paul awodo setiri Agrippa mi uso yei
sisira, “Imo ge iji tupo setesa amimi kotesa iso ge
mi ari na Iesu gebe ari embo ae etenita?”

29 Setiri Paul mi mina sisira, “Na ge iji tupo
setenita ko ge iji ribori setenita awa nembogo
kotose ta na dipapa ena awa embo berari naso
ge ingise boroko atera awa na inge orase sedo na
God sedo gosena. Edo na imo gajari embo na inge
asase dipapa aerate na dipapa imo Iesu gebe ari
embo na inge asase dipapa ena.”

30 Edo Paul awodo setiri gitijigari nembodiba
Agrippa de gitijigari nembodiba Festus de uso
ru Bernice de embo nenei de da erido yei awa
doturisera. 31 Edo ungo yei awa dodo mambuse

ge mina sara isera, “Embo eiawa wasiri biae aera
awasedo ungo umo doro betadira ainda be atae
ra edo ungo umo gajari oro da itadera ainda be
atae ra.”

32 Edo Agrippa mi Festus da yei sisira, “Embo
eiawa Rome nati da gitijigari nembodiba amimi
uso ge awa kasarase dipapa ae etira re imo umo
wujegae etesa.”

27
PAUL ITERO ROME NATI DA MAMBUSIRA

1 Edo nango Italy busu da mamborase setero
gido ungo mi Paul de gajari embobo nenei deda
awa Julius Rome embobo da isoro embobo jawo
Caesar da isoro embo da gitijigari nembodiba
ainda ingo da itero umo ungo simba arase. 2 Edo
nga da Adramyttium nati da edo einda bugusira
awamambadi sia isira. Edo nga eiawa nga derari
yei berari Asia busu da ainda ewa da berari ainda
torido bugudo torido bugudo ise mambadi sedo
isira. Edo nango nga da vitero bisara sumbudo
bisara bari rora da betiri mambusira. Edo Thes-
salonica nati embo busu Macedonia da uso jawo
Aristarchus awa nangode daedo mambusira.

3 Edo sipo de nga awa Sidon nati da bugusira.
Edo Julius awa Paul tamo isira awasedo umo
awara setiri Paul uso otatao gadi sedo mam-
busira. Edo Paul uso otatao mi uso pepeta ta
ro dipapa adira awa itero yei awa dodo nango
mambusera.

4 Edo bisara nango dombu da jigiri gido nango
Cyprus ingigi da gun da awodo didi da berari
mambusera. 5 Edo ewa nei awa sembudo Cilicia

busu da Pamphylia busu da edo Myra nati busu
Lycia da ainda bugusera edo nga awa ainda
doturisera. 6 Edo Alexandria nga awa ainda
tambusera awa Italy busu da mambadi iri gido
isoro embobo da gitijigari mi nango awa nga
ainda itiri vivitisera.

7 Edo dombu kena sumbari awa okain be isira
ainda be awa bisara nango kondade ae isira
awasedo. Edo iji roinge awa sasainbedo mam-
budo Cnidus nati aikambu isera. Edo bisara
nangoda dombu da jigido edo nango misedo
engenembadi etiri gido nango wareregedo Crete
ingigi da gun da awodo mambusera. Edo ingigi
ainda mendo sawari kena jawo Salmone awa
derigedo didi da awodomambusera. 8Edo nango
begogo etiri gido nga da torari yei jawo nga da
jango indari yei ewamei Lasaia nati aikambu
ainda totorisera.

9 Edo torido ainda iji ribori be atisera. Edo
nango ainda atero nga da pepeta ari iji biae
awa bugusira. Edo Jew embobo da indari neta
ise tumondebain ari iji awa matu atae isira.
Awasedo Paul mi embo nga da ainda yei ro adira
awa kotisira awa sisira. 10 Edo sisira ungoda
yei, “Ingodena yei eiawa dodo mambadera awa
ingodena ewamei mambadi aera. Edo nga bejari
edo ingode namonde edo rora berari de awa ewa
tudamambadera edo embonenei awa indido am-
badera.” 11 Edo umo awa sisira te isoro embobo
da gitijigari awa Paul da ge ingae isira te nga
jigari embo de nga topo de da ge awa ingisira.
12 Edo nga torido atisira yei awa nga ainda awa
ewamei atadi ae ainda be awa iji awa gaeko edo
kau yawata iji awasedo. Awasedo embo nga da

jiwae awa ge okain sedo sisera, “Yei eiawa dowo
edo ingode edo gido nga derari yei jawo Phoenix
Crete ingigi da ainda mambore.” Edo nga derari
yei awa dombu waiko wosedo ira awa kena ari
awasedo yei awa yawata iji de atari yei ewamei
ra.

UNGO MAMBUTERO BISARA NEMBODIBA
UNGO DORISIRA

13 Bisara kiambu ungoda gun da sumbusira
awasedo ungo nga torari yei jawo Phoenix ainda
mambadera awa kotedo nga orogo sokubedo yei
awa dodo Crete ingigi didi osedo mambusera.
14 Edo nango yei mambae tepo tupo be ero bis-
ara nembodiba be awa ingigi da edo sumbudo
wosedo nangoda nga da dorisira. 15 Edo bisara
awa sumbudo nga da doriri nga da buro ari
embobo edo gido nga awa budo bisara sumbira
awa kena itadi isera te ungo ari sago ae edo gido
jamo jamo isera. Edo bisara mi nango awa budo
warawara etiri nango ewa soropudawowosisera.
Edo nango kondade ari sago ae isera. 16 Edo
nango ingigi kiambu jawo Cauda awa derigurero
edo ingigi amimi nango gajetiri edo bisara awa
nango iji tupo nango dae isira. Edo nango
derigurero nga kire ambo da digido jumbusera
awa kununubeurase gido jumbero nga tamo da
vivitisira. Edo awawa jumbari vitari sago ae
awa isera. 17 Edo nga nembodiba awa bejurase
sedo esi mi nga jiroroka edo didigurisera. Edo
nga da buro ari embobo nga awa Libya busu da
aikambu mambudo ewa bengi da dedo bejurase
oju edo gido bisara bari rora awa wujegedo edo
bojisera. Edo bojetero edo bisara nembodiba

sumbudo edo bisara yei rawainda sumbudo isira
ainda nango budo mambudo isira. 18 Edo bisara
nembodiba awa sumbudo doae etiri gido sipo de
embo da rora awa ewa da wawara adi tuturo
isera. 19 Edo tumba jiriri nango mata yisera edo
sipo atetiri nga da rora berari ewa da wawara
isera bupuri ta bisara bari rora ta itukamatuka ta
awa berari. 20 Edo sipo de tumba de mata awodo
bisara nembodiba awa iji berari sumbuse atisira.
Edo porogami gajetiri nango utu usasa gaewaiko
gae damana gae. Edo kotari berari awa atae etiri
sisera, “Ewa yawata nembodiba atira awasedo
embo amemi ingodena kondade ari sago ae ra.”

21 Edo Paul embo indari indae etero gido un-
goda soropu da erido sisira, “Otatao ingo naso
ge ingido edo Crete ingigi da atae etewa awa
ingodena wasiri eiawa ewa da eiedo mana tam-
bae etera. 22 Awarate na ingoda yei sedo gosena
oju eove ta goroba ewo. Edo nga awa bejedo
dada adira te ingodena embo awamana betadera
embo da ave awa betadi aera. 23 Edo na eiawa
gosena ainda be awa tumba nei naso Mama God
utu da edo na uso topo edo na umo tumondebain
edo ena amimi uso asisi ewamei itiri naso yei
bugira. 24 Edo naso yei bugudo asisi ewamei
amimi naso yei setira, ‘Paul oju eose. Imo awa
ewamei be Rome embobo da gitijigari da yei da
mambadesa. Edo imo awasedo, God mi embo
nga da awa kondade ari edo mana betadera.’
25 Awawa anela mi naso yei setira awasedo naso
otatao iaviri ewo. Edo asisi ewamei mi naso
yei ge setira awa na gebe ena Edo God umo ro
setira awa adira. 26 Awarate bisara nembodiba

sumbudo amimi nga budo pigari ingigi da ainda
mambadira.”

27 Edo nango ewa jawo Meditteranean awa
sembutero bisara nembodiba mata sumbiri edo
ewa nembogamo mata awodo ise atisira. Edo
pura etoto atae etiri tumba soropu da nga da
buro embobo kotisera awa nango ombo aikambu
bugari kotisera.” 28 Kotedo eriwa da rora bouga
mendo da digido itero ewa dawosedo uso kapuru
tega awa 40 Metres awodo isira. Edo nei kiambu
yise eriwa awa sekago itero ewa da wosedo awa
kapuru tega awa 30 metres awodo isira. 29 Edo
ungo kotisera awa nangoda nga awa sakara da
vitadira awa kotedo orogo berari 4 awodo awa
nga amboda guwusera. Edo guwedo ungo ge
mina sara edo sisera, “Sipo burigi ategae.” 30 Edo
nga awa dodo mambadi sedo nga da buro ari
embobo mi teta nga mendo da orogo guwarago
isera. 31 Awarate Paul mi isoro embobo de
gitijigari de isoro embobo de da yei sisira, “Nga da
buro ari embobo nga da atae adera awa ingo ewa
da wosedo indido ambujegadewa.” 32 Edo umo
awa setiri isoro embobo mi nga kire da esi awa
diugetero edo peko peko edo mambusira.

33Edo waiko vitadi iri Paul embo awawa indari
indorase sisira. Edo ungoda yei sisira. “Wasiri
eiawa pura etoto da iri ingo nei ro indae be
ewowa. 34 Edo ingo karu ari ujo ae adewa awa
indari indadewa. Edo ingo oju eove ainda be
awa ingoda kopiri tu da awa mana jajovegadira
awasedo.” 35 Edo Paul awodo sedo ambe budo
edo ungo berari ditini ise atero God da yei ategari
itido ngaungedo indisira. 36Edo Paul ambe indiri

ungo jo goroba etiri ungo indari nenei budo
daedo indisera. 37 Edo embo nga ainda joda
atisera awa ajigari 276 awodo ra. 38 Edo ungo
indari inono da indido nga ejopa arase indari
nenei nga joda awa ewa da wawara isera.

NGA DEDO BEJEDO PISOKO SOINDO ISIRA
39Edo sipo de kora poi awa gajo gajo iri gosisera

te ungo gae sumbae isera. Edo nga derari yei de
kora poi de gido ungo kotisera, “Ingode oundamo
ewamei edo torido edo nga kora da iterita mo ko
ingode ari sago ae eri?” 40Edoungo awodo kotedo
esi nga da digido edo orogo da didigurisera awa
diugetero ewa da wowosisira. Edo nga ambo
jigari sarau nga ambo da awa digari esi awa
wujegurisera jigoro kora da vitarase. Edo bisara
bari rora awa jigero eriri edo bisara mi sumbudo
betiri nango ombo kena sumbusera. 41 Awarate
nga mendo mi kora da gaedo tamo da vitido
pusisira. Edo pusetiri ewami nga ambo da bejedo
doae etiri nga awa bejedo pisoko soindo isira.

42 Edo gajari embobo awa javedo ombo da
vitido sumbudo mambujegeorase sedo isoro em-
bobo mi dorobebetegorase sisera. 43 Awarate
isoro embobo da gitijigari mi Paul soregadi sedo
gido ungoda yei sisira, “Awodo eove.” Sedo embo
ave sasaka jawari gari ri ainda yei sisira, “Nga
dodo ewa da kekapuinya edo jajavegedo ombo
da mambuwo.” 44 Edo awodo sedo embo nenei
da yei sisira, “Ingo ri tutupo ta nga bejari einda
jigido embo nenei jajavegurera awa ambo ambo
edo ombo da mambujegewo.” Edo awodo setiri

nango umo ro sisira awodo edo ewamei ombo da
mambusera.

28
NANGO BERARI MALTA INGIGI DA

BUGUSERA
1 Edo nango berari ewamei ombo da vitero

ingigi ainda jawo awa Malta setero gosisera.
2 Edo ingigi ainda nati embobo awa jao namendi
embobo gido nangoda yei ewamei isera. Edo ga
mi yei jamo jamo etiri gido nango vevera borase
sedo ri undugurisera. 3 Edo Paul ri jori awa
dada isira edo riawo dawawara iri jingabu riawo
mi vevera etiri gido ponda bugudo edo Paul da
ingo da gambusira. Edo gambuse Paul da ingo
da egisira. 4 Edo ingigi awa nati embobo amimi
Paul da ingo da jingabu egedo atiri gido mina
sara isera, “Kotera embo eiawa embo da detiri
bebetari ta rora. Edo umo ewa da betae dodo
ombo da bugutara awarate God mi riroga mina
itido etiri eiawa etira.” 5 Edo ungo awa setero
Paul jingabu awa budo jipasegetiri jingabu awa
riawo da wowosisira. Edo Paul umo ainda derido
teta jingabu mi umo gambae da awodo atisira.
6Edo Paul awodo derido atiri ungomi sisera, “Uso
ingo bajeita ko umo duridowasiri de beteiri? Edo
ungo awodo sedo simba isera. Edo ungo iji ribori
be simba edo nei ro Paul da yei ae etiri gido ungo
ungoda kotari wareregedo sisera, “Umone god
ra.”

7 Edo Publius ingigi ainda embobo da gitijigari
embo ainda busu ewa bengi da ainda atima isira.
Edo embo amimi nango budo uso mando da

mambudo nango simba ewamei isira edo nango
ainda iji tamonde atisera. 8 Edo Publius da uso
mamo awa karu yauya de je gutari de budo
pasido atisira. Edo Paul binga awa ingido uso
mandodamambudoumoewamei arase sedoGod
da yei sedo gosisira. Edo Paul uso ingo embo
ainda tamo da itiri karu embo awa ewamei isira.
9Edo embo awa ewamei etiri karu embobo berari
ingigi ainda atima isera awa Paul da yei bugudo
ewamei edo isera. 10Edo ungo ewamei edo kando
jiwae be nangoda yei ititigurisera. Edo amboda
nangoda mambari iji bugiri nangoda pepeta ise
indari rora awa jiwae be nga da ititisera.

MALTA INGIGI DA EDO ROME NATI DA MAM-
BUSERA

11 Kariga tamonde atae etiri nango nga nei
tambusera. Edo nga awawa Alexandria nati da
edo bugudo ingigi ainda kau yawata iji awa ainda
atisira. Edo nga mendo da awa god da memei
etoto awa ove kevedo ititisera. 12 Edo ewa awa
atae edo binono etiri gido nango nga da vitido
ingigi awa dodo mambusera. Edo Syracuse nati
da bugudo ainda iji tamonde atisera. 13 Edo yei
awa dodo mambudo nango nati Rhegium ainda
bugusera. Edo sipo de bisara ambo kena erido
nango misetiri iji etoto tumba edo atae etiri awa
nango Puteoli nati da bugusera. 14 Edo ainda
bugudo Iesu gebe ari embobo nenei tambero
ingode atorase setero gido ungode atisera. Edo
ungode pura da edo ungo dodo ombo da awodo
Rome nati da mambusera. 15 Edo nango Rome
nati da mambutero Iesu gebe ari embobo nenei
nati ainda amimi nangoda binga ingido nango

tambadi bugusera. Edo ungo esega embobo
da mando jawo mando tamonde awa derigedo
bugudo Appius ori garori ari yei da nango tam-
busera. Edo Paul ungo gido God ategurise esusu
ititisira.

ROME NATI DA BUGUSERA
16 Edo nango Rome nati da bugero Rome em-

bobo da gitijigari nembodibami awara setiri Paul
umo umosuka mando da da atima isira awarate
isoro embo da mi umo simba edo isira.

17 Edo iji tamonde atae etiri Paul Jew embobo
da gitijijigegari awa sedo getiri uso yei dada isera.
Edo ungo bugero, Paul ungoda yei sisira, “Naso
nanonamendi na ingodenaso embomei da yei
memesi da ro itae ra edo na ingodenaso mamo
umbogo da wasiri awa sisae rate Jerusalem nati
da embomei amimi na tepo Rome embobo da
ingo da itero edo na gajari oro da ititara. 18 Edo
Rome embobo naso joda gebe awa gadi sedo
nganega itititara te ungo naso wasiri biae da
ro tambae ititara edo be ro ae da tamo da na
doro betadena awa ae gido na wujegadi sititara.
19 Awarate Jew embobo mi goroba edo awara ae
ititara awasedo na Jew embobomi doro betadena
awa kotedo gido na itoro Rome nati da gitijigari
nembodiba mi naso wasiri awa kasarase sedo
gosana. Awarate na einda naso embobo awa
bekuba adi bugae ra. 20Edo na ingo gido edo naso
yei ro iutari awa sano gawase sedo seteno ingo
bugewa. Edo ungo na bupuri mi eiedo digero
atenaainda be awa na soregari embo God mi
itari bugarase sisira awa Israel embobo berari mi
simba edo era awa gebe edo ena awasedo.”

21 Edo Paul awodo setiri ungo mi uso yei mina
sisera, “Judea busu da embobo awa iso jawo
da nangoda yei ove da aera. Edo Iesu gebe
ari embobo Judea busu dodo einda bugera awa
ungo iso binga da ro budo bugae ra. Edo ungo
einda bugudo edo iso jawo da ge biae ro sae ra.
22Awarate embo jiwae yei berari da awa ge seka
inemi atopapotesa ainda jawo da ge biae be sera
awasedo nango ge seka eiawa saso gadi dipapa
era.”

23 Edo ungo awodo sedo iji da dada adi setero
Paul awara sisira. Edo iji awa bugiri ungo berari
bugudo Paul atima isira mando ainda dada isera.
Etero Paul uso ge sipo de tuturo isira awa waiko
da awa siri siri mambudo tumba jiriri ge atae
isira. Edo Paul God da gitijigari goroba de awa
ungoda yei ujugurisira. Edo ungo Iesu Keriso
gebe orase dipapa edo gido Paul ungoda jo awa
ewo wujadi jarisira edo Moses de God da binga
sari embobo de mi Iesu da jawo da ro sise gaisera
awa ungo atopatido isira. 24 Edo embo nenei
uso ge awa gebe edo isera te embo nenei uso
ge awa gebe ae edo isera. 25 Edo ungo uso ge
ingido ungo ungosuka tini gambari mina ara ise
mambujegurisera. Awarate ungo mambae giti
da Paul ungoda yei ge sisira. Edo sisira, “Asisi
Kotopu mi God da binga sari embo Isaiah da yei
awodo ingodamamo umbogo da yei sisira. 26Edo
God mi Isaiah da yei sisira,
‘Imo mambudo embomei einda yei seio, Ingo

ingoda dengoro mi ingido ingido adewa te
ingo gebe awa mana gadewa. Edo ingo
ingoda diti mi gadewa te ingomana ingoda

jiro mi gadewa awa ungoda yei seio.
27 Edo embomei eiawa jiro gari embobo aera.

Awarate ungo jiro gari de re gebe berari
awa ungoda jiro mi gae etera. Edo un-
goda dengoro awa uvesa etera edo ungo
ge ingido inono etera. Awarate ungo un-
goda dengoro uvesa ae doae etera awa
gebe moka awa ingae etera. Edo ungo
ungoda diti apupuregetera. Awarate ungo
ungoda diti apupuregae doae etera awa
ungo ungoda jiro mi gebe awa gae etera.
Edo ungo ungodawasiri bebegae awa dodo
naso yei wareregae etera awa nanemi ano
ungo ewamei ae etera.’ ”

28 Edo Paul uso ge sangove da awa sisira,
“God mi uso binga umo embo soregedo ira ainda
emboro awa embo Jew ae ainda yei itadira. Edo
umouso binga awaungoda yei itari ungo iaviri de
da ingadera.” 29Edo Paul awaungoda yei ujugedo
setiri ungo ge okain be mina baga ise Paul da
mando dodo mambusera.

30 Edo Paul pura dada mando awa embo mina
ititise Rome nati da gaeko etoto atisira. Edo embo
ave Paul gadi dipapa edo isera awa mambudo
bugudo edo isera. Edo embo berari amemi
bugudo isera awa jo beresa edo isira. 31 Edo umo
ge isaga sise Bada Iesu Keriso awa embo da yei
atopatido isira. Edo Paul mi God da gitijigari
goroba de awa ujugedo isira. Edo umo awodo
atopatido isira awa amemi beitigae ra.

